
 

 

 

 

 
 

 

ᓄᓇᕗᑦ ᑲᓇᑕᒥ 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐊᐃᑉᐹᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᐅᓪᓗᑐᐃᓐᓇᖅ, ᐅᑐᐱᕆ 31, 2014 
 

 

ᖁᑉᐱᕐᓂᓖᑦ 1410ᒥᒃ 1434ᒧᑦ 
 

 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 

 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᒃᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᑯᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐹᑦ ᐊᖕᓇᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ 

ᐃᒃᓯᕙᐅᑕᖅ ᑲᑎᒪᔨᑕᐃᓐᓇᐃᑦ 

ᑲᑎᒪᔨᖏᓐᓄᑦ 

 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐊᖓᔪᖅᑳᖅ ᔪᐊᔾ ᑯᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᐅᖃᐅᓯᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᖦᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᕗᑦ ᓯᓚᑦᑐᖅᓴᕐᕕᒻᒥ 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-

ᐃᒡᓗᓕᒑᕐᔪᒃ) 

ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᓐᓂᓗ 

ᐱᔨᑦᑎᖅᑎᒃᑯᓐᓂᑦ 

 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 
 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ ᐃᑯᒻᒪᖅᑯᑏᑦ 

ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᐊᖓᔪᖅᑳᖅ ᔩᓂ ᐅᒡᔪᒃ 

(ᓇᑦᓯᓕᒃ) 

 ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᓕᒃ ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᐅᑐᐱᕆ 31, 2014 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᑯᐊᖅ, ᐹᑦ ᐊᖕᓇᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ, ᔫ ᐃᓄᒃ, ᔪᐊᔾ ᕼᐃᒃᔅ, ᑕᐃᕕᑦ ᔪᐊᓇᓯ, ᓯᑏᕝ 

ᒪᑉᓴᓚᒃ, ᐊᖓᔪᖅᑳᖅ ᔪᐊᔾ ᖁᒃᓱᒃ, ᐊᖓᔪᖅᑳᖅ ᔮᓂ 

ᒪᐃᒃ, ᓯᒥᐅᓂ ᒥᑭᓐᖑᐊᖅ, ᐊᖓᔪᖅᑳᖅ ᐹᓪ 

ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᐋᓕᒃᔅ 

ᓴᒻᒧᖅᑐᖅ, ᐊᖓᔪᖅᑳᖅ ᑖᒻ ᓴᒻᒧᖅᑐᖅ, ᔫ ᓴᕕᑲᑖᖅ, 

ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ, ᐊᖓᔪᖅᑳᖅ 

ᔩᓂ ᐅᒡᔪᒃ. 

 

>>ᑲᑎᒪᓯᒋᐊᖅᑐᑦ 9:02ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ: ᑐᒃᓯᐊᓂᒃᑯᑦ ᐅᒃᑯᐃᕈᓐᓇᖅᐱᐅᒃ, ᒥᔅᑕ 

ᐃᓄᒃ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ, ᒪᓕᒐᓕᐅᖅᑏᑦ, ᒥᓂᔅᑕᐃᓪᓗ 

ᐊᒻᒪᓗ ᓄᓇᕗᑦᒥᐅᓕᒫᑦ, ᑐᓐᖓᓱᑦᑎᐊᕆᑦᓯ. 

ᐅᓪᓛᑰᑦᑎᐊᐸᑦᓯ. 

ᒥᓂᔅᑕᐃᑦ ᐅᖃᐅᓯᒃᓴᖏᑦ. ᓯᕗᓕᖅᑎ ᑕᑉᑐᓇ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 073 - 4(2): 

ᐅᑭᐅᖅᑕᖅᑐᒧᑦ ᑕᐅᑐᒐᖅᑕᐅᔪᖅ (ᑕᑉᑑᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑑᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᑉᓛᑯᓪᓗ ᒪᓕᒐᓕᐅᖅᑎᐅᖃᑎᒃᑲ, 

ᖁᓪᓗᖅᑑᕐᒥᐅᑦ, ᓄᓇᕗᑦᒥᐅᓪᓗ. 

 

ᐅᖃᖅᑏ, ᐅᑭᐅᖅᑕᖅᑐᒥᐅᑦ ᓯᕗᓕᖅᑎᖏᑦᑕ 

ᑲᑎᒪᔨᖏᓐᓄᑦ ᐃᓚᒋᔭᐅᖃᑕᐅᓪᓗᖓ 

ᐊᖏᖅᓯᒪᑦᑎᐊᖅᐳᖓ ᓯᕗᓕᖅᑎᐅᖃᑎᒃᑲ  

ᐃᖅᑲᓇᐃᔭᖃᑎᒋᓂᐊᖅᖣᒋᑦ. ᓴᓐᖏᔪᒥᒃ 

ᐅᑭᐅᖅᑕᖅᑐᖃᕐᓂᐊᕐᕋᑦᑕ ᐆᒪᑦᑎᐊᖅᑐᒥᓪᓗ. ᑖᒃᑯᐊ 

ᑲᑎᖃᑦᑕᖅᐳᑦ ᑕᑯᓐᓇᕐᓂᐊᕋᒥᒃ 

ᓄᑖᓐᖑᕆᐊᖅᑎᑦᑎᓗᑎᓪᓗ ᐅᑭᐅᖅᑕᖅᑐᒥᒃ 

ᑕᑯᓐᓇᓐᖑᐊᒐᕐᓂᒃ. ᓯᕗᓪᓕᐅᔾᔨᓯᒪᓗᑎᒃ  

ᐆᒪᖁᑎᓕᕆᓂᕐᒥᒃ, ᐱᖁᑎᕐᔪᐊᓕᕆᓂᕐᒥᒃ, 

ᐊᐅᓚᑦᓯᓂᕐᒥᒃ, ᐊᒻᒪᓗ ᓄᓇᕗᑦᒥᐅᑕᐃᑦ 

ᐃᓚᓕᐅᑎᓯᒪᓂᖏᓐᓂ. 

 

ᑕᒪᔾᔭ ᐱᕐᔪᐊᖑᓂᖏᑦ ᐅᖃᐅᓯᕆᔭᕗᑦ 

ᑲᑐᑎᖃᑦᑕᖅᑕᕗᑦ, ᐊᑕᐅᓯᕐᒥᒃ ᑲᓇᑕᐅᑉ 

ᒐᕙᒪᒃᑯᖏᑕ ᐊᑐᐊᒐᖏᓐᓂᒃ 

ᐊᓯᔾᔨᖅᓯᒍᑎᒋᓇᓱᓐᓂᐊᕋᑦᑕ. ᐅᓪᓗᒥᒧᑦ ᑎᑭᒃᑐᒍ 

ᐅᑭᐅᖅᑕᖅᑐᒥ ᑕᑯᓐᓇᓐᖑᐊᒐᑦ ᓄᓇᕘᑦ 

ᐅᑭᐅᖅᑕᖅᑐᓕᒫᒥ ᐱᓕᕆᐊᕆᔭᐅᕗᑦ 

ᑐᓴᐅᒪᖃᑎᒌᒃᖣᑕᓗ ᒐᕙᒪᐅᓪᓗᑕ 

ᑎᒥᓐᖑᖅᑎᑕᐅᓯᒪᓪᓗᑕᓗ. 

 

ᐊᒻᒪᓗ ᐅᑭᐅᖅᑕᖅᑐᖅ ᑕᒪᓐᓇ 

ᑮᓇᐅᔭᓕᐅᕋᓱᐊᕐᓂᕐᒧᑦ ᓴᓐᖏᔪᒥᒃ 

ᓴᖅᑭᔮᕐᕕᐅᖁᔭᕗᑦ ᕿᑐᕐᖏᐅᖅᑎᑕᐅᔪᒃᓴᓪᓗ 

ᐃᖅᑲᓇᐃᔮᒃᓴᓪᓗ ᓯᕗᓂᒃᓴᑦᑎᓐᓄᑦ. 

 

ᐅᖃᖅᑏ, ᐅᑭᐅᖅᑕᖅᑐᒥᒃ ᑕᑯᓐᓇᓐᖑᐊᒐᖅ 

ᐱᖓᓲᓪᓗᑕ ᒐᕙᒪᐅᓪᓗᑕ ᐱᓕᕆᐊᕆᓯᒪᔭᕗᑦ 

ᑲᑐᑎᓪᓗᑎᒃᑯᒃ ᓯᓚᐅᑉ ᐊᓯᔾᔨᐊᖅᐸᓪᓕᐊᓂᖓ, 

ᐆᒻᒪᖅᑯᑎᓕᕆᓂᕐᓗ ᐊᒻᒪᓗ 2011-ᒥ 

ᐅᑭᐅᖅᑕᖅᑐᒥ ᓯᕗᓕᖅᑏᑦ ᒐᕙᒪᐃᑦ, 

ᐅᑭᐅᖅᑕᖅᑐᖏᑦ ᐱᖓᓱᑦ ᐋᖅᑭᒋᐊᕈᑎᒃᓴᖏᑦᑕ 

ᑐᑭᒧᐊᕈᑎᖏᓐᓂᒃ ᐱᓕᕆᐊᖃᓚᐅᖅᑐᑦ ᓯᓚᐅᑉ 

ᐅᖅᑰᓯᕙᓪᓕᐊᓂᖓ ᐱᔾᔪᑎᒋᓪᓗᒍ. 

 

ᐊᒻᒪᓗ ᓂᕆᐅᒃᐳᖓ ᑕᒪᒃᑯᐊ 

ᐃᖅᑲᓇᐃᔭᖃᑎᒌᓐᓇᕐᓂᐊᕐᓂᓐᓂᑦ ᔫᑳᓐᒥᐅᑦ ᐊᒻᒪᓗ 

ᓄᓇᑦᑎᐊᕐᒥᐅᑦ. ᐃᓱᒪᖃᖅᑐᖓ ᑕᐃᒃᑯᐊ 

ᑕᑯᓐᓇᒐᕆᔭᕗᑦ ᓄᑖᕈᕆᐊᖅᑎᑕᐅᒃᐸᑕ 

ᑲᑐᔾᔨᖃᑎᒌᒍᑎᖃᑦᑎᐊᒃᑲᓐᓂᕐᓂᐊᖅᑐᒍᑦ 

ᐱᖁᑎᕐᔪᐊᓕᕆᓂᖅ ᑮᓇᐅᔭᓕᐅᕋᓱᐊᕐᓂᕐᓗ 

ᐱᔾᔪᑎᒋᓪᓗᒋᑦ. ᐅᑭᐅᖅᑕᖅᑐᒥᐅᑦ, ᑲᓇᑕᐅᑉ 

ᐅᑭᐅᖅᑕᖅᑐᖓ ᓱᓕ ᑕᑯᓐᓇᖅᑕᐅᓪᓗᐊᖅᐳᖅ 

ᐅᑭᐅᖅᑕᖅᑐᒥᐅᓗᑕ ᐊᑕᐅᓯᕐᒥᒃ ᓂᐱᖃᕐᓗᑕ. 

ᑕᒪᒃᑯᐊ ᐊᒃᓱᕉᑎᒋᖃᑦᑕᕈᒪᓂᐊᖅᑕᕗᖅ. ᖁᔭᓐᓇᒦᒃ 

ᐅᖃᖅᑏ. 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᖁᐊᓴ. 

 

ᐊᖓᔪᖅᑳᑉ ᐅᖃᐅᓯᖓ 074 - 4(2): 

ᕗᕋᐃᓐᑭᓕᓐ ᓇᓗᓇᖅᑐᖅ - ᐃᓕᓐᓂᐊᕈᑎᒃ 

ᖁᑦᑎᓐᓂᓕᒃ 8-ᒥ ᐃᓕᓐᓂᐊᖅᑐᓂᑦ 

ᐃᓄᒋᐊᓂᒃ ᐃᓕᓐᓂᐊᕈᑎᖏᓐᓂ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔩ, 

ᐊᒻᒪᓗ ᐅᓪᓛᒃᑰᖅᐸᒃᑲ ᐃᒡᓗᓕᖕᒥᐅᑦ, 

ᓄᓇᕗᒻᒥᐅᓪᓗ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. 

 

(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᒃᑐᖓ 

ᓇᓗᓇᐃᖅᓯᔪᓐᓇᕋᒪ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᓯᓚᑦᑐᖅᓴᕐᕕᐅᑕᓂᒃ ᐃᖅᑲᓇᐃᔭᖃᑎᖃᖅᑐᑦ 

ᑲᓇᑕᒥ. ᑕᐃᔭᐅᓪᓗᓂ ᖃᐅᔨᔭᐅᕌᓂᒃᓯᒪᓐᖏᑦᑐᖅ 

ᑲᓇᑕᒥ ᐱᕙᓪᓕᐊᓂᑯᕕᓃᑦ. ᐊᒻᒪᓗ ᖃᕆᓴᐅᔭᒃᑯᑦ 

ᐃᑭᐊᖅᑭᕕᒃᑰᖅᑎᑦᑎᓂᐊᖅᖢᑎᒃ ᕗᕌᒃᓕᓐ ᑕᐃᓐᓇ 

ᑐᑭᓯᐊᓂᒃᑕᐅᔪᓐᓇᓐᖏᓐᓂᖓ ᐱᔾᔪᑎᒋᓪᓗᒍ.  

 

ᐃᓗᓕᖃᖃᓯᐅᑎᓂᐊᖅᑐᑦ ᓄᓇᕗᒻᒥ 

ᐃᓕᓐᓂᐊᕈᑎᒃᓴᓂᒃ ᐊᑐᐃᓐᓇᕈᖅᑎᑕᐅᓯᒪᓂᐊᖅᑐᑦ 

ᑖᒃᑯᐊ ᐃᓄᒃᑎᑐᑦ, ᖃᓪᓗᓈᑎᑐᑦ, ᐅᐃᕖᑎᑐᓪᓗ. 

ᖁᓕᓄᑦ ᐃᑲᕐᕈᓄᑦ ᑖᒃᑯᐊ ᐃᓕᓐᓂᐊᕈᑎᒃᓴᐃᑦ 

ᐋᖅᑭᒃᑕᐅᓯᒪᔪᑦ ᐊᒻᒪᓗ 

ᑐᕌᖅᑎᑕᐅᓯᒪᓪᓗᐊᕐᓂᐊᖅᖢᑎᒃ ᖁᕝᕙᓯᖕᓂᓕᒃ 8-

ᓄᑦ ᐃᓕᓴᖅᑐᓄᑦ ᐊᒻᒪᓗ ᐃᓄᐃᑦ ᐅᖃᐅᓯᖏᑦᑎᒍᑦ 

ᐅᓂᒃᑲᐅᓯᖏᑦ ᑖᒃᑯᐊ 

ᑐᓐᖓᕕᒋᔭᐅᓪᓚᕆᖕᓂᐊᖅᖢᑎᒃ. ᐃᓕᓴᐃᔨᓄᑦ 

ᐃᓕᓐᓂᐊᕈᑎᒃᓴᐃᑦ ᑖᒃᑯᐊ 

ᐋᖅᑭᒃᓱᖅᑕᐅᕙᓪᓕᐊᓯᒪᔪᑦ ᒫᓐᓇ. 

 

 

ᐅᖃᖅᑏ, ᑖᒃᑯᐊ ᓄᑖᑦ ᐱᕙᓪᓕᐊᓂᑯᕕᓂᕐᓂᒃ 

ᐃᓕᓐᓂᐊᕈᑎᒃᓴᓂᒃ ᐱᔾᔪᑎᓖᑦ, ᑖᒃᑯᐊ ᐃᓕᓴᖅᑏᑦ 

ᑕᒪᒃᑯᓄᖓ ᖃᓄᐃᑉᐸᓪᓕᐊᓂᕕᓂᕐᓂᒃ 

ᑐᑭᓯᒃᑲᓐᓂᕐᓂᐊᖅᑐᖅ ᐊᒻᒪᓗ ᑐᑭᓯᒃᑲᓐᓂᕐᓗᑎᒃ 

ᖃᓄᐃᓕᐅᕐᓂᕆᔭᐅᕙᓚᐅᖅᓯᒪᔪᓂᒃ ᐊᒻᒪᓗ ᖃᓄᖅ 

ᐊᒃᑐᐃᓂᖃᕐᒪᖔᑦ ᐅᓪᓗᒥᐅᓕᖅᑐᖅ. 

 

ᑕᐃᒃᑯᐊ ᐅᖃᐅᓯᒃᑯᑦ ᐅᓄᓂᒃᑲᐅᓯᕆᕙᓚᐅᖅᓯᒪᔪᑦ 

ᕗᕌᒃᓕᓐᓕᕆᔪᑦ ᐊᑐᖅᑕᐅᓪᓗᑎᒃ 

ᓇᓂᔭᐅᓕᑕᐃᓐᓇᓚᐅᖅᓯᒪᔪᑦ ᕗᕌᒃᓕᓐ 

ᐅᒥᐊᕐᔪᐊᕕᓂᐊ. ᐊᒻᒪᓗ ᑖᒃᑯᐊ ᐃᓕᓴᖅᑏᑦ  

ᑐᑭᓕᐅᕆᔪᓐᓇᖅᓯᓂᐊᖅᑐᑦ ᐊᒻᒪᓗ ᐅᐱᒋᓗᒋᑦ 

ᐃᓄᐃᑦ ᐅᖃᐅᓯᒃᑯᑦ ᐅᓂᒃᑳᓕᐅᖅᐸᓐᓂᖏᑦ.  

 

ᐅᖃᖅᑏ, ᐃᓚᒋᔭᐅᓪᓗᐊᑲᓚᐅᖅᑐᖅ ᐅᖅᓱᖅᑑᕐᒥᐅᑦ 

ᐃᓕᓴᐃᔨ, ᓖ ᖃᒧᒃᑳᖅ ᑖᓐᓇ ᐅᖃᐅᓯᒃᑯᑦ 

ᖃᓄᐃᑉᐸᓪᓕᐊᓂᕕᓂᕐᓂᒃ 

ᑎᑎᕋᖅᐸᓪᓕᐊᖃᑦᑕᖅᓯᒪᔪᖅ ᐱᖃᑎᖃᖅᖢᓂ 

ᐃᓐᓇᑐᖃᕐᓂᒃ, ᐱᔾᔪᑎᒋᓗᐊᖅᖢᒋᑦ ᕗᕌᒃᓕᓐ 

ᐅᒥᐊᕐᔪᐊᖓ ᐊᒻᒪᓗ ᑐᑭᓯᒋᐊᕐᕕᐅᖃᑦᑕᖅᖢᓂ 

ᕗᕌᒃᓕᓐ ᒥᒃᓵᓄᑦ. 

 

ᑕᐃᒃᑯᐊ ᕗᕌᒃᓕᓐᒥ ᑐᑭᓯᔭᐅᒍᓐᓇᐃᓪᓕᐅᖅᑲᔪᑦ 

ᐅᓂᒃᑲᐅᓯᕆᔭᐅᓂᖏᑦ ᖃᕆᓴᐅᔭᒃᑯᑦ ᐅᐃᕖᑎᒍᑦ 

ᐃᓗᓕᓖᑦ ᖃᓄᐃᑉᐸᓪᓕᐊᓂᐅᕙᓚᐅᖅᓯᒪᔪᓂᒃ 

ᐃᑦᑕᕐᓂᓴᑐᖃᕐᓂᒃ ᐱᑐᖃᕕᓂᕐᓂᒃ 

ᐅᖃᐅᓯᕆᕙᓚᐅᖅᓯᒪᔭᖏᓪᓗ ᐃᓄᐃᑦ ᐊᒻᒪᓗ 

ᑕᒪᓐᓇ ᐊᑐᖅᑕᐅᓪᓚᕆᖕᓂᐊᖅᖢᓂ 

ᐃᓕᓴᖅᑎᓕᒫᓄᑦ ᖃᔅᓯᓂᒃ ᐊᕐᕌᒍᖃᕋᓗᐊᖅᐸᑦ. 

ᐊᒻᒪᓗ ᑲᓇᑕᒥ ᒐᕙᒪᖃᕐᕕᓕᒫᓄᑦ 

ᐊᑐᐃᓐᓇᕈᖅᑎᑕᐅᓯᒪᔪᖅ. ᓴᖅᑭᓛᖅᑐᖅ ᑖᓐᓇ ᔫᓐ 

2015-ᖑᓕᖅᐸᑦ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᐊᑎᖁᑎᖃᕈᓐᓃᕋᒪ. 3. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒥᔅᑐ 

ᐋᑯᐊᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐃᑦᑕᕐᓂᓴᐃᑦ ᐅᑎᖅᑕᐅᔪᑦ ᓄᐊᐄᒥᒃ 

ᐅᖅᓱᖅᑑᒧᑦ (ᐋᑯᐊᖅ) 

 

ᐋᑯᐊᖅ (ᑐᓵᔨᑎᒍᑦ): ᐅᓪᓛᒃᑯᑦ ᐃᓘᓐᓇᓯ, 

ᐅᖅᓱᖅᑐᕐᒥᐅᓪᓗ. ᐊᒻᒪᓗ ᖁᔭᓐᓇᒦᒃ ᐅᖃᖅᑏ. 

ᐅᖃᖅᑏ, ᐅᓪᓗᒥ ᓇᖏᖅᓯᔪᖓ ᖁᔭᓐᓇᒦᕈᒪᓪᓗᖓ 

ᑕᐃᒃᑯᐊ ᐱᔾᔪᐊᕌᓗᓐᓂᒃ ᐱᓕᕆᐊᖃᖅᓯᒪᒻᒪᑕ 

ᓇᑦᑎᓕᖕᒥ ᐃᑦᑕᓐᓂᓴᖃᕐᕕᒻᒥ 

ᓴᓐᖏᒃᑎᑉᐹᓪᓕᓐᓂᐊᒻᒪᔾᔪᒃ ᐃᓄᐃᑦ 

ᐱᖅᑯᓯᑐᖃᕕᓂᖏᑦ ᐊᒻᒪᓗ ᐅᖃᐅᓯᖏᑦ 

ᐅᖅᓱᖅᑑᒻᒥ. 

 

ᐅᖃᖅᑏ, ᑖᒃᑯᐊ ᓇᑦᑎᓕᒻᒥ ᐃᑦᑕᓐᓂᓴᖃᕐᕕᒃ 

ᐊᕐᕌᓂ ᒪᑐᐃᓚᐅᖅᓯᒪᔪᖅ ᐊᒻᒪᓗ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᖃᑎᖃᖅᓯᒪᔪᑦ ᐋᔅᓗ ᓄᐊᕙᐃᒥ 

ᐃᑦᑕᓐᓂᓴᖃᕐᕕᖓᓂ ᐊᒻᒪᓗ ᐊᑕᐅᓯᐅᓐᖏᑦᑐᓂ 

ᐱᑐᖃᕐᓂᒃ ᐅᑎᖅᑎᑦᑎᓯᒪᓪᓗᑎᒃ. ᑕᐃᒃᑯᐊ 

ᐱᑐᖃᐃᑦ ᓇᑦᑎᓕᒃ ᑕᒫᓂ ᐱᔭᐅᓚᐅᖅᓯᒪᔪᑦ 1903 

ᐊᒻᒪᓗ 1905 ᐊᑯᓐᓂᖓᓂ ᕋᐅᔪᓪ ᐃᐊᑦᒪᓐᓴᒻᒧᑦ 

ᐊᒻᒪᓗ ᓄᐊᕕᐊᒧᑦ ᓇᒃᓴᖅᑐᓂᒋᑦ. 

 

ᐅᖃᖅᑏ, ᖁᕕᐊᓱᒃᑐᖓ ᑖᒃᑯᐊ ᐃᑦᑕᕐᓂᓴᐃᑦ 

ᐊᖏᕐᕋᖅᓯᒪᓕᖅᑐᑦ ᐊᒻᒪᓗ ᓱᕋᒃᓯᒪᓐᖏᖦᖢᑎᒃ. 

ᑕᒪᑐᒪᓂ ᑕᖅᑭᒥ ᐊᑕᐅᓯᐅᓐᖏᑦᑐᑦ ᐃᓐᓇᑐᖃᐃᑦ 

ᐃᓕᓪᓂᐊᔅᓯᓐᓈ ᑲᑎᒪᓂᖃᓚᐅᖅᑐᑦ ᕿᒥᕐᕈᓇᒃᖢᑎᒃ 

ᑖᒃᑯᓂᖓ ᐱᑐᖃᕐᓂᒃ ᐅᑯᐊ ᐃᓚᐅᓪᓗᑎᒃ: 

 

- ᔨᒥ ᕿᖁ 

- ᒥᐅᕆ ᐊᕿᒡᒋᐊᖅ 

- ᔮᓂᑕᓐ ᕼᐃᕿᓂᖅ 

- ᑖᒻᒥ ᑕᕙᓗᒃ 

- ᓕᐅ ᕼᐅᒥᑦᑐᖅ 

- ᓵᐅᓪ ᕿᓐᓂᖅ 

- ᕋᐅᓯ ᑭᒋᐊᖅ 

- ᕈᑎ ᕿᖁᑦ 

- ᐊᓕᓯᐊ ᑲᒥᖕᒫᓕᒃ, ᐊᒻᒪ 

- ᓘᓯ ᓂᒥᖅᑕᖅᑐᖅ. 

 

ᑖᒃᑯᐊ ᖁᔭᓐᓇᒦᖅᐸᒃᑲ ᐃᓐᓇᑐᖃᐃᑦ 

ᐃᓚᐅᔪᓐᓇᓚᐅᕐᒪᑕ, 

ᐅᓂᒃᑲᐅᓯᖃᕈᓐᓇᓚᐅᖅᓯᒪᖕᒪᑕ ᐱᖃᑎᒋᓪᓗᒋᑦ 

ᐅᖅᓱᖅᑑᒻᒥᐅᑦ ᐊᒻᒪᓗ ᒪᒃᑯᒃᑐᑦ. ᑕᒪᒃᑯᐊ 

ᐸᐸᑕᐅᒍᓐᓇᓐᓂᐊᒻᒪᑕ ᑐᓴᐅᒪᔭᐅᔪᓐᓇᓐᓂᐊᒻᒪᑕ 

ᓴᓇᕐᕈᑎᑐᖃᕕᓃᑦ ᐊᒻᒪᓗ ᐊᓐᓇᐅᒪᔾᔪᑏᑦ. 

 

ᐅᖃᖅᑏ, ᑕᐃᒃᑯᐊ ᐱᑐᖃᐃᑦ 

ᐊᑐᖅᑕᐅᖃᑦᑕᓚᐅᖅᓯᒪᔪᑦ 1800 ᐊᑐᖅᑎᓪᓗᒍ 

ᐃᒻᒪᑲᓪᓚᒃ ᓯᕗᓪᓕᕕᓂᑦᑎᓐᓄᑦ. ᑖᒃᑯᐊ 

ᐱᒋᐊᖅᑕᐅᔪᑦ ᐃᓐᓇᓐᓄᑦ ᑲᑐᔾᔭᐅᓪᓗᑎᒃ 

ᐱᓕᕆᐊᕆᔭᐅᓚᐅᖅᑐᑦ ᐃᓄᐃᑦ ᐅᖃᐅᓯᖏᓪᓗ 

ᓄᐊᑕᐅᓪᓗᑎᒃ. 

 

ᐅᖃᖅᑏ, ᖁᕕᐊᓱᒃᑐᒍᑦ ᑕᒪᓐᓇ ᐅᖃᐅᓯᓕᕆᓂᖅ 

ᐃᓚᒋᔭᐅᖃᑕᐅᓪᓚᕆᒻᒪᑦ ᐱᖅᑯᓯᑦᑎᓐᓄᑦ, ᑕᐃᒪ 

ᑖᒃᑯᐊ ᖁᔭᓐᓇᒦᖅᑕᐅᓕᑦ 

ᐃᖅᑲᓇᐃᔮᕆᔭᐅᓯᒪᔪᕕᓃᑦ ᓇᑦᑎᓕᒻᒥ 

ᐃᑦᑕᕐᓂᓴᖃᕐᕕᒻᒥ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ 

ᒪᑉᓴᓚᒃ. 

ᐱᔨᑲᑖᑦ ᓂᕈᐊᖅᑎᒥᓐᓃᖔᖅᑐᑦ (ᒪᑉᓴᓚᒃ) 

 

ᒪᑉᓴᓚᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ 

ᓇᐅᔮᒻᒥᐅᑦ, ᓴᓪᓕᒻᒥᐅᑦ ᐊᒻᒪᓗ ᓄᓇᕗᒻᒥᐅᑦ. 

 

ᐅᖃᖅᑎᑦᑎᔩ, ᑖᒃᑯᐊ ᐃᓕᑕᕆᓚᐅᖅᓯᒪᒐᓗᐊᖅᖢᒋᑦ 

ᐃᓕᑕᓐᓇᖅᑎᓪᓗᒍ ᑕᒡᕙᓂ ᓂᑉᓕᐅᑎᒋᔪᒪᓪᓗᒋᑦ 

ᑖᒃᑯᐊ ᐱᔨᒋᔭᑯᓗᒋᓚᐅᖅᑕᕗᓐ ᑯᕆᔅᑕᕗᑦ ᐃᑦᑐᖅ, 

ᓴᓪᓕᕐᒥᐅᑕᖅ ᐊᒻᒪ ᓇᐅᔮᕐᒥᐅᑕᖅ, ᐱᓐᓄᐊ ᒪᓕᑭ. 

 

ᑖᒃᑯᐊ ᓇᓗᓇᓐᖏᒻᒪᑦ ᓂᕈᐊᖅᑕᐅᓯᒪᓲᖑᒻᒪᑕ 

ᐃᓕᓐᓂᐊᕝᕕᒻᒦᓐᖔᖅᖢᑎᒃ. 

ᐃᓕᓐᓂᐊᖅᑎᐊᕐᓂᒧᓪᓗ ᐊᒻᒪ 

ᐱᓕᕆᑦᑎᐊᕋᓱᖕᓂᒻᒧᑦ ᑕᒡᕙᓂ, ᐊᒻᒪᓗ 

ᑕᒡᕙᓃᑎᓪᓗᒋᑦ ᐱᓕᕆᑦᑎᐊᕕᒡᔪᐊᖅᑐᑎᒃ ᐊᒃᓱᐋᓗᒃ 

ᐃᑲᔪᕐᓂᖃᓚᐅᒻᒥᖕᒪᑕ ᑕᒡᕙᓂ ᐊᒻᒪᓗ 

ᓇᓗᓇᓐᖏᑦᑐᖅ ᐊᖓᔪᖅᑲᒥᓐᓂᒃ 

ᓴᕆᒪᒋᔭᐅᓪᓚᕆᒻᒪᑕ. 

 

ᐅᖃᖅᑎᑦᑎᔩ, ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ 

ᑕᒡᕙᓂ ᓴᕆᒪᒍᓱᖃᑎᒋᔪᒪᑦᑎᐊᖅᐸᒃᑲ ᐊᒻᒪ 

ᖁᔭᓕᖃᑎᒋᓗᒋᑦ ᑖᒃᑯᓂᖓ ᑕᒡᕙᓃᓚᐅᖅᑐᓂᒃ 

ᐅᑉᓗᒥ ᐊᖏᕐᕋᐅᔪᒫᓕᕐᒥᒻᒪᑕ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑕᓯᐅᔭᔾᔪᐊᒻᒧᑦ, ᒥᔅᑐ 

ᕋᒻᐴᑦ. 

ᕼᐋᓗᐄᑦᑎᐊᖁᔨᓂᖅ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ, ᐊᒻᒪᓗ 

ᐅᓪᓛᒃᑯᓐ. 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᕐᓂᕋ ᓇᓪᓕᐅᑎᑦᑎᐊᖁᕙᕋ 20-ᓂᒃ 

ᐊᕐᕌᒍᖃᕐᓂᐊᓕᒻᒪᑦ ᖃᐅᒃᐸᓐ. 

 

ᐅᖃᖅᑏ, ᖃᐅᔨᒃᑲᐃᕗᖓ ᓈᒻᒪᒃᓯᒃᐸᓐ ᑕᐃᒃᑯᐊ 

ᐊᓐᓄᕌᕐᓗᒃᓯᒪᔪᐋᓗᐃᑦ ᐊᖅᑯᑎᓂ 

ᐱᓱᑲᑕᓐᓂᐊᓕᕐᒥᒻᒪᑕ ᖁᕕᐊᓲᑎᖃᕐᓗᑎᒃ. ᑕᐃᒪᓐᓇ 

ᐊᓐᓄᕌᕐᓗᓐᓇᐅᑎᓪᓗᒍ ᓈᒻᒪᒃᓯᒃᐸᑦ ᑕᒪᓐᓇ 

ᐅᖃᐅᓯᕆᔪᒪᓂᐊᕋᒃᑯᑦ. 

 

ᐊᒻᒪᓗ ᐅᖃᖅᑏ, 

ᐊᖏᕐᕋᖅᓯᒪᔾᔮᓐᖏᒃᑲᓗᐊᖅᑎᓪᓗᖓ ᐅᓐᓄᒃ, 

ᑐᓂᐅᖅᑲᐃᔾᔮᓐᖏᒃᑲᓗᐊᖅᑎᓪᓗᖓᓗ 

ᐅᖁᒻᒥᐊᒐᕐᓂᒃ ᓄᓇᓕᓕᒫᑦ 

ᐊᑦᑕᓇᕐᔭᐃᖅᓯᒪᑦᑎᐊᕐᓗᑎᒃ ᐱᓱᕋᔭᓐᓂᐊᖅᐳᑦ. 

 

ᐸᓖᓯᒃᑯᑦ ᐊᒻᒪᓗ ᕼᐋᒪᓚᒃᑯᓐ ᑕᖅᑳᓃᓐᓂᐊᖅᑐᑦ 

ᓇᐅᑦᑎᖅᓱᑦᑎᐊᓪᓗᑎᒡᓗ ᒪᒃᑯᒃᑐᖁᑎᑦᑎᓂᒃ. ᐊᑏ, 

ᐅᔾᔨᖅᓱᑦᑎᐊᓐᓂᐊᖅᐳᓯ ᐊᖅᑯᑯᔅᓯ ᐅᓐᓄᒃ. 

 

ᒪᓕᒐᓕᐅᑎᓕᒫᑦ ᐊᑏ, ᐊᑕᕐᓇᕐᔭᐃᖅᓯᒪᑦᑎᐊᕐᓗᓯ 

ᐊᓐᓄᕌᓪᓗᔅᓯᒪᓂᐊᖅᐳᓯ ᐅᓐᓄᒃ. ᖁᔭᓐᓇᒦᒃ 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, 

ᒥᔅᑐ ᕼᐃᒃᔅ. 

ᕼᐋᓗᐄᑦᑎᐊᖁᔨᓂᖅ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᓄᐊᓗᑭᐊᖅ ᐃᓚᒃᑲᓐᓂᕈᓐᓇᖅᐸᕋ. 

 

ᑕᐃᒪ ᑖᓐᓇ ᐊᑦᑕᓇᕐᔭᐃᖅᓯᒪᑦᑎᐊᕐᓗᓯ 

ᐊᓐᓄᕌᕐᓗᓐᓇᐅᑎᓪᓗᒍ ᑕᖅᑳᓂᑲᑕᓐᓂᐊᖅᐳᓯ  

ᑕᒫᓂᓗ ᒪᖁᕈᔪᒃᑐᕈᓘᒻᒪᑦ ᐊᒻᒪᓗ ᖁᐊᓵᓗᓪᓗᓂ 

ᐅᔾᔨᓱᑦᑎᐊᓂᐊᖅᐳᓯ ᑕᒫᓂ ᐃᖃᓗᒻᒥᐅᑕᐃᑦ. 

 

ᐊᒻᒪᓗ ᐅᓄᒃ ᐱᓗᐊᓐᖑᐊᕐᓗᒍ 

ᖃᓄᐃᑦᑐᖃᕐᓂᐊᖏᒻᒪᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ 

ᐃᓄᒃ. 

ᑭᒡᒐᖅᑐᐃᓂᖅ ᐅᖅᑯᕐᒥᐅᓂᒃ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 

ᐅᖃᐅᓯᒃᓴᒃᑲ ᐅᖃᐅᓯᕆᒋᐊᓚᐅᖏᓂᓐᓂ 

ᓇᓪᓕᐅᑎᓯᒪᒻᒪᑦ ᐅᓪᓗᒥ ᐱᖃᓐᓇᕆᔭᕋ, ᐃᓅᖃᑎᒐ, 

ᐃᑲᔪᖅᑎᒐ ᐊᐃᑉᐸᑯᓗᒐ ᒥᐊᓕ. ᐅᓪᓗᒥ 

ᐅᓪᓗᖃᑦᑎᐊᕆᑦ, ᑕᐃᒃᑯᐊᓗ ᑲᑎᒪᔾᔪᑎᐊᓗᐃᑦ 

ᐱᓕᕆᐊᕐᕆᓂᐊᖅᑕᑎᑦ ᑐᐊᕕᕐᓇᓗᐊᖏᑦᑐᑦ 

ᖃᐅᑉᐸᑦ ᓯᕙᑖᕐᕕᐅᓂᐊᕐᒪᑦ. ᐅᓪᓗᒥ ᑕᑯᓂᐊᖅᐸᒋᑦ 

ᐅᓪᓘᑉ ᐃᓚᖓᓂ. 

 

ᐅᖃᖅᑏ, ᓇᖏᖅᓯᔪᖓᓕ ᑐᓴᖅᑎᑦᑐᒪᓪᓗᑎᒃ, 

ᐅᓇᓗ ᐃᒡᓗ ᑐᓴᖅᑎᑦᑐᒪᓪᓗᒍ ᑖᒃᑯᐊ 

ᕿᑭᖅᑕᕐᔪᐊᕐᒥᐅᑦ ᕼᐋᒻᓚᒃᑯᖏᑦ ᐱᖁᔨᕗᖔᕈᑎᒥᒃ 

ᓴᖅᑭᑦᑎᓯᒪᒻᒪᑕ ᑎᓕᐅᖅᑐᐃᔪᒥᒃ ᐊᒻᒪᓗ 

ᐱᔪᓐᓇᑎᑦᑎᔪᒥᒃ ᐅᖃᖅᑎᐅᔪᓐᓇᖁᓪᓗᖓ ᐅᕙᓂ 

ᐃᒡᓗᑉ ᐃᓗᐊᓂ ᐃᓱᒫᓗᑎᒋᔭᖏᓐᓂᒃ ᐊᒻᒪᓗ 

ᐊᐱᖅᑯᑎᒋᔭᐅᖁᔭᖏᓐᓂᒃ. ᑖᒃᑯᐊ 

ᒪᓕᒐᓕᐅᖅᑎᔅᓴᒧᑦ ᓂᕈᐊᕐᓇᖅᓯᓂᐊᖅᑐᖅ 

ᑎᑭᓚᐅᓐᖏᓐᓂᖓᓂ. 

 

ᐅᖃᖅᑏ, ᐅᖃᕈᒪᓪᓗᖓ ᐅᐱᒍᓱᑉᐳᖓ ᐊᒻᒪᓗ 

ᒥᒃᖡᓕᖅᐳᖓ ᐅᑉᐱᕆᔭᐅᓂᕋ ᑖᒃᑯᓄᖓ 

ᕿᑭᖅᑕᕐᔪᐊᕐᒥᐅᑦ ᓯᕗᓕᖅᑎᖏᓐᓄᑦ . ᐊᒻᒪᓗ 

ᐅᖃᐅᑎᔪᒪᓪᓗᒋᑦ ᕿᑭᖅᑕᕐᔪᐊᕐᒥᐅᑦ ᖃᐅᔨᒪᒋᑦᑎ 

ᐊᔪᓐᖏᓐᓂᓕᒫᕋ ᐊᑐᕐᓗᒍ ᐃᓱᒪᒋᔭᓯ 

ᐅᖃᐅᓯᕆᖁᔭᓯᓗ ᐅᖃᐅᓯᕆᖃᑦᑕᓂᐊᖅᐸᒃᑲ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1414 

ᐅᕙᓂ ᐃᓪᓘᑉ ᐃᓗᐊᓂ ᐊᒻᒪᓗ ᓯᓚᑖᓂ 

ᒐᕙᒪᒋᔭᑦᑎᓐᓄᑦ. 

 

ᐅᖃᖅᑏᓗᑦᑕᐅᖅ ᐅᖃᒃᑲᓐᓂᕈᒪᓪᓗᖓ 

ᑲᖏᖅᑐᒑᐱᒻᒥᐅᑦ ᑐᓐᖓᓵᕆᕙᑦᓯ ᐅᕙᓐᓂᒃ 

ᐊᖅᑯᑎᖃᕈᒪᓐᓂᕈᑦᓯ ᐃᓱᒫᓗᑎᖃᓐᓂᕈᑦᓯ, 

ᒐᕙᒪᒃᑯᓐᓄᑦ ᑐᓴᖅᑕᐅᔭᕆᐊᖃᕋᓱᒋᔭᑦᓯᓂᓪᓘᓐᓃᑦ 

ᐃᓕᒃᓯᓄᑦᑕᐅᖅ ᒪᑐᐃᖓᒍᒪᒋᕗᖓ 

ᖃᓄᑐᐃᓐᓇᑦᑎᐊᖅ ᐃᑲᔪᕈᓐᓇᕈᒪ.. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ ᐊᒡᒍᐊᓄᑦ 

ᐊᒻᒪ ᑎᑭᕌᕐᔪᐊᕐᒧᑦ, ᒥᔅᑐ ᖁᒃᓱᒃ. 

ᓵᒥᐅᓪ ᐊᒻᒪ ᑳᓪᕕᓐ ᑎᓕ (ᖁᒃᓱᒃ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᒡᓗᐊᕕᒃ. 

ᐅᑉᓛᑰᖅᖣᒋᑦ ᓄᓇᕗᑦᒥᐅᖃᑎᒃᑲ ᐊᒻᒪᓗ 

ᐊᕐᕕᐊᕐᒥᐅᖃᑎᒃᑲ ᐅᑉᓛᒃᓯᐊᖅ. 

 

ᐅᖃᖅᑏ, ᐅᑉᓛᖅ ᓇᖏᖅᓯᔾᔪᑎᖃᑉᐳᖓ 

ᕼᐊᕼᐃᒪᕼᐆᑎᖃᖃᑕᐅᖃᑎᖃᑉᓗᕼᐃ ᑕᒫᓂ 

ᐅᓂᒃᑳᕆᓂᐊᑉᑕᓐᓂᒃ ᐅᓪᓛᖑᔪᖅ ᑕᒪᓐᓇ. 

 

(ᑐᓵᔨᑎᒍᑦ) ᐅᖃᖅᑏ, ᐅᑉᓗᒥ ᖁᕕᐊᓱᒃᑐᖓ ᑕᒫᓂ 

ᓂᑯᕕᑦᑑᓪᓗᐊᕋᒪ ᑖᒃᑯᐊ ᓄᑲᕇᒃ 

ᐊᕐᕕᐊᕐᒥᐅᑕᐅᓚᐅᖅᑑᒃ. ᐅᖃᖅᑏ, ᐅᖃᐅᓯᕆᔮᒃᑲᓐ 

ᓵᒥᐅᓪ ᕌᐳᑦ ᑲᑐᒃᖠᓕᒃ ᐊᒻᒪ ᑭᐅᓪᕙᓐ ᕗᕌᒃ 

ᐅᕕᖓᔮᖅ ᑎᓕ. 

 

ᑖᒃᑯᐊ ᑕᒪᕐᒥᒃ ᑎᒻᒥᓲᖅᑎᐅᓕᕐᒪᑎ. ᐊᒻᒪ ᑖᓐᓇ ᓵᒻ 

ᐊᖏᔪᖅᑎᖅ ᑎᒻᒥᓲᖅᑎᐅᓪᓗᓂ ᑲᓇᐃᑎᐊᓐ 

ᐃᕼᐊᕈᐃᖅᑐᓕᕆᔨᖏᓐᓄᑦ ᐊᒻᒪ ᓵᒻ 

ᐊᑦᑎᖅᑕᐅᓯᒪᓗᓐᓂ ᓂᖏᐅᖓᓂᒃ ᓖᑎᐊ ᖃᐳᒃ, 

ᒪᒃᑯᑦᑑᒐᓗᐊᖅᑎᓪᓗᒍ ᐊᖁᑎᐅᖃᑦᑕᖅᓯᒪᓕᖅᑯᖅ  

ᖁᓛᒍᓕᓄᑦ ᑕᐃᒪ 2011-ᕙᒻᒥ. 

 

ᐊᒻᒪ ᑳᕕᓐ ᑖᓐᓇ ᓄᑲᑦᑎᖅ, ᐊᑦᑎᖅᑕᐅᓯᒪᔪᖅ 

ᑕᐃᕕᑦ ᐅᕕᖓᔮᖅ ᐊᖁᑎᐅᒋᕗᖅ ᑭᕙᓪᓕᕐᒥ 

ᑎᒻᒥᓲᓕᕆᔨᒃᑯᖏᓐᓄᑦ. ᐃᓕᓐᓂᐊᕈᑎᖏᓐᓂᑦ  

ᐱᔭᕇᖅᓯᓚᐅᖅᑐᖅ ᒪᓐᒃᑕᓐ ᐊᒻᒪᓗ ᑕᐃᒪᖓᓂ ᔫᓂ 

2013 ᑎᒻᒥᓲᖅᑎᐅᒋᐊᓕᓚᐅᖅᑐᖅ. 

 

ᑕᐃᒪ ᖁᕕᐊᓱᒃᑲᒪ ᖃᐅᔨᒪᔭᐅᖁᔭᒃᑲ ᑖᒃᑯᐊ 

ᐃᓕᓐᓂᐊᖅᓯᒪᓂᖏᑦ ᐊᑐᖅᖢᒋᑦ 

ᑎᒻᒥᓲᖅᑎᐅᔫᓪᓗᐊᓕᕐᒪᑎᒃ ᑕᒪᕐᒥᒃ. ᑕᐃᒪ 

ᐊᓯᖏᑦᑕᐅᖅ ᐃᓄᐃᑦ ᓄᓇᕗᑦᒥᐅ 

ᖃᖓᑕᓲᖅᑎᐅᒍᒪᓯᒪᔪᐃᑦ ᐊᔪᓐᖏᓐᓂᕋᕈᓐᓇᕆᕗᑦ 

ᑖᒃᑯᐊᑎᑐᓪᓗᐊᖅ ᐊᒻᒪᓗ ᑕᐃᒃᑯᓄᖓ ᐊᕐᓇᓄᑦ 

ᐊᒻᒪ ᐊᖑᑎᓄᑦ ᖃᖓᑕᓲᖅᑎᐅᒍᒪᓯᒪᔪᓄᑦ ᐊᑏ 

ᑲᔪᓯᑦᑎᐊᕆᔅᓯ ᐱᒍᒪᔭᒃᓯᓐᓂ. ᖁᔭᓐᓇᒦᒃ 

ᐅᖃᖅᑎᑦᑎᔨ.  

 

>>ᐸᑦᑕᑐᖅᑐ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, ᒥᔅᑐ 

ᒪᐃᒃ. 

ᐸᓐᓂᖅᑑᒥᐅᖅ ᖃᑦᑎᕆᔨ 

ᐱᓂᐅᖃᑦᑕᐅᑎᖃᑕᐅᔪᖅ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ ᐅᖃᖅᑎᑦᑎᔩ 

ᐱᕕᖃᖅᑎᑕᐅᒐᒪ. ᐅᓪᓛᒃᑰᖅᑲᒃᑲ ᐸᓐᓂᑑᕐᒥᐅᑦ 

ᓄᓇᕗᒻᒥᐅᓪᓗ. 

 

ᐃᓛᒃ ᐅᖃᐅᓯᖃᕈᒪᔪᖓᑦᑕᐅᖅ ᑖᔅᓱᒥᖓ ᐋᓕᒃᔅ 

ᕿᓚᕝᕙᕐᒥᒃ ᐸᓐᓂᑑᕐᒥᐅᑕᕐᒥᒃ. ᑖᓐᓇ 

ᐃᓚᒋᔭᐅᓚᐅᕐᖓᑦ ᑖᒃᑯᓄᖓ ᖃᑦᑎᕆᔩᑦ 

ᐱᓕᑭᓴᐅᑎᓂᖃᖅᑎᑕᐅᓯᒪᑎᓪᓗᒋᑦ. ᑖᒃᑯᓄᖓ 

ᓄᓇᕗᒻᒧᑦ ᐃᓚᒋᔭᐅᓪᓗᓂ, ᑖᓐᓇ ᐃᓅᓱᒃᑑᓪᓗᓂ 

ᑖᒃᑯᐊᓗ ᐃᓚᖏᑦ. ᑖᒃᑯᐊ 

ᐱᓕᕆᑦᑎᐊᖃᑦᑕᖅᓯᒪᓪᓚᕆᒻᒪᑕ 

ᐃᖃᐃᓕᓴᐃᓐᓈᓗᓐᖏᒃᑲᓗᐊᖅᑐᑎᒡᒎᖅ. 

 

ᑕᐃᒪ ᒥᓂᔅᑕ ᓴᒻᒧᖅᑐᖅ ᓇᓗᓇᐃᖅᓯᓚᐅᕐᖓᑦ 

ᑕᐃᒪᐃᓕᖓᔪᓂᒃ ᑕᕝᕙᓐᖓᑦ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᓯᒪᓂᐅᓚᐅᖅᑐᓂ ᐃᓛᒃ ᖃᑦᑎᕆᔩᑦ ᒥᔅᓵᓄᑦ. 

ᑖᓐᓇ ᐋᓕᒃᔅ ᐃᓚᐅᖃᑕᐅᑦᑎᐊᓪᓚᕆᓯᒪᒻᒪᑦ ᑖᓐᓇᓗ 

ᐱᓇᓱᒃᑲᐅᓲᖑᓪᓗᓂ ᖃᓄᑐᐃᓐᓇᖅ. ᓇᓗᓇᓐᖏᒻᒪᑦ  

ᑖᒃᑯᐊ ᖃᑦᑎᕆᔩᑦ ᐊᑭᑦᑐᕋᐅᑎᒐᓚᒃᑎᓪᓗᒋᑦ 

ᐱᓂᑭᓴᐅᑎᒐᓚᒃᑎᓪᓗᒋᑦ ᓴᓐᖏᔪᑦ, ᐅᕿᓚᔪᑦ, 

ᐊᐅᓚᔾᔭᒃᓴᕋᐃᑦᑐᑦ ᑕᖃᔪᓐᓇᑦᑎᐊᓐᖏᑦᑐᑦ ᑕᐃᒃᑯᐊ 

ᑭᓯᐊᓂ ᐃᓚᐅᖃᑦᑕᕐᖓᑕ ᓇᓗᓇᓐᖏᒻᒪᑦ. 

 

ᑖᓐᓇ ᑕᐃᒪᐃᑦᑑᖃᑕᐅᓂᖓᓄᑦ ᓇᓗᓇᐃᕈᒪᓪᓗᒍ, 

ᐅᐱᒋᓪᓗᒍᓗ ᐊᒻᒪᓗ ᑖᒃᑯᐊ ᐸᓐᓂᑑᕐᒥᐅᖑᖃᑎᒃᑲ 

ᑖᔅᓱᒥᖓ ᐋᓕᒃᔅᒥᑦ ᐅᐱᒍᓱᖃᑎᒋᔪᒪᓪᓗᒋᑦ. 

ᐊᒻᒪᑦᑕᐅᖅ ᑖᒃᑯᐊ ᐃᓚᒋᓚᐅᖅᑕᖏᑦ ᓄᓇᕗᒻᒧᑦ 

ᐱᓂᑭᓴᐅᑎᓚᐅᖅᑐᐃᑦ ᐅᐱᒋᖃᓯᐅᑎᒋᔪᒪᓪᓗᒋᑦ. 

ᑖᒃᑯᐊ ᐃᓅᓱᒃᑑᑎᒐᓚᐅᓐᓇᐅᒻᒪᑕ ᓇᓗᓇᓐᖏᒻᒪᑦ, 

ᑕᐃᒪᐃᒻᒪᑦ, ᑖᒃᑯᐊ ᐃᓕᓴᕆᔭᐅᑦᑎᐊᖁᒋᕙᒃᑲ. 

 

ᐊᒻᒪᓗ ᑖᔅᓱᒪ ᐋᓕᒃᔅ ᕿᓚᕝᕙᐅᑉ ᐊᖓᔪᖅᑳᕆᔭᖏᑦ 

ᖁᕕᐊᒋᒋᓪᓗᒋᑦ ᐊᒻᒪᑦᑕᐅᖅ ᑖᒃᑯᐊ 

ᐸᓐᓂᑑᕐᒥᐅᖑᖃᑎᒃᑲ ᑖᔅᓱᒥᖓ 

ᐃᓕᓴᖅᓯᓯᒪᑦᑎᐊᖁᓪᓗᒋᑦ ᑖᓐᓇ ᐋᓕᒃᔅ 

ᐱᖃᑕᐅᑦᑎᐊᖃᑦᑕᕐᓂᖓᓂᒃ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 166 - 4(2): 

ᓇᓪᓕᐅᑎᑦᑎᐊᖁᔨᓂᖓ ᓄᓕᐊᒥᓂᒃ 

ᐃᓕᓴᐱᒥᒃ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔩ, 

ᐊᒻᒪᓗ ᐅᓪᓛᖑᔪᖅᑕᐅᖅ, ᐃᓛᒃ ᐅᓪᓛᖑᔪᖅ ᓱᓕ. 

ᑖᓐᓇᑦᑕᐅᖅ ᐊᐃᑉᐸᕋ, ᓄᓕᐊᕋ ᓇᓪᓕᐅᑎᖕᒥᖕᒪᑦ 

ᐅᓪᓗᒥ ᓇᓪᓕᐅᕐᓂᖅᓯᐅᑦᑎᐊᖁᕙᕋ, 

ᐅᓪᓗᖃᑦᑎᐊᕆᑦ ᓄᓕᐊᖅ. ᐊᒻᒪᓗ ᑕᒪᒃᑯᐊ 

ᓇᓪᓕᐅᑎᔪᑦ, ᐊᒥᓱᐃᑦ ᑕᒫᓂ ᓄᓇᕗᒻᒥ. 

 

ᑕᐃᒪ ᐅᓪᓗᒦᓛᒃ Hᐋᓗᕖᖑᒐᓗᐊᖅᑎᓪᓗᒍ ᐅᓇ 

ᖃᓪᓗᓈᑎᑐᑦ Hᐋᓗᕖᓐᖑᓂᕋᖅᑕᐅᔪᖅ ᐃᓄᒃᑎᑐᑦ 

ᐊᑎᖃᓗᐊᖅᑰᓐᖏᑦᑑᒐᓗᐊᖅ. ᑭᓯᐊᓂ  

ᑕᐃᒪᓐᓇᐃᒃᑲᓗᐊᖅᑎᓪᓗᒍ ᑕᒪᒃᑯᐊ 

ᐅᔾᔨᖅᓱᑦᑎᐊᖁᒋᕙᒃᑲᑦᑕᐅᖅ ᓄᓇᑦᑎᓐᓂ, 

ᐃᒡᓗᓕᖕᒥ, ᑕᒫᓂᑐᐃᓐᓇᖅᑕᐅᖅ ᓄᓇᕗᒻᒥ. 

ᐅᔾᔨᖅᓱᖅᑎᐊᕐᓂᐊᕆᕗᓯ ᑕᒪᒃᑯᐊ ᓄᑕᖅᑲᕗᑦ 

ᐅᔾᔨᖅᓱᑦᑎᐊᖃᑦᑕᕐᓂᐊᖅᐸᕗᑦ. ᑕᒫᓂ ᑕᐃᒪ 

ᐱᓱᑲᑕᖕᓂᐊᕐᒥᖕᒪᑕ ᓇᓂᑐᐃᓐᓇᖅ ᓄᓇᕗᓕᒫᒥ, 

ᑕᐃᒪᓐᓇᐃᖃᑦᑕᕐᒪᑕ. 

 

ᐃᒻᒪᖄ ᐅᖃᒃᑲᓐᓂᑐᐃᓐᓇᕐᓗᖓ, ᓄᓕᐊᕋᑦᑕᐅᖅ 

ᐅᓪᓗᖃᑦᑎᐊᖁᑕᐃᓐᓇᕆᕙᕋ ᐅᓪᓗᒥ 

ᓇᓪᓕᐅᑎᑎᓪᓗᒍ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ. (ᑐᓵᔨᑎᒍᑦ) 

ᑲᑎᒪᒃᔪᑎᔅᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓯᒪᔪᓄᑦ. 5. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒥᔅ ᐅᒡᔪᒃ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓇᖅᑯᑎᑦ 

ᐅᖃᖅᑎᑦᑎᔩ. ᓇᑦᑎᓕᖕᒥᐅᑕᓪᓗ ᐅᑉᐹᒃᑰᖅᖢᒋᑦ, 

ᐅᑉᓛᒻᒪᕆᐅᖕᒪᑦ ᑖᕙᓂ. 

 

ᑖᒻᓇ ᐊᓈᓇᒐ ᓇᓗᓇᐃᕈᒪᓪᓗᒍ ᑕᒫᓃᒻᒪᑦ, ᒥᐊᓕ 

ᐃᑦᑐᖓᑦ ᑕᓗᕐᔪᐊᒥᐅᑕᖅ. ᖁᔭᒋᕙᕋ ᑕᒪᐅᖓ 

ᐃᓐᓂᐊᖅᓯᒪᖕᒪᑦ, ᒥᐃᓕ ᐃᑦᑐᖓ. ᑖᒻᓇᓗ 

ᐊᕐᓇᕐᕕᒐ ᐃᒡᕕᐊᖅ, ᓯᐊᕋ ᑕᖁᓖᖅᑕᐅᖃᑦᑕᖅᑐᖅ. 

ᑕᒫᓂ ᐃᓕᓴᐃᔭᖅᑐᖅᓯᒪᔪᖅ ᐃᓅᓯᓕᕆᓂᕐᒥᒃ 

ᐃᓕᓴᕐᕕᐅᑉ ᐃᓗᐊᓂ. ᐃᓄᐃᑦ ᐱᖅᓯᖏᑦ, 

ᐃᓅᓯᓕᕆᔪᒃᓴᓄᑦ ᐃᓕᓴᐃᔫᑦᑕᕆᖕᒪᑦ. ᐃᑉᐸᒃᓴᖅ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᔭᕇᖅᑐᑦ, ᓯᐊᕋ ᑕᖁᓕᒃ, ᐊᕐᓇᕐᕕᒐ. ᑖᒃᑯᐊᒃ 

ᐊᓈᓇᒐᓗ ᐊᕐᓇᕕᒐ ᓇᒡᓕᒋᕙᒃᑲᒃ. 

 

ᑖᒻᓇᓗ ᑰᒑᕐᔪᖕᒥᐅᑕᖅ, ᓵᒻ ᐃᓐᓇᒃᓴᔭᖅ, 

ᐃᓕᓴᕐᕕᖕᒥ ᐃᓅᓯᓕᕆᔨᐅᖃᑕᐅᔪᖅ ᑰᕌᕐᔪᖕᒥᐅᑕᖅ 

ᑐᓐᖓᓱᒋᑦ. 

 

ᑖᒻᓇᓗ ᑕᒡᕙᓂ ᐅᑉᓛᒻᒪᕆᒃ ᐃᓂᖁᓇᕐᓂᖅᓴᐃᑦᑐᖅ, 

ᐅᐃᓐᓄᐊᕋ ᓇᐅᔭᖅ ᐅᒡᔪᒃ, ᑐᓐᖓᓱᒡᓕ.  

 

>>ᐸᑦᑕᑐᖅᑐᑦ  

  

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᒻᒧᑦ 

ᐳᓛᕆᐊᖅᓯᒪᔪᐃᑦ ᑐᓐᖓᓱᑦᑎᐊᕐᓕᑦ. 

ᒪᓕᒐᓕᐅᕐᕕᒻᒧᑦ ᐳᓛᕆᐊᖅᓯᒪᔪᑦ. ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᒥᔅᑕ ᖁᒃᓱᒃ ᐅᖃᕋᑖᖅᑲᐅᒻᒪᑦ ᑖᒃᑯᓂᖓ ᒪᕐᕉᓐᓂᒃ 

ᐃᓅᓱᒃᑑᓐᓂᒃ ᑕᒫᓂ ᓄᓇᕗᒻᒥ ᑕᐃᒃᑯᐊ 

ᖃᖓᑕᓲᖅᑎᐅᓕᕐᒪᑎᒃ. ᑕᐃᒪᓕ ᓇᓗᓇᐃᕈᒪᔭᕋ 

ᐊᓈᓇᖓ ᐊᒻᒪᓗ ᐅᐃᖓ ᖃᐅᔨᒪᒐᒃᑭ ᐊᕐᕌᒍᓄᑦ 

ᐊᒥᓲᓕᖅᑐᓄᑦ. ᑐᓐᖓᓱᖁᓪᓗᒍ ᑕᒫᓃᒻᒪᑦ ᔪᐃ 

ᑎᓕ. ᖁᔭᓐᓇᒦᒃ, ᐅᖃᖅᑏ. 

  

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᒻᒧᑦ 

ᑐᓐᖓᓱᒃᑎᐊᕆᑦ. ᒪᓕᒐᓕᐅᕐᕕᒻᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. ᒪᓕᒐᓕᐅᖅᑎᐅᖃᑎᒪ 

ᐅᖃᐅᓯᕆᐊᓂᕼᐋᓪᓚᕆᑦᑕᕋᓗᐊᖓ, ᑭᓯᐊᓂ 

ᓇᓗᓐᖏᓐᓇᒪ ᐅᖃᖅᑎᑦᑎᔩ, ᐅᐊᑦᑎᐊᖅ 

ᐅᖃᐅᕼᐃᖃᓚᐅᖅᑎᓪᓗᖓ ᑖᓐᓇ ᐊᖓᔪᖅᑳᖑᔪᖅ 

ᑐᓐᖓᕼᐅᖁᑉᓗᒍ ᑕᕝᕙᓂ ᐳᓛᕆᐊᖅᓯᒪᑎᓪᓗᒍ  

ᐊᒻᒪᓗ ᖃᕆᒪᖁᓪᓚᕆᒻᒪᑦ ᓇᓗᓐᖏᓐᓇᒪ ᒥᔅ ᑎᓕ 

ᑐᓐᖓᕼᐅᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

  

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᒻᒧᑦ 

ᐳᓛᖅᓯᒪᔪᖅᑎᒍᑦ ᑐᓐᖓᓱᑦᑎᐊᕆᑦᑎ. 

ᒪᓕᒐᓕᐅᕐᕕᒻᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ-ᓂᐊᖁᓐᖒᑦ, ᒥᔅ ᐊᖕᓇᑲᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 265 - 4(2): ᐃᖅᑲᓇᐃᔭᖅᑐᓕᕆᓂᖅ 

(ᐊᖕᓇᑲᖅ) 

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑮᓇᐅᔭᓕᕆᔨᒧᑦ ᐊᐱᕆᔪᒪᔪᖓ. 

 

ᑖᓐᓇ ᒪᓕᑦᑐᒍ ᓄᓇᕗᑦᒥ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᓄᑦ ᒪᓕᒐᖅ, ᒥᓂᔅᑕᐅᔪᖅ 

ᐊᕐᕌᒍᑕᒫᓯᐅᒻᒥᑦ ᐅᓂᒃᑳᓕᐊᓂᒃ 

ᓴᖅᑭᖅᑎᖃᑦᑕᕆᐊᖃᕐᖓᑦ ᑕᕝᕗᖓ 

ᒪᓕᒐᓕᐅᕐᕕᒻᒧᑦ ᑖᒃᑯᐊ ᐊᐅᓚᑕᐅᓂᖏᓐᓄᑦ 

ᐱᔨᒃᑎᕈᑏᑦ. ᑖᓐᓇ ᐱᒻᒪᕆᐅᒻᒪᑦ 

ᐅᓂᒃᑳᓕᐊᖑᓯᒪᔪᖅ ᐃᓗᓕᖃᐅᕈᓘᔭᖅᑎᓪᓗᒍ 

ᑐᑭᓯᒋᐊᕈᑎᓂᒃ ᑖᒃᑯᐊ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᖃᓄᐃᓕᖓᓕᕐᒪᖔᑕ. 

 

ᑖᓐᓇ 2012-13 ᓴᖅᑭᖅᑕᐅᓚᐅᕐᖓᑦ ᑭᓯᐊᓂ ᒪᐃ 

29, 2014 ᑕᒫᓂ ᐊᕐᕌᒍᒥ. ᖃᖓᓕ 

ᐅᓂᒃᑳᓕᐊᖑᓯᒪᔪᖅ ᐊᕐᕌᒍᒧᑦ 2013-14 

ᓴᖅᑭᖅᑕᐅᓛᖅᑲ ᒪᓕᒐᓕᐅᕐᕕᒻᒧᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᐃᒪ ᒫᓐᓇᐅᔪᖅ 

ᐱᓕᕆᓂᖃᖅᐸᓪᓕᐊᓕᖅᑐᒍᑦ ᓈᒻᒪᒋᔭᐅᖁᓪᓗᒋᑦ 

ᐅᓂᒃᑳᓕᐊᒃ ᑕᕝᕗᖓ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, 

ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᒥᓂᔅᑕ ᑭᐅᒍᓐᓇᕐᖓᑦ, ᐊᒻᒪᓗ 

ᓂᕆᐅᑉᐳᒍᑦ ᑖᔅᓱᒥᖓ ᐅᓂᒃᑳᒥ ᑕᑯᒋᐊᖓ. 

 

ᑖᒃᑯᐊ ᐊᕕᒃᑐᖅᓯᒪᔪᒧᑦ ᐊᕐᕌᒍᒧ ᐅᓂᒃᑳᓕᐊᑦ 

ᐱᔾᔪᑎᓕᓐᓄᑦ ᐃᓄᐃᑦ ᐃᖅᑲᓇᐃᔭᕐᓂᖏᓐᓄᑦ 

ᑕᐃᑲᓂ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᓴᖅᑭᖅᑕᐅᓚᐅᕐᖓᑦ ᒫᓯ 14-2014. ᑖᓐᓇ 

ᐅᓂᒃᑳᓕᐊᖅ ᑐᑭᓯᒋᐊᕈᑎᖃᓚᐅᖅᑯᖅ ᑎᑭᓯᒪᓪᓗᒍ 

ᑎᓯᐱᕆ 31, 2013. ᖃᖓᓕᑭᐊᕐᖓᐃ 

ᓴᖅᑭᖅᑕᐅᓛᖅᑲ ᐅᓂᒃᑳᓕᐊᒥᓃᑦ ᑕᐃᑲᓐᖓᑦ 

ᔮᓐᓄᐊᕆᒥ ᓯᑎᐱᕆᒧᑦ ᒪᓕᒐᓕᐅᕐᕕᒻᒧᑦ? 

ᖁᔭᓐᓇᒦᒃ, ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᒫᓐᓇᐅᔪᖅ ᐊᐅᓚᓂᖏᓐᓄᑦ 

ᐊᑲᐅᖏᓕᐅᒍᑎᖃᒐᓚᒻᒪᑦ, ᐱᓕᕆᕕᒋᔭᕋ 

ᑲᑎᖅᓱᐃᒌᑐᐊᖅᑲᑦ ᑐᑭᓯᒋᐊᕈᑎᓂᒃ ᑖᒃᑯᐊ 

ᓴᖅᑭᓛᖅᑕᕗᑦ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅ ᐊᖕᓇᑲᖅ.  

 

ᐊᖕᓇᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓂᕆᐅᑉᐳᒍᓪᓗ ᑖᔅᓱᒥᖓ ᐅᓂᒃᑳᓕᐊᒥᑦ ᑕᑯᒋᐊᖓ. 

 

ᒫᓐᓇᐅᔪᒥᑦ ᓇᒻᒥᓂᖃᕐᓂᕐᒧᑦ ᐸᕐᓇᐅᑎᐅᔪᖅ 

ᑕᕝᕗᖓ ᑮᓇᐅᔭᓕᕆᔨᒃᑯᓐᓄᑦ ᐅᖃᖅᓯᒪᒻᒪ 

ᐱᒻᒪᕆᐅᑎᑦᑎᓂᐊᕐᓂᕋᖅᑐᓂ ᒫᓐᓇᐅᔪᒥᑦ 

ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓄᑦ, 

ᐃᖅᑲᓇᐅᔭᖃᑎᖃᕐᓂᐊᕐᓂᕋᖅᑐᑎ 

ᐱᓕᕆᕝᕕᖓᓐᓂᑦ ᒐᕙᒪᓕᕆᔨᒃᑯᑦ ᑖᓐᓇ 

ᐃᓱᓕᒃᑎᓂᐊᓕᕐᓗᒍ ᒫᓐᓇᐅᔪᖅ ᐃᓄᓐᓄᑦ 

ᐱᔨᒃᑎᕈᑎᓄᑦ ᐃᓄᓕᕆᓂᕐᒧᑦ ᐊᑐᐊᒐᒃᓴᖓ, ᐊᒻᒪᓗ 

ᐱᒋᐊᓕᕐᓗᑎᑦ ᓴᖅᑭᖅᑕᐅᕙᓪᓕᐊᒋᐊᖃᕐᓂᖏᑦ.  

ᒥᓂᔅᑕ ᑐᑭᓯᑎᑦᑎᒍᓐᓇᖅᑲ ᐅᓪᓗᒥᒨᖓᔪᒥᑦ ᑖᓐᓇ 

ᖃᓄᐃᓕᖓᓕᕐᒪᖔᖅ. ᖁᔭᓐᓇᒦᒃ, ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᐃᒪ ᐅᖃᕈᓐᓇᖅᑐᖓ ᑭᖑᓪᓕᖅᐹᒥ  

ᓈᒻᒪᒋᔭᐅᓯᒪᓕᕐᒪᑕ ᓴᖅᑭᑎᒋᐊᕈᒫᖅᑕᒃᑲ 

ᐱᓇᓱᐊᕈᓯᐅᓂᐊᖅᑐᒥ. ᖁᔭᓐᓇᒦ, ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃᒧᑦ, ᒥᔅᑐ ᕼᐃᒃᔅ. 

 

ᐊᐱᖅᑯᑦ 266 - 4(2): ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᒪᓕᒐᖅ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᑯᑎᒋᓂᐊᖅᑕᕋ ᑮᓇᐅᔭᓕᕆᔨᒧᑦ 

ᑐᕌᖅᑎᓂᐊᖅᑕᕋ ᑲᒪᒋᔭᖃᖅᑎᓪᓗᒍ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᒪᓕᒐᖓᓂᒃ. 

 

ᐅᖃᖅᑏ, ᑕᒫᓂ ᐊᕐᕌᒍ ᐱᒋᐊᓕᕋᑖᖅᑎᓪᓗᒍ 

ᐅᖃᐅᓯᖃᓚᐅᕋᒪ ᐃᓱᒫᓘᑕᐅᓚᐅᖅᑐᒥᑦ 

ᑭᒡᒐᑐᖅᑎᒋᔭᕐᓄᑦ, ᑖᓐᓇᓗ ᒪᓕᒐᓕᐅᖅᑎᐅᔪᒧᑦ 

ᐅᓐᓂᓗᕐᓂᕋᖅᑕᐅᓚᐅᕐᖓᑦ ᐃᖅᑲᓇᐃᔭᕐᕕᐅᑉ 

ᐃᓗᐊᓂ ᖃᓄᐃᓕᐅᕐᓂᕆᔭᐅᔪᓂᒃ, ᐊᒻᒪᓗ 

ᒪᓕᒐᓕᐅᖅᑎᐅᖃᑎᒋᔭᕋ ᒥᔅᑕ ᐃᓄᒃ 

ᑕᐃᒪᓐᓇᓪᓗᐊᐸᓗᒃ ᑐᓴᖅᑐᒥᓂᐅᓂᕋᓚᐅᖅᑐᓂ 

ᑭᒡᒐᑐᖅᑎᒋᔭᕐᒥᓄᑦ.  

 

ᑖᓐᓇ ᐅᖃᐅᓯᕆᒃᑲᓐᓂᕈᒪᔭᕋ ᖃᓄᐃᑦᑐᑦ 

ᒪᓕᑦᑕᐅᔭᕆᐊᖃᕐᒪᖔᑕ ᐃᓕᔭᐅᓯᒪᓗᑎᑦ 

ᐃᓱᒫᓗᒍᑎᖃᕐᓂᕐᒧᑦ ᑕᒃᑯᐊ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᐊᐱᖅᓱᕈᓐᓇᕐᓗᑎᑦ, ᐅᕝᕙᓘᓐᓃᑦ 

ᐃᓱᒫᓘᑎᒋᔭᒥᓂᒃ ᐅᖃᐅᓯᖃᕈᓐᓇᕐᓗᑎᑦ, ᐊᒻᒪᓗ 

ᐃᓱᒪᒋᔭᒥᓂᒃ ᐱᔾᔪᑎᖃᖅᑐᒧᑦ ᒐᕙᒪᒃᑯᓐᓄᑦ 

ᐱᓕᕆᐊᔅᓴᐅᔪᓂᑦ ᐊᒻᒪᓗ ᐱᔨᑦᑎᕈᑎᐅᔪᓂᑦ 

ᑖᒃᑯᓄᖓ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᓄᑦ 

ᐱᓗᐊᖅᑐᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᐃᓚᒋᔭᖃᖅᑐᑦ ᒪᓕᒐᓕᐅᖅᑎᐅᔪᒥᑦ ᐅᕝᕙᓘᓐᓃᑦ 

ᑎᒃᑯᐊᖅᑕᐅᓯᒪᔪᓂᑦ. 

 

ᐅᖃᖅᑎ, ᐊᐱᖅᓱᑲᐃᓐᓇᕐᓂᐊᕋᒪ ᐊᓯᐊᒍᑦ 

ᑕᑯᓐᓇᓐᖑᐊᖔᕐᓗᒍ ᐊᒻᒪᓗ ᑕᒪᓐᓇ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᑭᓯᔪᑕᐅᑲᓂᕐᓂᐊᑐᔅᓴᐅᕗᖅ ᖃᓄᖅ 

ᒪᓕᒐᓕᐅᖅᑎᓕᒫᑦ ᑖᔅᓱᒥᖓ 

ᑲᒪᒋᔭᖃᕆᐊᖃᕐᓂᖏᓐᓂᑦ.  

 

ᐅᖃᖅᑎ, ᒥᓂᔅᑕᐅᔪᖅ ᐃᓚᒋᔭᐅᖃᑕᐅᒻᒪᑦ ᑕᕝᕙᓂ 

ᒪᓕᒐᓕᐅᕐᕕᒻᒥ ᐊᒻᒪᓗ ᓇᓗᓇᓐᖏᑦᑐᖅ ᐊᒥᓱᑦ 

ᑭᒡᒐᑐᖅᑎᒋᔭᖏᑦ ᐃᓱᒫᓘᑎᒋᔭᖏᓐᓂᑦ,  

ᐅᕝᕙᓘᓐᓃᑦ ᐃᓱᒪᒋᔭᕐᒥᓂᒃ ᐅᖃᖃᑦᑕᓲᖑᒻᒪᑕ, 

ᐱᔾᔪᑎᓕᓐᓄᑦ ᒐᕙᒪᒃᑯᓐᓄᑦ ᐱᓕᕆᓂᐅᔪᓂᑦ ᐊᒻᒪᓗ 

ᐱᔨᑦᑎᕈᑎᐅᔪᓂᑦ. 

 

ᒥᓂᔅᑕᖃᐃ ᓇᓗᓇᐃᖅᓯᒋᐊᕈᓐᓇᖅᑲ ᖃᓄᐃᑦᑐᓂᑦ 

ᒪᓕᒐᕐᓂᑦ ᒪᓕᒋᐊᖃᕐᒪᖔᑕ ᐱᔾᔪᑎᖃᖅᑐᒧᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐱᖁᔭᖓ 

ᐅᕝᕙᓘᓐᓃᑦ ᒐᕙᒪᒃᑯᑦ ᐊᑐᕆᐊᖃᖅᑕᖏᓐᓂᑦ 

ᐱᔾᔪᑎᓕᓐᓄᑦ ᑖᒃᑯᐊ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᖃᓄᖅ ᐅᖃᖃᑎᖃᕈᓐᓇᕐᒪᖔᑕ ᒥᓂᔅᑕᐅᔪᓂᑦ 

ᐅᕝᕙᓘᓐᓃᑦ ᒪᓕᒐᓕᐅᖅᑎᐅᔪᓂᑦ. ᖁᔭᓐᓇᒦᒃ 

ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒥᔅᑕ ᕼᐃᒃᔅ ᐅᖃᑦᑎᐊᖅᑐᖅ, 

ᑭᒡᒐᑐᖅᑎᓕᒫᒃᑲ ᐃᖃᓗᒃᑑᑦᑎᐊᕐᒥᐅᑕᐅᒻᒪᑕ ᐊᒻᒪᓗ 

ᖃᐅᔨᒪᔭᐃᓐᓇᐸᓗᒋᓪᓗᒋᑦ ᐊᓯᖏᓐᓂᑦᑕᐅᖅ 

35,000 ᑐᓴᖃᑦᑕᑕᒃᑲ ᓄᓇᕗᑦ ᓄᓇᓕᖏᓐᓄᑦ 

ᐊᐅᓚᖃᑦᑕᓕᕋᐃᒐᒪ. 

 

ᑐᓴᖃᑦᑕᓲᖑᓪᓗᖓᓗ ᖃᓄᐃᑦᑐᑐᐃᓐᓇᕐᓂ 

ᖃᓄᐃᓕᐅᕐᓂᐅᔪᓂᑦ, ᑭᓯᐊᓂ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᐅᖃᕐᕕᖃᕈᓐᓇᑎᐊᖅᑐᑦ ᑭᓯᐊᓂ 

ᐅᖃᓗᐊᕆᐊᖃᕋᑎ ᑖᓐᓇ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᓄᑦ ᐱᖁᔭᖓ 

ᒪᓕᑦᑕᐅᔭᕆᐊᖃᖅᑎᓪᓗᒍ, ᐅᖃᖅᓯᒪᔪᓂᑦ ᖃᓄᖅ 

ᐅᖃᕈᓐᓇᕐᒪᖔᖅᐱᑦ, ᐊᒻᒪᓗ ᖃᓄ 

ᐅᖃᕆᐊᖃᓐᖏᒻᒪᖔᖅᐱᑦ. 

ᐅᖃᐅᓯᖃᕆᐊᖃᓐᖏᒻᒪᑕ ᑐᑭᓯᒋᐊᕈᑎᓂᒃ 

ᐱᔭᐅᓚᐅᖅᑐᓂᑦ ᐃᓕᓐᓂᐊᕐᓂᒃᑯᑦ ᐅᕝᕙᓘᓐᓃᑦ 

ᐃᖅᑲᓇᐃᔭᕐᓂᒃᑯᑦ. 

 

ᐊᒻᒪᓗ ᐅᖃᐅᓯᕆᔭᕆᐊᖃᓐᖏᑕᑎᑦ 

ᐊᑲᐅᖏᓕᐅᕈᑎᐅᔪᓂᑦ ᓄᓇᓕᖏᓐᓂ.  

ᐃᓱᒫᓗᒍᑎᑕᖃᖅᐸᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᓄᑦ ᑖᒃᑯᐊ ᐊᖓᔪᖅᑳᖏᓐᓂᑦ 

ᐅᖃᖃᑎᖃᕈᓐᓇᕐᖓᑕ. ᖁᔭᓐᓇᒦᒃ, ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ ᓇᓗᓇᐃᖅᑐᐃᑎᐊᕐᖓᑦ. 

ᑖᒃᑯᐊᖃᐃ ᒪᓕᒐᐃᑦ  

ᐅᖃᓕᒫᑦᑎᐊᕋᓱᔾᔫᒥᓂᐊᓕᖅᑲᕗᑦ 

ᑐᑭᓯᑦᑎᐊᕋᓱᓪᓗᒋᑦ. 

 

ᒪᓕᒐᓕᐅᖅᑎᐅᖃᑎᑲᑎᑐᑦᑕᐅᖅ ᐅᑕᖅᑭᒐᑦᑕ ᓱᓕ 

ᓄᓇᕗᑦᒥ ᐱᑦᑎᐊᕆᐊᖃᕐᓂᕐᒧᑦ ᐃᖅᑲᓇᐃᔭᕐᕕᒻᒥ 

ᑲᒪᔨᐅᒐᔭᖅᑐᒥᒃ ᐃᖅᑲᓇᐃᔭᖅᑎᒥᒃ.  

 

ᐊᐱᕆᒍᒪᔭᕋᓕ ᐊᖏᕈᓐᓇᕐᒪᖔᖅ ᑕᐃᓐᓇ 

ᐃᖅᑲᓇᐃᔭᓕᖅᑲᑦ ᑕᐃᒫᒃ ᕿᒥᕐᕈᐊᖁᓪᓗᓂᐅᒃ 

ᑭᓱᓂᒃ ᒪᓕᒐᖃᕐᒪᖔᑕ, ᖃᓄᐃᑦᑐᓂᒃ ᒪᓕᒐᕐᓂᒃ 

ᐊᑐᐊᒐᕐᓂᓪᓗ ᐱᑕᖃᕆᐊᖃᒻᒪᖔᖅ ᑕᖅᑲᒃᑯᓄᖓ 

ᐱᔨᑦᑎᕋᖅᑎᐅᖃᑦᑕᖅᑐᓄᑦ ᐅᖃᕈᓐᓇᕐᓂᖏᑦ 

ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᖏᖅᑕᐅᑎᒋᔪᒪᖏᒃᑲᓗᐊᖅᑐᖓᐃᓛᒃ 

ᑕᕝᕙᓴᐃᓐᓇᖅ ᑖᒃᑯᐊ ᐃᖅᑲᓇᐃᔭᖅᑎᒃᑲ 

ᐱᓕᕆᖃᑎᒋᓗᒋᑦ ᑐᒃᓯᕌᑦ ᑖᓐᓇ 

ᐃᓱᒪᔅᓴᖅᓯᐅᕈᑎᒋᓂᐊᖅᑲᕗᑦ. ᑕᐃᒪᐃᑦᑐᒥᒃ 

ᐱᑦᑎᐊᕋᓗᐊᕐᒪᖔᑕ ᖃᐅᔨᒪᔨᒥᒃ 

ᐃᖅᑲᓇᐃᔭᖅᑎᖃᓕᕈᑦᑕ ᓇᓗᓇᕈᓐᓃᕋᔭᖅᑐᖅ. 

ᒫᓐᓇᐃᓛᒃ ᐊᕕᑦᑐᖅᓯᒪᓪᓗᑕ ᒐᕙᒪᐅᖏᓇᑦᑕ. 

ᐊᑭᕋᓐᖑᐊᖃᑎᒌᖑᐊᖑᖏᓇᑦᑕ ᐊᖏᖃᑎᒌᓐᓂᒃᑯᑦ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᖅᑮᖃᑦᑕᓲᖑᒐᑦᑕ. ᐊᔾᔨᐅᖏᓐᓇᑦᑕ ᑳᓇᑕᒥ. 

ᑖᒃᑯᐊ ᐃᓱᒪᒋᔭᐅᒋᐊᕐᓂᐊᖅᑯᑦ. ᖁᔭᓐᓇᒦ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓗᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᑭᐅᒻᒪᑦ ᑕᐃᒫᒃ. 

 

ᑖᓐᓇ ᑮᓇᐅᔭᓕᕆᓂᕐᒧᑦ ᒥᓂᔅᑕ ᐱᔨᑦᑎᕋᖅᑎᓄᑦ 

ᐱᖁᔭᕐᒥᒃ, ᑕᖅᑲᒃᑯᓄᖓᐱᔨᑦᑎᕋᖅᑎᓄᑦ ᐱᖁᔭᕐᒥᒃ 

ᑲᒪᔨᓪᓚᕆᐅᒻᒪᑦ. ᖃᓄᖅ ᑕᐃᒪ ᒪᓕᒐᓕᐅᖅᑎᓄᑦ 

ᐅᖃᐅᓯᒃᓴᖃᖅᑲ? ᑕᖅᑲᒃᑯᓂᖓᓗ 

ᐱᔨᑦᑎᕋᖅᑎᐅᔪᓂᑦ ᐱᔾᔪᑎᒋᓪᓗᒋᑦ ᑭᓱᓂᒃ 

ᐱᔪᓐᓇᐅᑎᖃᕐᒪᖔᑕ ᓴᖅᑮᒍᓐᓇᕐᓂᒥᒃ 

ᐃᓱᒫᓗᑎᒋᔭᒥᓂᒃ ᒪᓕᒐᓕᐅᖅᑎᓄᑦ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ ᐊᒻᒪ ᖁᔭᓐᓇᒦᑦᑕᐅᖅ 

ᓇᓗᓇᐃᖅᑐᐃᒍᓐᓇᖅᑎᑕᐅᒐᒪ ᖁᔭᓐᓇᒦᒃ. 

ᑲᓐᖑᓇᓐᖏᑎᐊᖅᑐᖅ ᒐᕙᒪᒃᑯᑦ ᑖᒃᑯᐊ 

ᐊᖏᖅᓯᒪᑦᑎᐊᕋᑦᑕ ᐃᖅᑲᓇᐃᔭᖅᑎᑎᓐᓄᑦ. ᑕᒪᐅᓇ 

ᐱᔨᑦᑎᕋᖅᑎᐅᓂᒃᑯᑦ ᐱᖁᔭᒃᑯᑦ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑏᑦ ᓴᖅᑭᓛᖅᑕᕗᑦ 

ᒪᓕᒐᓕᐅᕐᕕᖕᒧᑦ ᐱᓇᓱᐊᕈᓯᐅᓛᖅᑐᒥ. 

ᐃᑲᔪᖅᓱᐃᔾᔪᑎᒋᓂᐊᖅᑕᕗᑦ 

ᐃᖅᑲᓇᐃᔭᖅᑎᑦᑎᓐᓂᒃ, ᐃᖅᑲᓇᐃᔭᖅᑎᓕᒫᑦᑎᓐᓂᒃ. 

ᐱᓕᕆᕝᕕᕈᓗᔭᖅᑎᓐᓂᒡᓗ ᐊᒻᒪᓗ 

ᓇᒻᒥᓂᖃᐅᑎᓐᖑᐊᕆᕙᑦᑕᑦᑎᓐᓂᒃ 

ᐊᑎᑦᑎᓐᓃᑦᑐᓂᒃ. 

 

ᐃᓗᐊᓂ ᐱᓕᕆᔾᔪᑎᔅᓴᕈᓘᔮᓗᐃᑦ 

ᓇᓗᓇᐃᖅᑎᖅᓯᒪᔪᐃᑦ ᒪᓕᒃᑕᐅᖃᑦᑕᕐᓂᐊᖅᑐᐃᑦ 

ᐊᒻᒪᑦᑕᐅᖅ ᑭᓪᓕᓯᓂᐊᖅᑎᖃᕆᓪᓗᓂ ᐃᓄᐃᑦ  

ᐱᖁᑎᖏᑦ ᐱᑦᑎᐊᖅᑕᐅᒐᓗᐊᕐᒪᖔᑕ. 

ᖃᓄᕈᓗᔮᓗᒃ ᑕᕝᕘᓇ ᐃᓗᐊᒍᑦ 

ᐃᑲᔪᖅᓱᐃᔾᔪᑎᖃᕐᓂᐊᖅᑐᐃᑦ ᑕᒪᒃᑯᐊ. 

 

ᐅᑉᐱᕈᓱᑦᑎᐊᕋᑦᑕ ᐃᖅᑲᓇᐃᔭᖅᑎᕗᑦ ᐊᓐᓂᓇᕐᖓᑕ 

ᐊᒻᒪᑦᑕᐅᖅ ᑲᔪᖏᖅᓴᑎᐊᖅᑲᕗᑦ 

ᐃᖅᑲᓇᐃᔭᖃᑎᖃᖁᓪᓗᑎᒍᑦ ᐊᖓᔪᖅᑳᖏᓐᓂᒃ, 

ᐊᐅᓚᑦᑎᔨᖏᓐᓂᒡᓗ, ᒥᓂᔅᑕᐃᓪᓗ ᑐᖏᓕᖏᓐᓂᒃ.  

ᑕᒪᒃᑯᐊᑦᑕᐅᖅ ᐊᖓᔪᖅᑳᒡᒍᑎᕗᑦ ᒥᓂᔅᑕᐃᑦ 

ᑐᖏᓕᖏᑦᑕᐅᖅ ᐊᖓᔪᖅᑳᑐᐃᓐᓇᐃᓪᓗ 

ᑲᒪᑦᑎᐊᖃᑦᑕᕐᓗᑎᒃ ᐃᑉᐱᒍᓱᑦᑎᐊᖃᑦᑕᕐᓗᑎᒃ  

ᐃᖅᑲᓇᐃᔭᖅᑎᒥᓂᒃ, ᐊᑐᐃᓐᓇᖃᖃᑦᑕᕐᓗᑎᒃ 

ᐱᓕᒻᒪᒃᓴᕋᔅᓴᖅᑕᖃᓕᕋᐃᑉᐸᑦ 

ᐱᓕᒻᒪᒃᓴᐃᑲᓐᓂᕐᓂᕐᒥᒃ. ᖃᓄᒃᑲᓐᓂᕐᓗᑭᐊᖅ. 

 

ᐅᓪᓗᑐᐃᓐᓇᒃᑯᑦ ᐅᓪᓛᒃᑯᑦ ᓂᓪᓕᐊᓪᓗᖓᐅᒐᒪ 

ᑕᖅᑲᒃᑯᐊ ᐱᔨᑦᑎᕋᖅᑎᕗᑦ ᐱᓪᓗᒋᑦ. 

ᒫᓐᓇᕈᓗᓚᐅᖅᑐᖅ ᐱᓇᓱᐅᕈᓯᐅᓚᐅᖅᑐᒥ 

ᐃᖅᑲᓇᐃᔭᑯᑖᒃᓯᒪᔪᐃᑦ ᐱᔾᔪᓯᐊᖅᑎᑕᐅᓚᐅᕐᒥᔪᐃᑦ 

ᐃᓕᓴᕆᔭᐅᓪᓗᑎᒃ. ᐊᒥᓱᑦ 25, 30, ᐊᕐᕌᒍᑦ 

ᐅᖓᑖᓄᑦ ᐃᖅᑲᓇᐃᔭᖅᓯᒪᔪᐃᑦ. ᑕᐃᒫᒃ 

ᐃᓅᓯᓕᒫᒧᑦ ᐃᖅᑲᓇᐃᔮᖃᕈᓐᓇᐸᑦᑐᐃᑦ ᑕᕝᕙᓂ 

ᒐᕙᒪᒃᑯᓐᓂ. ᐃᓄᓐᓂᒃ ᐱᔨᑦᑎᕋᕐᓂᖅ 

ᐊᓯᖃᓐᖏᒻᒪᕆᒃᑐᖅ, ᐊᔾᔨᖃᓐᖏᒻᒪᕆᒃᑐᖅ 

ᐱᐅᓂᖓ ᓄᓇᕗᒻᒥ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᕋᒻᐴᑦ. 

 

ᐊᐱᖅᑯᑦ 267 - 4(2): ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᑦ ᑳᓐᑐᕌᖃᑦᑕᕐᓂᖏᑦ 

ᓂᐅᕕᖃᑦᑕᕐᓂᖏᓪᓗ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐊᐱᖅᑯᑎᒐ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ ᑐᕌᖅᑎᓐᖑᓱᑦᑕᕋ. 

 

ᑕᐃᓐᓇ ᐃᓱᒫᓗᖕᓇᖅᑐᖅ ᐅᖃᐅᓯᐅᖃᑦᑕᖅᑐᕐᖏᓛᒃ 

ᑕᕝᕙᓂ ᐱᓇᓱᐊᕈᓯᐅᓚᐅᖅᑐᒥ ᐃᓪᓗᓕᕆᔨᕐᔪᐊᒃᑯᑦ 

ᐊᑭᑐᔪᖅᑐᕈᑎᔅᓴᖏᑦ ᐅᖃᐅᓯᐅᑎᓪᓗᒋᑦ. ᑖᒃᑯᐊ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓪᓗᓕᕆᔨᕐᔪᐊᒃᑯᑦ. ᐱᒋᐊᖃᖅᑎᑦᑎᓯᒪᒐᓗᐊᕐᖓᑕ 

ᑳᓐᑐᕌᒃᑎᐅᖃᑦᑕᖅᑐᓂᒃ ᐊᑐᖃᑦᑕᕐᓗᑎᒃ 

ᓇᒻᒥᓂᖃᐅᑎᓕᓐᓂᒃ, ᑐᔪᕐᒥᕕᓐᓂᓪᓗ 

ᓄᓇᓕᒻᒦᑦᑐᓂᒃ.  

 

ᑖᓐᓇ ᒥᓂᔅᑕ ᐊᐱᕆᔭᕋ ᖃᐅᒻᒪᖅᑯᑎᓕᕆᔨᒃᑯᓐᓄᑦ 

ᐆᒻᒪᖅᑯᑎᓕᕆᔨᒃᑯᓐᓄᑦ ᑕᒪᒃᑯᐊ 

ᑲᒪᒋᒋᐊᖃᖅᐸᒻᒪᒋᑦ. ᓇᓗᓇᐃᖅᓯᒍᓐᓇᖅᑳ ᑕᒪᒃᑯᐊ  

ᑳᓐᑐᕌᒃᑕᐅᓯᒪᖃᑦᑕᖅᑐᑦ ᐆᒻᒪᖅᑯᑎᓕᕆᔨᒃᑯᓐᓄᑦ 

ᓄᓇᕗᒻᒥ ᐃᖅᑲᓇᐃᔭᖅᐸᑦᑐᖅ ᓇᒻᒥᓂᖅ 

ᑐᔪᕐᒥᕕᒻᒦᑎᒋᐊᖃᖃᑦᑕᖅᑲᑦ? 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ ᐅᖃᖅᑏ, 

ᑐᓴᐅᒪᔭᕋ ᑕᒪᓐᓇ ᐊᒥᓱᓂᖅᓴᐃᓪᓗ ᓄᓇᓖᑦ 

ᐃᒡᓗᕋᓛᕐᓂᒃ ᐊᑐᖃᖅᑕᖅᑐᑦ ᓇᖕᒥᓂᕆᔭᐅᔪᓄᑦ 

ᐆᒻᒪᖅᑯᖅᑎᓕᕆᔨᒃᑯᓐᓄᑦ ᐊᑐᖅᑕᐅᕙᒃᖢᑎᒡᓗ 

ᐊᑭᑐᓗᐊᔾᔮᓐᖏᒻᒪᑦ ᐆᕐᒪᖅᑯᑎᓕᕆᔨᒃᑯᓐᓄᓪᓗ 

ᐊᑭᓖᕙᒃᑐᓄᑦ ᓄᓇᕗᒻᒥ ᐊᑭᑭᓐᓂᖅᓴᐅᓂᐊᕐᒪᑦ. 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅg ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᐅᖃᖅᑏ, ᑐᑭᓯᓯᒪᒐᒪ 

ᓇᒻᒥᓂᖃᐅᑎᓖᑦ Tetra Tech-ᒥᒃ ᐊᑎᓖᑦ 

ᐆᒻᒪᖅᑯᑎᓕᕆᔨᒃᑯᓐᓄᑦ ᓴᓇᔭᖅᑐᖅᑎᑕᐅᒻᒪᒻᒪᑕ 

ᓴᓂᑭᓗᐊᕐᒧᑦ, ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑭᓱᓂᒃ 

ᑳᓐᑐᕌᖓᓂ ᒪᓕᒋᐊᖃᖅᑎᑕᐅᓯᒪᒻᒪᖔᑕ, 

ᑐᔪᕐᒥᕕᒻᒦᒋᐊᖃᖅᑎᑕᐅᕙᑦ ᓴᓂᑭᓗᐊᕐᒦᓐᓂᖓᓂ? 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑐᓴᐅᒪᔭᕋ ᑖᓐᓇ 

ᐊᑭᑦᑐᕋᐅᑎᓂᒃᑯᑦ ᑳᓐᑐᕌᒃᑖᖅᑎᑕᐅᔪᔪᖅ. 

ᖃᐅᔨᒋᐊᕈᓐᓇᓂᐊᖅᑕᕋ ᖃᓄᐃᓕᖓᒻᒪᖔᑕ, 

ᖃᓄᖅ ᐋᖅᑭᒃᓯᒪᒻᒪᖔᑕ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᑐᑭᓯᒐᓗᐊᖅᑐᖓ ᑕᒪᓐᓇ ᒐᕙᒪᒃᑯᑦ ᓄᓇᕗᑦᒥ 

ᓇᒻᒥᓂᖃᖅᑏᑦ ᐃᑲᔫᑎᖓ ᑕᕝᕗᖓ 

ᐊᑕᑕᑎᑕᐅᒋᐊᖃᕋᓗᐊᕐᖓᑦ. ᐆᒻᒪᖁᑎᓕᕆᔨᒃᑯᑦ 

ᑳᓐᑐᕌᒃᓕᕆᖃᑦᑕᖅᑕᖏᓐᓄᑦ 

ᓂᐅᕕᖃᑦᑕᕐᓂᖏᓐᓄᓪᓗ. ᑖᓐᓇ 

ᐃᓱᒫᓗᒋᔭᐅᖃᑦᑕᕐᖓᑦ ᑲᑎᒪᔨᕋᓛᑦᑎᓐᓄᑦ. ᒥᓂᔅᑕ 

ᓇᓗᓇᐅᖅᓯᒍᓐᓇᖅᑳ ᒫᓐᓇ ᖃᓄᐃᑦᑐᓂᑦ 

ᒪᓕᒐᓱᑉᐸᑉᐸᑦ ᐊᖏᓂᖅᐹᖑᑎᒐᓱᓗᐊᕐᓗᒋᑦ 

ᐃᓄᓐᓄᑦ ᐊᒻᒪ ᐃᓄᓐᓄᑦ ᓇᒻᒥᓂᖃᐅᑎᒋᔭᐅᔪᓄᑦ 

ᐃᓚᐅᕕᐅᒍᓐᓇᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᐅᑲᓕᖅ. 

 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ.(ᑐᓵᔨᑎᒍᑦ) ᒫᓐᓇᓕ ᖁᓪᓕᖅ 

ᐆᒻᒪᖁᑎᓕᕆᔨᒃᑯᑦ ᑲᔪᓰᓐᓇᑐᐃᓐᓇᖅᓯᒪᔪᖅ 

ᐊᑐᖃᑦᑕᖅᓯᒪᔭᒥᓂᒃ ᐅᓪᓗᒥᒧᑦ. ᑕᐃᒃᑯᐊ ᓄᓇᕗᑦᒥ 

ᓇᒻᒥᓂᖃᐅᑎᓕᓐᓄᑦ ᐃᑲᔫᑏᑦ ᒪᓕᒃᑕᐅᖁᕙᑦᑕᒃᑲ, 

ᐊᒻᒪ ᑖᒃᑯᐊ ᓱᓖᓛᒃ ᕿᒥᕐᕈᐊᑕᐅᒻᒪᑕ ᐃᑲᔫᑏᑦ. 

ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑐ 

ᓴᒻᒧᖅᑐᖅ.  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1421 

 

ᐊᐱᖅᑯᑦ 268 - 4(2): ᑭᕙᓪᓕᕐᒥ ᐃᓄᐃᑦ 

ᑐᑦᑕᕐᕕᖓᓂ ᐃᓱᒫᓘᑎᑦ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ ᐅᖃᖅᑎᑦᑎᔨ. 

ᑲᖏᖅᖠᓂᕐᒥᐅᑕᐅᖃᑎᒃᑲ ᐅᑉᓛᒃᑯᑦ, ᐊᒻᒪ ( ) 

ᐃᕐᖑᑕᕋ ᒥᑦᑎᒪᑕᓕᒻᒦᑦᑐᖅ ᐅᑉᓗᖃᖅᑎᐊᕐᓕ ᐊᕙ. 

 

(ᑐᓵᔨᑎᒍᑦ) ᐅᖃᖅᑏ, ᐊᐱᖅᑯᑎᒃᑲ  

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ 

ᑐᕌᖅᑎᑕᒃᑲ.  

 

ᐅᖃᖅᑏ, ᑕᐃᒪ ᓂᕈᐊᖅᑎᒋᓯᒪᔭᒃᑲ ᖃᑦᑎᒪᕇᒃᑭᐊᖅ 

ᖃᐃᓯᒪᓕᕐᖓᑕ ᐊᒻᒪ ᓈᓚᐅᑎᒃᑰᖃᑦᑕᖅᑐᑎᑦ 

ᐃᓱᒫᓗᓐᓂᕋᖅᑐᑎᑦ, ᐃᓱᒫᓗᑎᖃᕐᓂᕋᖅᑐᑎᑦ 

ᐱᔨᒃᑎᕋᖅᑕᐅᓂᐅᕙᑦᑐᓂᑦ ᑭᕙᓪᓕᖅ ᐃᓄᐃᑦ 

ᐃᓪᓗᖁᑎᖓᓂᑦ. 

 

ᖃᖓᑕᓲᑦ ᑎᑭᓐᖐᓐᓇᖃᑦᑕᓲᖑᕗᑦ, ᐊᒻᒪ 

ᐊᖏᕐᕋᕈᓐᓇᐃᓕᕙᑦᑐᑎᒃ ᐋᓐᓂᐊᕕᓕᐊᖅᓯᒪᔪᑦ 

ᑕᐃᑲᓂ ᐃᓄᐃᑦ ᐃᓪᓗᖁᑎᖓᓃᓚᐅᕋᓗᐊᖅᑐᑎᒃ 

ᐅᑎᕈᓐᓇᖅᑎᑕᐅᕙᓐᖏᑦᑐᑦ ᑭᓯᐊᓂ 

ᐅᑎᕈᓐᓇᐃᓕᕙᑦᑐᑦ ᐊᖏᕐᕋᓚᐅᓐᖏᓐᓂᓕᒫᖏᓐᓂ. 

ᑕᒪᓐᓇ ᐱᒡᒐᓇᓪᓚᕆᑉᐸᑦᑐᖅ ᐃᓐᓇᑐᖃᕐᓄᑦ 

ᐅᖃᖃᑎᖃᕈᓐᓇᐃᓇᖅᐸᖏᒻᒪᑕ ᑐᔪᕐᒥᕕᒻᒥ 

ᐃᖅᑲᓇᐃᔭᖅᑎᖏᓐᓂ. 

 

ᒥᓂᔅᑕ ᓇᓗᓇᐃᕆᒍᓐᓇᖅᑳ ᖃᓄᐃᑦᑐᓂᑦ 

ᒪᓕᑦᑕᖃᕆᐊᖃᕐᒪᖔᑕ ᖃᐅᔨᒪᒃᔪᑕᐅᓂᐊᖅᑐᓂᑦ 

ᑕᒪᒃᑯᓄᖓ ᐋᓐᓂᐊᕕᓕᐊᖅᓯᒪᔪᓂ 

ᐊᖏᕐᕋᖅᑕᐅᑎᒋᔪᓐᓇᖏᑦᑐᓂᑦ, 

ᐱᔨᑦᑎᕋᖅᑕᐅᖏᓐᓇᖃᑦᑕᕈᓐᓇᓂᐊᕐᖓᑕ ᑭᕙᓪᓕᖅ 

ᐃᓄᐃᑦ ᐃᓪᓗᖁᑎᖓᓄᑦ 

ᐊᖏᕐᕋᕈᓐᓇᖅᓯᓚᐅᓐᖏᓐᓂᖏᓐᓂ. ᖁᔭᓐᓇᒦᒃ 

ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ ᐅᖃᖅᑎᑦᑎᔨ, 

ᐊᒻᒪ ᑖᓐᓇᖃᐃ ᑐᑭᓯᑦᑎᐊᕐᓂᕈᒃᑯ ᖃᓄᖅ 

ᑐᑭᓯᑦᑎᐊᐸᓪᓚᐃᓐᖏᓇᒃᑯ ᐊᐱᖅᑯᑎᒋᔭᖓ. 

ᑕᐅᓇᓂ ᖃᓪᓗᓈᓂᑦ ᐋᓐᓂᐊᕐᕕᓕᐊᖅᓯᒪᔪᐃᑦ 

ᐅᐊᓂᐸᒡᒨᖅᑰᖅᑐᖅ ᑕᐃᑯᖓ ᑐᔪᕐᒥᕕᖓᓄᑦ, 

ᑐᔪᕐᒥᕕᓕᐊᖅᓯᒪᔪᐃᑦ ᐊᖏᕐᕋᕐᓂᐊᓕᕌᖓᑕ ᑕᐃᑲᓂ 

ᑐᔪᕐᒥᔪᑦ ᐊᐅᓪᓚᕐᓂᐊᓕᕌᖓᑕ, ᑕᒪᓐᓇᐃᓛᒃ 

ᐋᓐᓂᐊᕕᓕᐊᖅᓯᒪᓂᖅ ᖃᖓᑦᑕᐅᑎᖏᓪᓗ  

ᐋᖅᑭᓱᖅᑕᐅᓯᒪᓲᖑᓪᓗᑎᒃ ᑐᔪᕐᒥᕕᒋᓂᐊᖅᑕᖓ 

ᐊᒻᒪ ᐃᖏᕐᕋᔪᑎᒋᓂᐊᖅᑕᖏᓪᓗ ᖃᖓᑕᓲᒃᑯᕕᒻᒧᑦ 

ᑐᔪᕐᒥᕕᖓᓄᓪᓗ, ᑕᒪᓐᓇ ᑕᐃᒪᐃᓕᖓᐃᓐᓇᐅᔭᕐᒪᑦ. 

ᓇᑯᕐᒦᒃ ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ 

ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ, ᐊᒥᓱᑲᓪᓚᒻᒪᕇᑦ ᓂᕈᐊᖅᑎᒋᓯᒪᔭᒃᑲ 

ᖃᐅᔨᓯᒪᒻᒪᑕ ᐅᖃᖃᑎᖃᕆᐊᔅᓴᖅ 

ᐃᖅᑲᓇᐃᔭᖅᑎᖏᓐᓂᒃ ᑭᕙᓪᓕᕐᒥ ᐃᓄᐃᑦ 

ᑐᔪᕐᒥᕕᖓᓂ ᐱᔭᕆᐊᑐᒻᒪᑦ ᐃᓚᖏᑦ ᐊᒥᓱᒡᒎᖅ 

ᐃᓄᒃᑎᑐᑦ ᐅᖃᕈᓐᓇᖏᒻᒪᑕ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑲ ᑖᓐᓇ ᑳᓐᑐᕌᒃᒋᔭᖓ 

ᑭᕙᓪᓕᕐᒥ ᑐᔪᕐᒥᕕᓕᕆᔨᖏᓐᓄᑦ, 

ᐃᖅᑲᓇᐃᔭᖅᑎᖏᑦ, ᐃᓄᒃᑎᑐᑦ 

ᐅᖃᕆᐊᖃᖅᑎᑕᐅᕚ, ᐅᕝᕙᓘᓐᓃᑦ ᑕᐃᒪᐃᖏᑉᐸᑕ, 

ᓱᒻᒪᑦ ᑕᐃᒪᐃᖏᓚᑦ? ᖁᔭᓐᓇᒦ ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ ᐅᖃᖅᑎᑦᑎᔨ. 

ᑕᐃᒫᑦᑕᐅᖅ ᑐᔪᕐᒥᕕᖃᐅᕋᑦᑕ ᓇᒥᓕᒫᖅ ᑭᕙᓪᓕᖅ 

ᐃᓄᐃᑦ ᐃᓪᓗᖁᑎᖓᓂᑐᐃᓐᓇᐅᖏᑦᑐᒥ. 

ᔭᓗᓇᐃᕝᒥ, ᐃᐊᑦᒪᓐᑕᓐᒥᑦ, ᐋᑐᕚᒥ, ᐊᒻᒪ 

ᐊᓯᖏᓐᓂᑦ ᑕᐅᓇᓂ ᓘᑦᑖᓕᐊᕐᕕᐅᖃᑦᑕᖅᑐᓂ. 

ᑕᒪᒃᑯᐊ ᑳᓐᑐᕌᒃᒧᑦ ᐋᖅᑭᔅᓯᒪᔪᐃᑦ, ᑕᐃᒪ 

ᐃᖏᕐᕋᒍᑎᔅᓴᐅᓂᐊᖅᑐᓂᑦ ᐊᖁᑎᓂᓪᓗ 

ᑕᒪᒃᑯᓂᖓ, ᕿᓂᖃᑦᑕᓲᖑᒻᒪᑕ ᑕᐃᒃᑯᐊ ᓇᒻᒥᓂᖅ 

ᐋᖅᑭᓱᖅᓯᒪᓪᓗᒋᑦ ᑭᓇᒃᑯᓐᓂᑦ 

ᐃᖅᑲᓇᐃᔮᖅᑖᑎᑦᑎᓂᐊᕐᒪᖔᑕ.  

 

ᐃᓄᑦᑎᑑᓕᕆᓂᕐᓕ ᒪᓐᓇ ᑐᓵᔨᖃᖅᑎᑦᑎᓂᖅ 

ᐃᖅᑲᓇᐃᔮᖃᖅᑎᑦᑎᓗᓂ ᐃᓄᑦᑎᑑᓲᒥᑦ, 

ᐊᓯᐊᒍᑦᑕᐅᖅ ᐊᖁᑎᐅᓐᖏᑦᑐᒃᑯᑦ ᑕᒪᓐᓇ 

ᐋᖅᑭᓱᖅᑕᐅᓯᒪᓲᖑᒻᒥᒻᒪᑦ. ᑕᐃᒃᑯᐊ 

ᐊᖁᒍᓐᓇᖅᑐᓂᒃ ᕿᓂᖅᐸᒻᒪᑕ ᐃᓛᓐᓂᒃ 

ᐃᓄᑦᑎᑑᓲᓂᒃ ᐊᖁᑎᑖᓲᖑᒐᓗᐊᑦ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᓪᓗᓈᓃᓐᓂᖏᓐᓄᑦ ᑕᒪᓐᓇ ᐱᔭᕆᐊᑭᒃᑑᖏᒻᒪᑦ 

ᓇᓂᓯᒐᓱᐊᕐᓂᖅ ᐃᓄᑦᑎᑑᓲᓂᑦ ᑕᐅᓇᓂ 

ᐊᖁᒍᓐᓇᖅᓯᓐᓈᕐᓗᑎᒃ. ᓇᑯᕐᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅᑐ ᓴᒻᒧᖅᑐᖅ.  

 

ᓴᒻᒧᖅᑐᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᑕᐃᒪ ᓂᕈᐊᖅᑎᒋᔭᒃᑲᐃᓛᒃ ᐅᖃᖃᑦᑕᖅᓯᒪᒻᒪᑕ 

ᐃᖅᑲᓇᐃᔭᖅᑎᖏᑦ ᑭᕙᓪᓕᕐᒥ ᑐᔪᕐᒥᕕᖓᓂ 

ᐃᑉᐱᒍᓱᑦᑎᐊᖃᑦᑕᖏᒻᒪᑕ. ᐆᑦᑑᑎᒋᓗᒍ,  

ᐊᐱᕆᖃᑦᑕᖅᑐᐃᑦ ᐋᓐᓂᐊᔪᓂᒃ ᓅᖁᔨᓪᓗᑎᒃ 

ᓂᕆᑎᓪᓗᒋᑦ ᓱᓕ, ᑖᓐᓇ ᐱᔭᕆᐊᑐᓪᓚᕆᑦᑐᖅ 

ᐃᓐᓇᒻᒪᕆᓐᓄᑦ. ᒥᓂᔅᑕ ᓇᓗᓇᐃᕆᒍᓐᓇᖅᑳ ᑖᒃᑯᐊ 

ᐋᓐᓂᐊᕕᓕᐊᖅᓯᒪᔪᐃᑦ ᓱᒍᓐᓇᕐᒪᖔᑕ 

ᐃᓱᒫᓗᒋᔭᖏᑦ ᓱᒋᐊᖅᑕᐅᖁᓪᓗᒋᑦ, ᑕᐃᒫᓪᓗ 

ᑖᒃᑯᐊ ᐱᔨᑦᓯᕋᕐᓂᐅᖃᑦᑕᖅᑐᐃᑦ 

ᐱᐅᓯᒋᐊᖅᑕᐅᓗᑎᒃ ᐃᓄᓐᓄᑦ ᑐᔪᕐᒥᕕᐅᕙᑦᑐᓂᑦ 

ᑭᕙᓪᓕᕐᒥᐅᓄᑦ? (ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ ᐅᖃᖅᑎᑦᑎᔩ. 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑏ ᐊᐱᕆᒐᕕᑦ. ᑕᒪᒃᑯᐊ 

ᐋᓐᓂᐊᕕᓕᐊᖅᓯᒪᔪᐃᑦ ᐊᐅᓪᓚᖅᓯᒪᔪᐃᑦ 

ᐃᓱᒫᓘᑎᓖᑦ ᖃᐅᔨᒃᑲᐃᔭᕆᐊᓖᑦ 

ᐋᓐᓂᐊᕕᓕᐊᖅᑐᖅᓯᐅᑎᓕᕆᔨᓄᑦ ᐊᓪᓚᕝᕕᖓᓄᑦ 

ᐊᒻᒪᓗ ᓈᒻᒪᔅᓴᒻᒥᒍᑎᒃ ᑭᐅᔭᐅᒍᑎᖓᓂᑦ 

ᐋᓐᓂᐊᕕᓕᐊᖅᓯᒪᔪᓄᑦ ᐅᕐᓂᓗᔅᓴᕐᕕᒻᒧᑦ 

ᖁᑦᑎᓂᖅᓴᒧᑦ ᐅᖃᕈᓐᓇᖅᑐᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ, ᒥᔅ ᐃᐊᓪ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, 

ᒥᔅᑕ ᔪᐊᓇᓯ.  

 

ᐊᐱᖅᑯᑦ 269 - 4(2): 2015-16 

ᐊᑭᑐᔪᖅᑐᕈᑎᓄᑦ ᐸᕐᓇᐅᑎᒃ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᕼᐋᓘᖃᑦᑎᐊᕆᑦᓯ. 

 

ᐅᖃᖅᑎᑦᑎᔩ, ᐅᓪᓗᒥ ᐊᐱᕆᒍᒪᔭᕋ 

ᐃᓪᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ. 

 

ᐅᖃᖅᑎᑦᑎᔩ, ᑖᒃᑯᐊ ᐊᑭᑐᔪᖅᓯᐅᑎᖏᑦ 

ᕿᒥᕐᕈᓇᓕᓚᐅᕋᓗᐊᖅᑎᓪᓗᑎᒍ 2015-16-ᒧᑦ 

ᐅᔾᔨᒋᓚᐅᕋᒃᑭᑦ ᑖᒃᑯᐊ ᓴᖅᑭᑎᑦᑎᓚᐅᕐᒪᑕ 

ᓴᓇᓂᐊᕐᓂᕋᖅᑕᖏᓐᓂᑦ ᑕᕝᕙᓂ 2015-16-ᒥ 

ᓇᓗᓇᐃᖅᓯᓪᓗᓯ ᐱᖓᓱᓂᑦ ᓄᓇᓕᓐᓂᑦ ᐊᒻᒪᓗ  

ᑖᒃᑯᐊᒎᖅ ᓯᕗᓪᓕᐅᑎᑕᐅᓚᐅᕐᒪᑕ ᓄᓇᓂᑦ 

ᐊᑐᐃᓐᓇᖃᕐᓂᖏᑦ ᐱᔾᔪᑎᒋᓪᓗᒋᑦ ᐊᒻᒪᓗ 

ᐊᔾᔨᒌᓐᖏᑦᑐᑦ ᓄᓇᓕᓐᓂᑦ ᐊᑭᑐᔪᑦ ᓈᒻᒪᓐᓂᖏᑦ 

ᒪᓕᑦᑐᒋᑦ ᑕᐃᒃᑯᐊ ᓄᑖᓂᒃ 

ᐃᓪᓗᑖᕈᓐᓇᖅᓯᑎᑕᐅᓪᓗᑎᒃ. 

 

ᒥᓂᔅᑕ ᐅᖃᕈᓐᓇᖅᑳ ᓄᓇᓕᑦᑕᖃᓚᐅᕐᒪᖓᖅ 

ᐃᓪᓗᓕᐅᕐᕕᐅᕝᕕᐅᒋᐊᖃᕐᓂᖅᓴᐅᒐᓗᐊᖅᑐᓂᑦ 

ᑭᓯᐊᓂ ᓄᓇᖃᓐᖏᓐᓂᖓ, 

ᐊᑐᐃᓐᓇᖃᓐᖏᓐᓂᖓᓄᑦ ᐅᕝᕙᓘᓐᓃᑦ ᑕᒪᒃᑯᐊ 

ᐊᑭᑐᔫᑏᑦ ᓱᓇᒃᑯᑖᑦ ᓄᓇᓕᓐᓂᑦ 

ᓈᒻᒪᑦᑎᐊᓐᖏᑦᑐᖃᓚᐅᕐᒪᖔᑕ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇ, ᐅᖃᖅᑎᑦᑎᔩ. 

ᐊᒻᒪᓗ ᒪ’ᓈᖅᑐᒍ ᐊᐱᖅᑯᑎᖓᓂᑦ. ᐄ, ᑕᐃᒪᐃᓛᒃ 

ᐅᖃᓚᐅᕋᑦᑕ ᑕᐃᒃᑯᐊ ᐃᓚᖏᑦ 

ᐃᓪᓗᓕᐅᕈᓐᓇᓚᐅᖅᑑᒐᓗᐃᑦ ᓄᓇᖓ 

ᐱᔾᔪᑎᒋᓪᓗᒍ ᑭᕼᐃᐊᓂ 

ᓇᓗᓇᐃᖅᑕᐅᑦᑎᐊᖅᕼᐃᒪᓐᖏᓐᓂᖓᓘᓐᓃᑦ 

ᐱᔾᔪᑎᖃᖅᑐᒥᑦ ᓄᓇᓕᒻᒥᑦ ᐊᑕᐅᕼᐃᕐᒥᑦ. 

ᐅᖃᐅᑎᔪᓐᓇᖅᑕᕋ ᑕᐃᒪ ᑕᒫᓂ ᕿᑭᖅᑖᓗᒻᒥ 

ᐊᐱᖅᑯᑎᒋᔭᖓ, ᐃᖃᓗᓐᓂ ᑕᒪᒃᑯᐊ ᓄᓇᓕᕆᓂᖅ 

ᑲᒪᒋᑎᓪᓗᒍ ᑕᒪᓐᓇ ᐃᓚᖓ ᕼᐃᕗᒧᐊᕐᓂᐊᖅᑐᖅ 

ᐃᓪᓗᓕᐅᕐᓂᕐᒧᑦ ᐊᔪᕐᓇᕈᑕᐅᓚᐅᕐᒪᑦ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ.  

 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᑦᑎᐊᖅᑲᕋ 

ᐅᖃᐅᓯᑑᓚᐅᕐᓂᖓᓂᑦ 

ᐃᓪᓗᓕᐅᕐᕕᐅᒋᐊᖃᓚᐅᖅᑑᒐᓗᐊᖅ, ᐊᑕᐅᓯᑐᐊᖅ 

ᓄᓇᓕᒃ ᐃᓪᓗᓕᐅᕐᕕᐅᒋᐊᖃᓚᐅᖅᑑᒐᓗᐊᖅ 

ᑭᓯᐊᓂ ᓄᓇᓂᑦ ᓇᓗᓇᐃᖅᓯᓯᒪᓐᖏᓐᓂᖏᓐᓂᑦ 

ᐅᕝᕙᓘᓐᓃᑦ ᓄᓇᓕᓐᓂᑦ ᐊᐅᓚᔾᔪᑎᐅᖃᑦᑕᖅᑐᑦ 

ᓱᓇᒃᑯᑖᖏᑦ ᓈᒻᒪᓐᖏᓐᓂᖏᓐᓄᑦ. ᑕᐃᒫᒃ 

ᑐᑭᓯᑦᑎᐊᖅᑲᕌ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᒡᓗᐊᕕᒃ 

ᐅᖃᖅᑎᑦᑎᔩ. ᑕᒪᒃᑯᐊ ᓄᓇᓖᑦ ᐃᓪᓗᓂᒃ 

ᑐᓂᔭᐅᓂᐊᕌᖓᑕ ᒪᑯᐊ 

ᑕᑯᔭᐅᑦᓯᐊᕆᐊᖃᖃᑦᑕᕐᒪᑕ ᐃᓱᒪᒋᔭᐅᑦᓯᐊᕐᓗᑎᒃ 

ᐆᑦᑑᑎᖃᓪᓗᑎᒃ ᓄᓇᖓᓗ, ᓄᓇᖃᑦᓯᐊᕋᓗᐊᖅᐸ. 

ᐅᕝᕙᓗᓐᓃᑦ ᑖᓐᓇ ᓄᓇᓕᒃ ᐊᖏᔪᓂᒃ ᐃᒡᓗᓂᒃ 

ᕼᐊᓇᔭᐅᕐᕕᐅᓂᐊᖅᑐᖅ ᑕᒪᒃᑯᐊ ᐊᐅᒪᖃᕈᑏᑦ. 

 

ᐃᑯᒪᖃᐅᑎᖏᑦ ᓲᕐᓗ Plant, Power Plant, 

generating plant-ᖑᔪᑦ ᓄᓇᓕᒻᒧᑦ ᓄᑖᒃᑲᓂᕐᓂᒃ 

ᐃᓚᒋᐊᕐᓂᐊᖅᐸᑕ ᕼᐅᓇᓂᒃ ᐊᔾᔨᒌᖏᑦᑐᓂᒃ 

ᐃᒡᓗᕐᔪᐊᓂᒡᓗᓐᓃᑦ, ᑎᒡᕚᑎᔫᓪᓗᐊᓂᐊᖅᐹ. 

ᑕᒪᒃᑯᐊ ᐊᒥᓱᑦ ᐊᔾᔨᒌᖏᑦᑐᑦ ᑕᑯᒋᐊᑦᓯᐊᖅᖣᒋᑦ 

ᐱᕼᐅᖅᑐᑦ. ᒪ’ᓇᒡᓗᐊᕕᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᒪᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑐ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ 

ᑐᑭᓯᐅᒪᑦᑎᐊᖅᑕᕋ ᑕᒪᓐᓇ ᐃᓪᓗᓕᕆᔨᕐᔪᐊᒃᑯᑦ 

ᐊᑐᐊᒐᖃᐅᒻᒪᑕᐃᓛᒃ  

ᓇᓗᓇᐃᖅᓯᕙᓪᓕᐊᖃᑦᑕᑎᓪᓗᒋᑦ ᓇᒥ 

ᐃᓪᓗᓕᐅᕐᓂᐊᕐᒪᖔᕐᒥᓂᒃ ᑭᓯᐊᓂᑦᑕᐅᖅ ᑕᐃᒫᒃ 

ᐅᖃᕋᑖᕐᒪᑦ ᒥᓂᔅᑕ ᑖᒃᑯᐊ 

ᐊᔾᔨᒌᖏᑦᑑᑎᐅᒻᒪᑕᑦᑕᐅᖅ ᐊᓯᖏᑦ. ᓲᕐᓗ ᓄᓇᐅᑉ 

ᐊᑐᐃᓐᓇᐅᓂᖓ ᐅᕝᕙᓗᓐᓃᑦ ᐆᒪᖅᑯᑏᑦ 

ᓈᒻᒪᔅᓯᐊᕐᓂᖏᑦ. 

 

ᑕᒪᒃᑯᐊᖑᑎᓪᓗᒋᑦ 

ᐃᓱᒪᔅᓴᖅᓯᐅᕈᑎᒋᔭᐅᖃᑦᑕᕆᐊᖃᓐᓂᖏᓐᓂᒃ 

ᑭᓯᐊᓂ ᒥᓂᔅᑕ ᐊᐱᕆᒍᒪᓕᕐᒥᔭᕋ 

ᖃᓄᐃᓕᖓᔭᐅᖃᑦᑕᖅᓯᒪᒻᒪᖔᑕ 

ᐃᓪᓗᓕᕆᔨᕐᔪᐊᒃᑯᑦ ᓄᓇᓕᓐᓂ ᕼᐋᒻᓚᒃᑯᓂᓪᓗᓐᓃᑦ  

ᐊᓯᖏᓐᓂᓗᓐᓂᑦ ᒐᕙᒪᒃᑯᑦ ᐱᓕᕆᕝᕕᒋᔭᖏᓐᓂ 

ᐊᒻᒪᓗᓐᓃᑦ ᑯᐊᐳᕋᐃᓴᐅᔪᓂᒃ. ᓲᕐᓗ ᖁᓪᓕᒃᑯᑦ 

ᐆᑦᑑᑎᒋᑐᐃᓐᓇᕐᓗᒋᑦ. ᖃᓄᖅ 

ᐱᓕᕆᖃᑎᒌᖃᑦᑕᖅᑲᑦ ᑖᒃᑯᐊ ᑕᒪᒃᑯᐊ ᓄᓇᐃᑦ 

ᓇᓗᓇᐃᖅᑕᐅᓯᒪᑦᑎᐊᖁᓪᓗᒋᑦ ᐊᒻᒪᓗ ᐆᒻᒪᖅᑯᑏᑦ 

ᓈᒻᒪᑦᑎᖁᓪᓗᒋᑦ ᐊᓯᖏᓪᓗ ᓄᓇᓕᐅᑉ ᐃᓗᐊᓂ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᒡᓗᐊᕕᒃ. 

ᐅᖃᖅᑎᑦᑎᔩ, ᑕᐃᒪᐃᓛᒃ ᐅᐊᑦᓯᐊᖅ ᐅᖃᓚᐅᕋᒪ 

ᑕᒪᒃᑯᐊ ᓈᒻᒪᒐᔭᕋᓗᐊᒃᒪᖔᑕ ᐃᑯᒻᒪᖁᑎᖏᓪᓗ 

ᐅᕝᕙ ᓄᑖᒃᑲᓂᕐᓂᒃ ᐊᖏᔫᑎᑦ ᕼᐅᓇᓂᒃ power-

ᑐᓐᓂᐊᖅᑐᒃᑲᓂᕐᓂᒃ ᓄᓇᓕᒻᒧᑦ. 

ᐆᑦᑑᑎᒋᑐᐃᓐᓇᖅᐸᕋ ᐅᖃᐅᕼᐃᕆᔭᖓᑕ ᐃᓚᖓ. 

 

ᑖᒃᑯᐊ ᐆᒻᒪᖅᑯᑎᓕᕆᔨᒃᑯᑦ ᐃᓪᓗᓕᕆᔨᕐᔪᐊᒃᑯᑦ 

ᐊᒻᒪᓗ ᐃᓪᓗᓕᕆᔨᕋᓛᑉᑯᑦ ᐱᓕᕆᖃᑎᒋᑦᑐᑎᒍ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᐃᓚᖓᒍᑦ ᕼᐋᒻᓚᒃᑯᑦ ᑖᒃᑯᐊ ᓄᓇᓕᐅᑉ 

ᒐᕙᒪᒋᔭᖏᑦ. 

 

ᑕᒪᒃᑯᓂᖓ ᐊᖏᔪᓂᒃ ᐃᓕᕼᐃᓂᐊᓕᕌᖓᑉᑕ 

ᐃᓪᓗᓕᕆᔨᕐᔪᐊᒃᑯᑦ ᓄᓇᓕᖕᒧᑦ ᑕᐃᑯᖓ. ᑕᒪᒃᑯᐊ 

ᐊᒥᕼᐅᑦ ᐊᔾᔨᒌᖏᑦᑐᑦ, ᐅᐊᑉᓯᐊᖅ ᑕᐃᒪ 

ᐅᖃᐅᕼᐃᕆᔭᑉᑲ ᓄᓇᓕᕆᓂᖅ, power-

ᖃᑦᑎᑦᓯᓂᖅ, ᐊᕼᐃᖏᓪᓗ ᓈᒻᒪ’ᓂᐊᒡᒪᖔᑕ 

ᑖᒃᑯᓄᖓ ᐊᔾᔨᒌᖏᑦᑐᓄᑦ ᑎᒥᐅᔪᓄᑦ 

ᐱᓕᕆᖃᑎᒌᒃᖣᑕ, ᑐᑭᓯᕝᕕᒋᑦᑎᐊᖅᖣᒋᓪᓗ, 

ᑐᑭᓯᖃᑎᒌᑦᓯᒪᑦᑎᐊᕆᐊᖅᖣᑕ ᓯᕗᒡᒧᐊᒋᐊᔪᔪᒍᑦ 

ᑕᒪᒃᑯᓄᖓ ᐃᒡᓗᓕᐅᕐᓂᕐᒧᑦ. ᒪ’ᓇᒡᓗᐊᕕᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑐ ᓴᕕᑲᑖᖅ. 

 

ᐊᐱᖅᑯᑦ 270 - 4(2): ᑐᓂᕐᕈᓯᐊᑦ ᐃᑲᔫᑎᓪᓗ 

(ᓴᕕᑲᑖᖅ) 

ᓴᕕᑲᑖᖅ (ᑑᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓄᑦ 

ᑮᓇᐅᔭᓕᕆᔨᒃᑯᑦ. 

 

ᐊᕐᕌᒍᒋᔭᕗᑦ ᐱᒋᐊᓕᓵᖅᑎᓪᓗᒍ ᒥᓂᔅᑕ 

ᐅᖃᐅᓯᓐᖓᐅᑎᖃᑦᑎᓪᓗᒍ ᐊᑐᕈᒫᖅᑐᓂᒃ ᒐᕙᒪᒃᑯᑦ 

ᐃᒪᐃᓕᐅᕐᓂᐊᕐᓂᕋᖅᖢᓂᒋᑦ. ᐅᖃᖅᖣᓂ 

ᕿᒥᕐᕈᓇᕐᓂᐊᖅᑐᑦ ᓇᐅᓯᖅᑐᕐᓗᑎᒃ ᑐᓂᕐᕈᓯᐊᓂᒃ 

ᐃᑲᔪᕈᑎᐅᖃᑦᑕᖅᑐᓄᓪᓗ ᑕᒪᒃᑯᐊ ᑮᓇᐅᔭᐃᑦ 

ᐊᑐᖅᑕᐅᑦᑎᐊᖁᓪᓗᒋᑦ ᐊᖏᕈᑏᑦ ᒪᓕᓪᓗᒋᑦ.  

 

ᐱᓇᓱᐊᕈᓯᕆᕋᑖᖅᑕᑎᓐᓂ ᒥᓂᔅᑕ ᓴᖅᑭᑦᑎᕋᑖᕐᒪᑦ 

ᒐᕙᒪᒃᑯᑦ 2013-2014 ᐊᕐᕌᒍᑕᒫᖅᓯᐅᑎᓄᑦ 

ᐅᓂᒃᑳᓕᐊᖏᓐᓄᑦ ᑐᓂᕐᕈᑎᓄᑦ ᐃᑲᔪᕈᑎᓄᓪᓗ 

ᐅᖃᖅᓯᒪᓪᓗᑎᒃ, $392 ᒥᓕᐊᓐ ᑐᓂᕐᕈᑏᑦ 

ᐃᑲᔪᕈᑏᓪᓗ ᑐᓂᔭᐅᓚᐅᕐᒪᑕ ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ 

ᖃᓄᐃᓕᐅᖅᓯᒪᓕᕐᒪᖔᑕ ᐅᓪᓗᒥᒧᑦ ᑎᑭᒃᖣᒍ. 

ᑕᒪᒃᑯᐊ ᑮᓇᐅᔭᐃᑦ ᑐᓂᔭᕗᑦ 

ᐊᑐᖅᑕᐅᑦᑎᐊᖃᑦᑕᖁᓪᓗᒋᑦ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᖓ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᒃ ᓴᕕᑲᑖᖅ ᐊᐱᕆᒐᕕᑦ. 

ᑎᓕᓯᒃᔪᑏᑦ ᐊᑖᓂ 801 ᑕᐃᒃᑯᐊ ᐊᓯᖏᑕ 

ᐱᓕᕆᕕᐅᔪᑦ. ᑮᓇᐅᔭᐃᑦ ᑐᓂᔭᐅᔪᑦ ᑐᓂᕐᕈᑏᑦ 

ᐃᑲᔪᕈᑏᓪᓗ ᐊᑐᖅᑕᐃᑦᑎᐊᖃᑦᑕᖁᓪᓗᒋ, 

ᐊᑐᕋᔅᓴᖏᓐᓄᑦ ᒪᓕᒐᖅᑕᖃᖅᑐᖅ 

ᐊᖏᖃᑎᒌᒍᑎᑕᖃᖅᑐᕐᓗ ᑕᐃᒃᑯᐊ 

ᑕᑎᒋᖃᑦᑕᖅᑕᕗᑦ ᐱᓕᕆᕕᐅᔪᑦ.  

 

ᑮᓇᐅᔭᐃᑦ ᐊᖏᖅᑕᖏᑦ ᑐᓂᖃᑦᑕᖅᑕᖏᑦ 

ᐊᑐᖅᑕᐅᑦᑎᐊᖃᑦᑕᖁᓪᓗᒋᑦ ᐊᑐᒐᒃᓴᕆᔭᖏᓐᓄᑦ. 

ᐅᓂᒃᑳᓕᐊᓂᒃ ᐅᖃᓕᒫᖃᑦᑕᖅᑐᒍᑦ ᑭᓯᐊᓂ 

ᐱᓕᕆᕕᐅᔪᑦ ᑕᐃᒃᑯᐊ 

ᐃᖅᑲᓇᐃᔭᖃᑎᖃᖃᑦᑕᖅᑐᑦ, ᐊᖏᖃᑎᒌᒍᑎᑦ 

ᒪᓕᑦᑕᐅᓪᓗᑎᑦ. ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒐᕙᒪᒃᑯᑦ ᑮᓇᐅᔭᓂ ᑐᓂᓯᖃᑦᑕᕐᒪᑕ ᐃᑲᔪᕈᑎᓂᒃ 

ᑐᓂᕐᕈᑎᓂᓪᓗ ᐅᓄᖅᑐᐊᓗᓐᓄᑦ ᑎᒥᐅᔪᓄᑦ, 

ᑭᒃᑯᑐᐃᓐᓇᕐᓄᓪᓗ ᐊᕐᕌᒍᑕᒫᖅ. ᐃᓕᓴᖅᓯᔪᖓ 

ᑖᒃᑯᐊ ᐊᔪᕐᓇᑲᓴᒃᑲᔭᕐᒪᑦ 

ᓇᐃᓴᖅᑕᐃᓐᓈᓗᕆᔭᕆᐊᔅᓴᖅ ᐊᑐᓂ 

ᑐᓂᔭᐅᓚᐅᖅᑐᑦ. ᑭᓯᐊᓂᓗ ᐅᑉᐱᕈᓱᑦᑐᖓ 

ᐱᒻᒪᕆᐅᒻᒪᑦ ᑕᐃᒃᑯᐊ ᑐᓂᔭᐅᖃᑦᑕᖅᑐᑦ ᑮᓇᐅᔭᓂᑦ 

ᐊᕐᕌᒍᑕᒫᖅ ᖃᐅᔨᓴᖅᑕᐅᖃᑦᑕᖁᓪᓗᒋᑦ, 

ᓈᓴᖅᑕᐅᓗᑎᑦ, ᐃᑲᔪᖅᑐᐃᓗᑎ 

ᐊᑐᕐᓂᓗᒃᓯᖏᑲᓗᐊᕐᒪᖔᑕ.  

 

ᒥᓂᔅᑕ ᓈᓴᐅᑎᖏᓐᓂᑦ ᐱᓯᒪᒐᔪᒻᒪᑕ 

ᖃᑦᑎᐅᒻᒪᖔᑕ. ᐅᓂᒃᑳᕈᓐᓇᖅᐹ ᖃᑦᑎᐊᖅᑎ 

ᓈᓴᐃᖃᑦᑕᖅᓯᒪᒻᒪᖔᑕ 

ᑕᒻᒪᖅᓯᒪᔪᖅᓯᐅᖅᑕᐅᓪᓗᑎᑦ ᑐᓂᕐᕈᑏᑦ, 

ᐃᑲᔪᕈᑏᓪᓗ ᐊᕐᕌᒍᑕᒫᖅ? ᖁᔭᓐᓇᒦᒃ ᐅᖃᖅᑎ.  

 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᖓ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑏᑦᑕᐅᖅ ᖁᔭᓐᓇᒦᑦᑕᐅᖅ ᒥᔅᑕ 

ᓴᕕᑲᑖᖅ. ᒪᒥᐊᓇᖅ ᐅᓪᓗᒥ ᐸᐃᑉᐹᓂᑦ 

ᐱᓯᒪᓐᖏᓐᓇᒪ ᓈᓴᐅᑎᓂᑦ. 

 

ᐊᑐᓂ ᐱᓕᕆᕕᐅᔪᑦ ᑕᒪᒃᑯᐊ ᑲᒪᖃᑦᑕᕐᒪᑕ 

ᓇᐅᑦᑎᖅᓱᐊᖃᕐᓗᑎ ᑕᐃᒃᑯᐊ ᑮᓇᐅᔭᓂᒃ 

ᑐᓂᔭᐅᔪᑦ ᐃᑲᔪᕈᑎᓂᒃ ᐊᑐᑦᑎᐊᕋᓗᐊᕐᒪᖔᑕ 

ᐊᑐᕆᐊᖃᕐᓂᕆᓚᐅᖅᑕᖏᓐᓄᑦ. ᑮᓇᐅᔭᐃᑦ 

ᑐᓂᐅᖅᑲᖅᑕᐅᖃᑦᑕᕐᒪᑕ ᐱᓕᕆᕕᒻᒧᑦ  

ᐱᓕᕆᕕᒻᒦᖔᖅᑕᐅᓪᓗᑎᑦ ᐱᓕᕆᒃᔪᑎᒋᔭᐅᓂᐊᕐᒪᑕ 

ᑕᖅᑲᒃᑯᓄᖓ. ᑕᐃᒃᑯᐊ ᒪᓕᒐᓕᐅᕈᓐᓇᕐᒥᔪᑦ 

ᐅᓂᒃᑳᓕᐅᕈᓐᓇᕆᓪᓗᑎᓪᓗ ᐊᖏᖃᑎᒌᒍᑎᐅᑉ 

ᐃᓗᐊᓂ. ᑕᒪᒃᑯᐊ ᐱᓕᕆᕕᐅᔪᑦ 

ᒪᓕᒃᑎᐊᖅᑎᑦᑎᒐᓗᐊᕐᒪᖔᑕ, ᐱᔾᔪᑎᒋᓪᓗᒋᑦ 

ᐸᕐᓇᐃᓕᖅᑐᒍᑦ. 

 

2015-16 ᐊᓪᓚᕕᑦᑕ ᐃᓗᐊᓂ ᓈᓴᐃᔪᒪᓪᓗᑕ 

ᖃᐅᔨᓴᕐᓗᑎᒍ, ᑕᒻᒪᖅᓯᒪᔪᖅᓯᐅᕐᓗᑎᒍ ᑕᒪᒃᑯᐊ 

ᐱᓕᕆᕕᐅᔪᓕᒫᑦᑎᐊᑦ ᐊᑐᖅᑎᐊᕋᓗᐊᕐᒪᖔᑕ, 

ᐃᖏᕐᕋᓂᐅᔪᕐᓗ ᑕᒪᓐᓇ 

ᐊᑐᖅᑕᐅᑦᑎᐊᕋᓗᐊᕐᒪᖔᖅ. 

 

ᐊᒻᒪᓗ ᑎᓕᔭᐅᓯᒪᔪᑦ ᓇᓗᓇᐃᖅᓯᒪᑦᑎᐊᖅᑐᓂᑦ 

ᐱᓕᕆᕕᐅᔪᑦ, ᑮᓇᐅᔭᓂᒃ ᑐᓂᖃᑦᑕᖅᑕᖏᓐᓂ 

ᑕᖅᑲᒃᑯᓄᖓ ᑎᒥᐅᔪᓄᓪᓗ 

ᐊᑐᖅᑕᐅᑦᑎᐊᖃᑦᑕᖁᓪᓗᑎᒍ ᐅᖃᐅᔨᓯᒪᔪᒍᑦ 

ᐊᑐᒐᒃᓴᕆᔭᖏᓐᓄᑦ. ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. ᑐᓪᓕᐊ ᐃᓚᒋᐊᕈᑦ, ᐊᒻᒪ 

ᑭᖑᓪᓕᖅᐹ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒐᕙᒪᒃᑯᑦ ᒥᓕᐊᓐᑖᓛᓗᓐᓃᑦᑐᓂᑦ 

ᑐᓂᕐᕈᑎᖃᖃᑦᑕᕐᒪᑕ ᐊᕐᕌᒍᑕᒫᖅ ᓇᒻᒥᓂᖃᖅᑐᓄᑦ, 

ᐃᑲᔪᕈᑎᒋᓪᓗᒋᑦ. ᒥᓂᔅᑕ ᐅᖃᕈᓐᓇᖅᐹ ᒐᕙᒪᒃᑯᑦ 

ᑖᒃᑯᐊ ᐋᖅᑭᔅᓱᐃᓯᒪᓕᕐᒪᖔᑕ ᐊᑐᕐᓂᐊᖅᑕᖏᓐᓂᒃ? 

ᕿᒥᕐᕈᓇᒍᑎᐅᓂᐊᖅᑐᓂᑦ  

ᓯᕗᒧᐊᑦᑎᐊᖅᓯᒪᒐᓗᐊᕐᒪᖔᑕ ᑮᓇᐅᔭᐃᑦ ᑕᐃᒃᑯᐊ 

ᐊᑐᖅᑕᐅᑦᑎᐊᓂᕐᒪᖔᑕ ᐃᖅᑲᓇᐃᔮᖏᑦ 

ᓇᒻᒥᓂᖃᖅᑐᑦ ᓯᕗᒧᐊᒃᑎᐊᖁᓪᓗᒋᑦ ᓄᓇᓕᖕᓂ. 

ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᖓ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᑖᒃᑯᐊ ᑐᓂᕐᕈᑏᑦ ᑮᓇᐅᔭᐃᑦ ᒐᕙᒪᒃᑯᑦ 

ᑐᓂᕐᕈᑎᒋᖃᑦᑕᖅᑕᖏᑦ Hᐋᒻᓚᒃᑯᓐᓄᐊᒐᔪᒻᒪᑕ, 

ᐃᓪᓗᓕᕆᔨᒃᑯᓐᓄᓪᓗ, ᓄᓇᕗᑦᓗ 

ᑎᒥᖁᑎᒋᔭᖏᓐᓄᑦ ᐃᑲᔪᕈᑎᐅᔪᑦ ᐊᓯᖏᓐᓄᓪᓗ 

ᐱᓕᕆᒃᔪᑎᐅᔪᓄᑦ ᑖᒃᑯᑎᒎᓇ ᐱᓕᕆᒃᔪᑎᑎᒍᑦ. 

ᑎᓕᓯᖃᑦᑕᖅᑐᒍᑦ ᐃᖅᑲᓇᐃᔮᔅᓴᓂᓪᓗ 

ᓴᖅᑭᖅᑎᖃᑦᑕᖅᑐᑎᑦ. 

 

ᑮᓇᐅᔭᐃᓪᓗ ᑕᒪᒃᑯᐊ ᐱᓕᕆᒃᔪᑎᒋᔭᖏᑦ 

ᕿᒥᕐᕈᓇᒍᑎᐅᖃᑦᑕᖅᑐᑦ, ᑕᒪᒃᑯᓄᖓ ᑐᓴᒐᒃᓴᐃᑦ 

ᐊᑐᐃᓐᓇᐅᖃᑦᑕᖅᑐᑦ ᓄᓇᕗᑦᒥᐅᓄᑦ, 

ᒐᕙᒪᒃᑯᓄᓪᓗ. ᓯᕗᓕᖅᑎᕗ ᐅᖃᓚᐅᕐᒪᑦ 

ᐱᓇᓱᐊᕈᓯᕆᔭᑦᑎᓐᓂ ᐊᐱᖅᓱᖅᑕᐅᑎᓪᓗᒍ, 

ᐃᖏᕐᕋᓂᖅ ᑕᒪᓐᓇ ᐅᔾᔨᖅᓱᑦᑎᐊᕐᓗᑕ 

ᐱᓕᕆᔪᒪᓪᓗᑎᒍᑦ ᑮᓇᐅᔭᐃᑦ 

ᐊᑐᖅᑕᐅᑦᑎᐊᖁᓪᓗᒋᑦ. 

 

ᑖᓐᓇ ᕿᒥᕐᕈᓇᖕᓂᐊᖅᑕᕗᑦ $2 ᒥᓕᐊᓂᒃ 

ᐱᓕᕆᔾᔪᑎᖃᐅᔭᑯᓱᒡᓗᑕ ᐊᑑᑎᖃᓐᖏᓪᓗᓂᓗ 

ᐊᑐᕋᔭᓐᖏᒻᒪᑦ ᑕᐃᒪᓐᓇ. ᕿᒥᕐᕈᓇᒃᑐᒍᑦ ᖃᓄᖅ 

ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᖅᑎᐊᕈᓐᓇᕋᓗᐊᕐᒪᖔᑕ 

ᐊᑐᒐᒃᓴᕆᓚᐅᑦᑕᖏᓐᓄᑦ ᑕᖅᑲᒃᑯᐊ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ ᐃᓄᑦ. 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 271 - 4(2): ᖃᖓᑕᓲᒃᑯᕕᒻᒥ 

ᐊᐅᓚᓂᐅᔪᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ, ᒥᑦᑎᒪᑕᓕᖕᒥᐅᑦ 

ᐅᓪᓛᒃᑯᑦ. ᓄᓇᕗᒻᒥᐅᓪᓗ ᑐᓐᖓᓱᒋᑦᑎ. 

 

ᐅᖃᖅᑏ, ᐊᐱᖅᓱᕈᒪᔪᖓ ᐅᓪᓗᒥ 

ᐃᖏᕐᕋᔪᓕᕆᔨᒃᑯᑦ ᐱᕙᓪᓕᐊᔪᓕᕆᔨᒃᑯᑦ 

ᓯᕗᓕᖅᑎᖓᓄᑦ. 

 

ᐃᖏᕐᕋᔪᓕᕆᔨᒃᑯᑦ ᐱᕙᓪᓕᐊᔪᓕᕆᔨᒃᑯᑦ 

ᓯᕗᓕᖅᑎᖓᑦ ᐃᖅᑲᐅᒪᖕᒪᑦ ᐅᐱᕐᖔᖑᓚᐅᖅᑐᖅ 

ᐊᐱᖅᓱᓚᐅᖅᓯᒪᒐᒪ ᐅᕙᓂ ᐃᒡᓗᑉ ᐃᓗᐊᓂ 

ᑕᒪᒃᑯᐊ ᐊᐅᓚᓂᕆᔭᖏᓐᓂᒃ, ᓄᓇᓕᖕᓂ 

ᖃᖓᑕᓲᒃᑯᕕᖕᓂ ᓈᓚᐅᓯᕆᔩᑦ.  

 

ᑕᐃᔅᓱᒪᓂ ᐊᐱᖅᓱᓚᐅᖅᓯᒪᒐᒪ ᑐᓐᖑᕕᖃᖅᖢᖓ 

ᑖᒃᑯᐊ ᐱᓕᕆᕝᕕᖓᑕ, ᐱᓕᕆᕝᕕᐅᔫᑉ 

ᒪᕐᓇᐅᑎᒋᓯᒪᔭᖏᓐᓂ ᑐᓐᖓᕕᖃᖅᖢᖓ, 

ᑕᐃᒧᓐᖓᕐᓚᖓ, ᐃᒪᐃᓕᖓᔪᓂᒃ. 

ᐱᓕᕆᖃᑎᖃᕐᓗᑎᒃ ᑲᓇᑕᒥ ᐃᖏᕐᕋᔪᓕᕆᓂᕐᒧᑦ 

ᑕᒪᓐᓇ ᓄᓇᓕᖕᓂ ᖃᖓᑕᓲᒃᑯᕕᖕᓂ 

ᓈᓚᐅᑎᖃᕐᓂᖅ ᓄᒃᑎᖅᑕᐅᕙᓪᓕᐊᑎᓪᓗᒍ 

ᑕᕝᕙᓐᖓᑦ ᐱᓕᕆᕝᕕᐅᔪᒥᑦ ᓄᑖᓄᑦ 

ᑳᓐᑐᕌᒃᑎᐅᓂᐊᖅᑐᓄᑦ. ᑕᐃᒧᖔᓕᖅᐸᕋ. 

 

ᒥᓂᔅᑕ ᐅᖃᐅᑎᓚᐅᖅᑎᒍᑦ ᑕᒪᑐᒪᓕ ᒥᒃᓵᓄᑦ 

ᓈᓚᐅᑎᖃᖅᑎᑦᑎᓂᐅᑉ, ᓈᓚᐅᓯᓕᕆᓂᐅᑉ 

ᖃᖓᑕᓲᒃᑯᕕᐅᑉ, ᖃᖓᑕᓲᒃᑯᕕᖕᓂ ᑕᒫᓂ 

ᕿᑭᖅᑖᓗᑉ ᐅᐊᖕᓇᖓᓂ ᒥᑦᑎᒪᑕᓕᒃ ᐃᓚᐅᓪᓗᓂ 

ᖃᓄᖅ ᐸᕐᓇᒃᓯᒪᕕᓯ? ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦᓱ) 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

ᒥᓂᔅᑕ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᐊᐱᖅᑯᑎᒋᔭᖓ 

ᒪᓕᒐᓕᐅᖅᑎᐅᖃᑎᒋᔭᒪ ᑲᒪᒋᔭᐅᑦᑕᔪᖕᒪᑕ 

ᐊᔾᔨᒌᓐᖏᑦᑐᓄᑦ ᓄᓇᓕᖕᓂ, ᑖᒃᑯᐊ CARS 

operator-ᖑᓂᕋᖅᑕᐅᔪᑦ ᓄᓇᓕᖕᓂ 

ᑎᐊ’ᓇᐃᑦᑐᖃᖅᖢᑎᒃ ᐃᓚᖏᑦ ᐊᒻᒪᓗ ᐃᓚᖏᑦ 

ᐊᓯᖏᑎᒍᑦ ᑳᓐᑐᕌᒃᑕᐅᓯᒪᓪᓗᓂ ᑕᒪᓐᓇ 

ᑲᒪᒋᔭᐅᕙᒃᖢᓂ. ᓄᓇᓖᑦ ᐊᔾᔨᒌᓐᖏᒻᒪᑕ,  

ᐃᓚᖏᓪᓗ ᓄᓇᓕᐅᑉ ᕼᐋᒻᓚᒃᑯᖏᑦ ᐊᑉᑯᑎᒋᓪᓗᒋᑦ 

ᑕᒪᓐᓇ CARS-ᓕᕆᓂᖅ ᑲᒪᒋᔭᐅᓱᕐᒪᑦ. 

 

ᐊᐱᖅᑯᑎᒋᔭᖓ ᐸᕐᓇᒃᓯᒪᓂᖅᐳᖅ ᖃᓄᐃᒻᒪᖔᑦ, 

ᐸᕐᓇᒃᐸᑦ ᖃᓄᖅᑑᕈᑎᒃᓴᓂᒃ ᑲᒪᓯᒪᐃᓐᓇᖅᑐᒍᑦ 

ᑕᒪᓐᓇ ᐱᔾᔪᑎᒋᓪᓗᒍ, NavCanada-ᒃᑯᓪᓗ ᑭᓯᐊᓂ 

ᐅᓪᓗᒥ ᐱᐊᓂᒃᓯᒪᔪᒥᒃ ᑐᓂᓂᖅ ᐊᔪᑐᐃᓐᓇᖅᐸᕋ. 

ᑕᐃᓐᓇᓗ ᐸᕐᓇᒍᑎᒋᔭᕗᑦ ᐱᐊᓂᒃᓯᒪᑦᓯᐊᓕᖅᐸᑦ 

ᐅᕙᓂ ᐃᒡᓗᒥ share-ᔪᓐᓇᕋᔭᖅᑕᕋ. ᒪ’ᓇᓪᓗᐊᕕᒃ 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ 

ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑐᑭᓯᐅᒪᓪᓗᖓ 

ᓄᓇᓖᑦ ᐊᔾᔨᒌᓐᖏᑦᑐᒥᒃ ᐊᐅᓚᓂᖃᕐᒪᑕ, ᐃᓚᖏᑦ 

ᕼᐋᒻᓚᒃᑯᓐᓂᑦ ᐊᐅᓚᑕᐅᓪᓗᑎᒃ, ᐃᓚᖏᑦ 

ᓄᓇᓕᖕᓂ ᑳᓐᑐᕌᒃᑐᖑᔪᓄᑦ ᐊᐅᓚᑕᐅᓪᓗᑎᒃ. 

ᑭᓯᐊᓂ ᑐᑭᓯᐅᒪᒋᓪᓗᖓ ᓄᓇᓖᑦ ᐃᓚᖏᑦ 

ᒫᓐᓇᐅᔪᖅ ᐱᓕᕆᐊᖑᖕᒪᑕ, ᑲᒻᐸᓂᐅᔪᒧᑦ 

ᐊᑎᖃᖅᑐᖅ ATS, ᑖᓐᓇ ᐋᑐᕚᒥ ᑲᒻᐸᓂᒋᔭᐅᔪᖅ. 

ᒥᓂᔅᑑ, ᐅᖃᐅᑎᔪᓐᓇᖅᐱᑎᒍᑦ ᓇᓕᐅᒃ ᓄᓇᓖᑦ 

ᒫᓐᓇᐅᔪᖅ ᐅᓪᓗᒥ ᑖᒃᑯᓇᓐᖓᑦ ATS-ᒃᑯᓐᓂᑦ 

ᑲᒻᐸᓂᐅᔪᓂᑦ ᑳᓐᑐᕌᒃᕕᐅᓯᒪᖕᒪᖔᑕ? ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦᓱ) 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

ᒥᓂᔅᑕ, ᒥᔅᑕ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ 

ᐅᖃᖅᑎᑦᑎᔩ. ᐅᖃᖅᑎᑦᑎᔩ ᑖᓐᓇᓪᓚᕆᒃ 

ᐊᐱᖅᑯᑎᒋᔭᖓ ᓇᓕᐊᓪᓗᐊᕖᑦ 

ᑕᐃᑉᑯᑎᒎᓈᖅᑎᑕᐅ’ᒪᖔᑦ. ᐅᖃᖅᑎᑦᑎᔩ, ᐅᑉᓗᒥ 

ᒫᓐᓇ ᑖᒃᑯᐊ ᓇᓕᐊᖕᓅᓗᖕᒪᖔᑕ ᐱᓯᒪᖏᓇᒃᑭᑦ 

ᑐᒃᓯᕋᓚᐅᕐᓗᒋᑦ ᐊᒻᒪᓗ ᐱᓯᒪᓕᕈᒃᑭᑦ 

ᑐᓂᔪᓐᓇᑦᓯᐊᕋᔭᖅᑕᕋ ᐊᐱᖅᑯᑎᖓᓂᒃ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ, ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖃᓄᖅ 

ᑭᐅᔭᐅᓂᐊᕐᒪᖔᕐᒪ ᖃᐅᔨᒪᖅᑰᔨᕐᓚᒃᑲᓗᐊᖅᖢᖓ 

ᐅᓐᓃᓇᐃᑦ. 

 

ᑖᒃᑯᐊ ᑲᒻᐸᓂᐅᔪᑦ ATS ᓄᓇᓖᑦ ᐃᓚᖓᓐᓃᑦᑐᑦ 

ᖃᐅᔨᒪᖃᑕᐅᐸᓈᒃᑲᒪ ᓄᓇᕗᑦ ᐃᓗᐊᓂ 

ᑕᐃᒪᐃᑦᑐᓕᕆᖃᑕᐅᕙᒌᖅᑐᑦ ᖃᐅᔨᒪᐸᓈᒃᑐᖓ. 

ᒥᓂᔅᑐᒧᑦ ᐅᖃᐅᔾᔭᐅᔪᒪᓪᓗᖓ ᑖᒃᑯᐊ ATS 

ᓄᓇᓕᖕᓂ ᖃᖓᑕᓲᒃᑯᕕᖕᓂ ᓈᓚᐅᓯᕆᓂᕐᒧᑦ 

ᐱᓕᕆᔨᐅᔪᖅ. ᒥᓂᔅᑐ ᐅᖃᐅᑎᔪᓐᓇᖅᐱᓐᖔ 

ᓄᓇᕗᒻᒦᖔᖏᑦᑐᓂᒃ 

ᐃᖅᑲᓇᐃᔭᖅᑎᖃᖃᑦᑕᓕᕐᒪᖔᑕ ᐊᒻᒪᓗ 

ᐃᖅᑲᓇᐃᔭᖅᑎᖃᖃᑦᑕᖅᐸᑕ ᓄᓇᕗᒻᒦᖔᖏᑦᑐᓂᒃ, 

ᖃᓄᐃᒻᒪᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. ᐅᐊᑦᓯᐊᖅ ᑕᐃᒪ ᐅᖃᓚᐅᕋᒪ ᑖᒃᑯᐊ 

ᐊᐱᖅᑯᑎᒋᓪᓚᕆᒃᑕᖓ ᐅᐊᑦᓯᐊᖅ ᓯᕗᓪᓕᕐᒥᒃ 

ᐱᓯᒪᓕᕈᒃᑯ ᐊᒻᒪᓗ ᑐᓴᖅᑕᐅᑎᒃᑲᔭᖅᑐᒍ ᐊᒻᒪᓗ 

ᑖᑉᓇ ᐃᓚᒋᑐᐃᓐᓇᕐᓂᐊᖅᐹ. ᑖᒃᑯᐊ ᖃᐅᔨᔪᒪᔭᖏᑦ 

ᐅᕙᓂ ᒫᓐᓇ. ᓇᓗᓇᐃᖅᑎᖅᓯᒪᓪᓚᕆᒃᖢᓂ ᐅᑉᓗᒥ 

ᑭᐅᓂᖅ ᐊᔪᕋᒃᑯ ᐱᓕᕆᕕᒋᔭᓐᓂᒃ ᑕᒪᒃᑯᐊ 

ᐱᓚᐅᕐᓗᒋᑦ ᑐᓴᖅᑎᑦᑎᔾᔪᑎᒋᔫᓪᓗᐊᕈᒫᖅᐸᕋ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᖅᑐᐊᕐᒧᑦ, ᒥᑭᓐᖑᐊᖅ. 

 

ᐊᐱᖅᑯᑦ 272 - 4(2): ᓄᑖᖅ ᐃᓕᓐᓂᐊᕐᕕᒃ 

ᖃᒪᓂᑦᑐᐊᕐᒧᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. 

ᐅᑉᓛᒃᓯᐊᖅ ᖃᒪᓂᖅᑐᐊᕐᒥᐅᑕᐃᑦ, 

ᓄᓇᕗᒥᐅᑕᓗᒃᑖᓪᓗ. 

 

ᐅᖃᖅᑎᑦᑎᔩ, ᐊᐱᖅᑯᑎᒋᓂᐊᒐᕋ ᑐᕌᖓᓂᐊᖅᑐᖅ 

ᒥᓂᔅᑑᔪᒧᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 

 

(ᑐᓵᔨᑎᒍᑦ) ᐅᖃᖅᑏ, ᒫᓐᓇᕈᓘᓚᐅᖅᑐᖅ 

ᑲᑎᒪᑐᐃᓐᓇᖅᑎᓪᓗᑕ ᖁᕕᐊᓱᓚᐅᖅᓯᒪᔪᖓ ᑖᓐᓇ 

ᒥᓂᔅᑕᕆᔭᐅᔪᖅ ᓇᓗᓇᐃᖅᓯᖕᒪᑦ ᑕᐃᒃᑯᐊ 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᖃᕐᕖᑦ 

ᑭᒡᒐᖅᑐᐃᔨᖏᑦ ᑲᑎᒪᖃᑎᖃᕐᓂᐊᓚᐅᕐᒪᑕ ᓄᓇᓖᑦ 

ᑎᒥᖁᑎᖏᓐᓂᒃ ᐅᖃᐅᓯᕆᔭᐅᓗᑎᒃ 

ᐃᓕᓐᓂᐊᕐᕕᒃᑖᓵᑦ ᐱᖁᑎᕐᔪᐊᑦ ᖃᓄᖅ 

ᓴᓇᔭᐅᓂᐊᕐᒪᖔᑦ ᑎᑎᕋᐅᔭᖅᑕᐅᓯᒪᓂᐊᕐᒪᖔᓪᓗ. 

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᐅᕙᑦᑎᓐᓄᑦ 

ᓇᓗᓇᐃᖅᓯᔪᓐᓇᕐᓂᐊᖅᐳᖅ 

ᑲᑎᒪᖃᑎᖃᕐᓂᐊᕐᓂᕐᒥᓂᒃ ᖃᒪᓂᑦᑐᐊᑉ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᓐᓂᒃ ᐊᒻᒪᓗ 

ᕼᐋᒻᓚᒃᑯᓐᓂᑦ ᐱᔾᔪᑎᒋᓗᒋᑦ ᓄᑖᑦ ᐃᓕᓐᓂᐊᕐᕖᑦ 

ᓴᓇᔭᐅᓛᖅᑐᖅ ᖃᒪᓂᖅᑐᐊᕐᒥ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑐ, ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪ ᖁᔭᓐᓇᒦᒃ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᖃᒪᓂᑦᑐᐊᕐᒧᑦ ᐊᐱᖅᑯᑎᖃᓵᕐᒪᑦ. 

ᖁᕕᐊᓱᑦᑎᐊᖅᑐᖓ ᐅᖃᕈᓐᓇᕋᒪ ᑕᒫᓂ ᓅᕖᕙ 

24-ᖑᓕᖅᐸᑦ ᑖᓐᓇ ᐊᖏᔪᓄᑦ ᐱᖁᑎᓄᑦ ᑲᒪᔨ, 

ᑕᐃᑯᓐᖓᐅᓂᐊᖅᑐᖅ ᐊᒻᒪ 

ᑲᑎᖃᑎᖃᕈᓐᓇᕐᓂᐊᖅᑐᖅ ᑖᒃᑯᓂᖓ ᖃᒪᓂᑦᑐᐊᑉ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 

ᑖᓐᓇ ᑐᓴᕈᒥᓇᖅᑐᖅ ᑕᐃᒃᑯᐊ 

ᖃᒪᓂᑦᑐᐊᓕᐊᓛᕐᒪᑕ ᑲᑎᒪᖃᑎᖃᕆᐊᖅᑐᕐᓗᑎᒃ. 

 

ᐅᖃᖅᑏ, ᐊᑕᐅᓯᐊᕐᓇᖓ ᓂᓪᓕᐅᑎᒋᖃᑦᑕᖅᓯᒪᒐᒃᑯ 

ᑕᐃᓐᓇ ᐅᖅᓱᐊᓗᒃ ᐃᕐᖓᖅᑐᖅ ᖃᒪᓂᑦᑐᐊᑉ 

ᐃᓕᓐᓂᐊᕐᕕᖓᓂ ᐊᒻᒪᓗ ᑕᐃᒪᐃᑦᑑᓂᖓᓄᑦ 

ᓄᑖᕐᒥᒃ ᐃᓕᓐᓂᐊᕐᕕᒃᑖᕆᐊᖃᓕᖅᑐᒍᑦ 

ᓄᓇᑦᑎᓐᓂ. ᑖᓐᓇᖃᐃ ᒥᓂᔅᑕᕆᔭᐅᔪᖅ 

ᓇᓗᓇᐃᖅᓯᔪᓐᓇᖅᐳᖅ ᑕᐃᒃᑯᐊᓗ ᓯᐊᓛᖏᑦ 

ᖃᒪᓂᑦᑐᐊᕐᒧᑦ ᐳᓛᕆᐊᖅᐸᑕ ᑕᒪᓐᓇ  



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᕿᒥᕐᕈᓇᒃᑕᐅᖁᓗᒍ ᑕᐃᒃᑯᓄᖓ ᐊᒻᒪᓗ ᓄᓇᓕᖕᓂ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ 

ᐅᖃᐅᓯᖃᕆᐊᓯᔪᓐᓇᕐᓂᐊᖅᐹᑦ ᓄᑖᕐᒥᒃ 

ᐃᓕᓐᓂᐊᕐᕕᓕᐅᓛᕐᓂᐊᕐᓂᕐᒥᓂᒃ ᖃᒪᓂᑦᑐᐊᕐᒥ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑐ, ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔩ, 

ᐊᒻᒪ ᖁᔭᓐᓇᒦᒃ ᑕᒪᑐᒥᖓ ᖃᐅᔨᒋᐊᕈᒪᖕᒥᖕᒪᑦ 

ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎᐅᔪᖅ. ᑕᐃᒪ 

ᓇᓕᐊᒻᒪᕆᖕᓄᑦ ᐊᐱᖅᑯᑎᖃᕐᒪᖔᑦ 

ᑐᑭᓯᑦᑎᐊᖏᒃᑲᓗᐊᖅᑐᖓ.  

ᒪᕐᕉᖕᓂᒃ ᐅᖃᐅᓯᖃᖅᑰᔨᖕᒪ. 

 

ᑕᐃᒪ ᓯᕗᓪᓕᖅ ᑖᓐᓇ ᐅᖅᓱᐊᓗᖕᒥ ᑕᐃᒪ 

ᑯᕕᔪᖃᓚᐅᖅᑎᓪᓗᒍ ᑕᐃᑲᓂ ᖃᒪᓂᑦᑐᐊᑉ  

ᐃᓕᓐᓂᐊᕐᕕᖓᓂ. ᖃᐅᔨᒋᐊᕈᑏᑦ ᑕᒪᒃᑯᐊ 

ᖃᐅᔨᔭᐅᔪᓐᓇᕐᓂᐊᓕᓚᐅᕐᒪᑕ ᐅᑐᐱᕆ 17-

ᖑᓚᐅᖅᓯᒪᔪᒥ, ᑕᒪᓐᓇ ᖃᐅᔨᔭᐅᕌᓂᒃᓯᒪᔪᖅ. ᐊᒪᓗ 

ᐅᑐᐱᕆ 24-ᖑᑎᓪᓗᒍ ᑖᒃᑯᐊ 

ᐅᓂᒃᑲᐅᓯᐅᖅᓯᒪᔪᓂᒃ ᐊᑐᐃᓐᓇᖅᑕᖃᓕᓚᐅᖅᑐᖅ. 

ᐅᖅᓱᐊᓗᒃ ᒥᒃᓵᓄᑦ ᖃᓄᐃᓕᖓᓪᓚᕆᖕᒪᖔᑦ. 

ᖁᕕᐊᓱᑦᑎᐊᖅᑐᖓᐃᓛᒃ ᑕᒪᓐᓇ 

ᓴᓗᒻᒪᖅᓴᖅᑎᐊᖅᑕᐅᓚᐅᕐᒪᑦ. 

 

ᑕᐃᒪ ᐅᖃᖅᑲᐅᑎᓪᓗᖓᓗ ᑐᒡᓕᐊᓄᑦ ᑖᓐᓇ 

ᐅᑐᐱᕆ, ᒪᒥᐊᓇᖅ ᓄᕕᐱᕆ 24-ᖑᓕᖅᐸᑦ. ᑖᓐᓇ 

ᐊᖏᔪᓄᑦ ᐱᖁᑎᓄᑦ ᑲᒪᔨᐅᔪᖅ ᑕᐃᑯᖓᓛᕐᒪᑦ, 

ᑕᒪᑐᒥᖓ ᐅᖃᐅᓯᖃᓛᖅᑐᒃᓴᐅᕗᖅ 

ᐊᐱᖅᑯᑎᒋᓵᖅᑕᖓᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ`ᓇᓪᓗᐊᕕᒃ ᐅᖃᖅᑎᑦᑎᔩ. ᒪ`ᓇᒫᖅᑐᒍ 

ᒥᓂᔅᑕᐅᔪᖅ ᑭᐅᔪᑎᒋᔭᐃᓂᒃ ᑕᒪᓐᓇ 

ᑐᓴᕐᓂᓪᓚᕆᖕᒪᑦ. ᐃᓕᓐᓂᐊᕐᓂᖅ ᐱᒻᒪᕆᒋᔭᐅᖕᒪᑦ 

ᖃᒪᓂᑦᑐᐊᕐᒥ.  

 

ᑖᓐᓇᐅᑎᓪᓗᒍ ᐃᓕᓐᓂᐊᕐᕕᒃᑖᑲᓐᓂᕆᐊᖃᕐᓂᖅ 

ᓄᑖᒥ ᖃᒪᓂᑦᑐᐊᕐᒥ ᐱᒻᒪᕆᐅᒋᒐᒃᑯ. ᒥᓂᔅᑕᐅᔪᖅ 

ᓇᓗᓇᐃᔭᐃᔫᓪᓗᐊᖅᐸ ᑖᓐᓇ 

ᐃᓕᓐᓂᐊᕐᕕᒃᑖᑲᓐᓂᕆᐊᖃᕐᓂᖅ ᖃᒪᓂᑦᑐᐊᕐᒥ 

ᐱᒻᒪᕆᐅᑎᒌᓐᓇᖅᐸᑦ, ᐱᒻᒪᕆᐅᑎᒋᒐᒃᑯ 

ᐱᒻᒪᕆᐅᑎᒋᓐᓂᖅᐸᒍ ᓯᕗᒻᒧᐊᒋᐊᖅᑎᑦᑑᓪᓗᐊᖅᐸᒍ 

ᐊᖏᔫᑎᓂᑦ ᑮᓇᐅᔭᖅᑐᓂᕐᒧᑦ ᓴᓇᔭᐅᓂᖏᓐᓄᑦ 

ᐃᓕᓐᓂᐊᕐᕕᒃᓴᐃᑦ. ᒪ̀ᓇ ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑐ, ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᑖᒃᑯᐊᖏᓛᒃ ᐅᖃᓚᐅᖅᑎᓪᓗᖓᐃᓛᒃ 

ᐱᖓᓱᓪᓗᐊᑦ ᑖᒃᑯᐊ ᐃᓕᓐᓂᐊᕐᕖᑦ ᓄᓇᓕᖕᓂ 

ᐊᖏᔪᓂᑦ, ᐃᒡᓗᓕᒃ, ᖃᒪᓂᑦᑐᐊᖅ, ᐊᕐᕕᐊᑦ ᑖᒃᑯᐊ 

ᑭᖑᕙᕆᐊᖅᓯᒪᓚᐅᕐᒪᑕ ᐅᑭᐅᕐᒧᑦ ᐊᑕᐅᓯᕐᒧᑦ. 

ᑕᐃᒪᓗ ᑖᒃᑯᐊ ᐋᖅᑭᒃᓱᖅᓯᒪᔭᖓ ᒪᓕᒃᖢᒍ ᓱᓕ 

ᑕᐃᒪᓐᓇ ᐋᖅᑭᒃᓯᒪᖕᒪᑦ. ᑖᒃᑯᐊ ᖁᓚᕐᓇᓐᖏᓚᖅ 

ᑕᐃᑲᓂ 2016-17 ᐋᖅᑭᒃᓯᒪᓇᓱᐊᖅᑕᕗᑦ. 

 

ᑲᔪᓰᓐᓇᕐᓂᐊᖅᑐᑦ ᑕᒪᒃᑯᐊ, 

ᓄᖅᑲᖅᑎᑕᐅᓯᒪᓐᖏᑦᑎᐊᖅᑐᑦ ᖃᐅᔨᒪᓂᐊᖅᐳᒍᑦ 

ᐊᒻᒪᓗ ᑖᒃᑯᐊ ᓄᓇᓖᑦᑕᐅᖅ ᐊᓯᖏᑦ 

ᑕᐃᒪᓐᓇᐃᑦᑎᐊᕐᒥᔪᑦ ᑕᒪᕐᒥᒃᑕᐅᖅ ᐃᓕᓐᓂᐊᕐᕕᖕᒥ 

ᓇᓗᓇᓐᖏᑦᑐᖅ, ᓄᓇᓖᑦ ᑕᒪᕐᒥᒃ ᓈᒻᒪᒃᑐᒥᒃ 

ᐱᑕᖃᕆᐊᖃᖅᐸᖕᒪᑕ, ᑖᓐᓇ ᑲᔪᓯᓛᕐᒥᔪᖅ ᑕᐃᑲᓂ 

ᑭᖑᕙᕆᐊᖅᑕᐅᔾᔪᑏᑦ ᒪᓕᒃᖢᒋᑦ ᖃᒪᓂᑦᑐᐊᕐᓗ, 

ᐃᒡᓗᓕᒡᓗ, ᐊᒻᒪ ᐊᕐᕕᐊᑦ. ᖁᔭᓐᓇᒦᒃ 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᑉᓴᓚᒃ. 

 

ᐊᐱᖅᑯᑦ 273 - 4(2): ᐱᖁᑎᕐᔪᐊᑦ 

ᐋᖅᑭᐅᒪᔭᐅᓂᖏᑦ ᓄᓇᓖᑦ ᒐᕙᒪᖏᓐᓃᑦᑐᑦ 

(ᒪᑉᓴᓚᒃ) 

ᒪᑉᓴᓚᒃ: ᖁᔭᓐᓇᒦᒃ ᐅᖃᖅᑎᑦᑎᔨ. ᑖᓐᓇ 

ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ ᒥᓂᔅᑕ 

ᓴᒻᒧᖅᑐᕐᒧᑦ. 

 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᑕᒪᒃᑯᐊ Hᐋᒻᓚᒃᑯᑦ 

ᑲᒪᒋᔭᖃᓲᖑᖕᒪᑕ ᐊᒥᓱᓂᒃ ᓄᓇᓕᖁᑎᒥᖕᓂᒃ, 

ᐃᒡᓗᕐᔪᐊᓂᒃ ᐱᓗᐊᖅᑐᒥ ᐊᖏᔫᑕᐅᓪᓗᑎᒡᓗ, 

ᐊᒻᒪᑦᑕᐅᖅ ᑲᒪᒋᑎᑦᑎᒋᔭᐅᕙᒃᑐᑎᑦ Hᐋᒻᒪᓚᒃᑯᑦ 

ᑕᒪᑐᒧᖓ ᐊᖏᕈᑎᒧᑦ ᒐᕙᒪᒃᑯᑦ 

ᐱᓕᕆᐊᖑᓂᑯᒋᓯᒪᓚᐅᖅᓯᒪᔭᖏᓐᓂ.  

 

ᐅᖃᖅᑎᑦᑎᔩ, ᑕᒪᒃᑯᐊ ᐊᑭᑐᔫᖕᒪᑕ ᐃᒡᓗᕐᔪᐊᑦ 

ᐅᕝᕙᓘᓐᓃᑦ ᐊᑐᖅᑕᐅᕙᒃᑐᑦ, ᐱᐅᓐᖏᓗᐊᓕᕌᖓᑕ 

ᖃᓄᖅ ᐃᑲᔪᖅᑕᐅᓂᖃᓲᖑᕙ, 

ᓇᓗᓇᐃᖅᓯᒐᓗᐊᖅᑎᓪᓗᒋᑦ ᒐᕙᒪᒃᑯᓐᓄᑦ, ᐅᓇ 

ᓈᒻᒪᓐᖏᓗᐊᓕᕐᒪᑦ ᑮᓇᐅᔭᖅᑕᖃᕋᓂᓗ 

ᐃᑲᔪᖅᑕᐅᔪᓐᓇᖅᐱᑕ ᓇᒧᑦ ᐃᑲᔪᖅᑕᐅᔪᒪᓗᑎᒃ 

ᑐᕌᕆᐊᖃᓲᖑᕙᑦ ᐊᔪᓕᕌᖓᑕ ᑕᒪᒃᑯᓂᖓ  

ᐊᖑᒻᒪᑦᑎᕚᓪᓕᕐᓂᖅ ᐃᒡᓗᕐᔪᐊᓄᑦ ᑲᒪᒋᔭᖏᓪᓗ 

ᐊᖏᔫᑎᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᓂᐱᖃᑦᑎᐊᓐᖏᓐᓂᕈᒪ 

ᐃᒡᒋᐊᕐᓗᒃᑲᒪ ᒫᓐᓇ, ᒪᒥᐊᓇᐅᒐᓗᐊᖅ. 

 

ᑕᐃᓐᓇ ᐊᐱᖅᑯᑎᒋᔭᖓ ᕼᐋᒻᓚᒃᑯᑦ ᑲᑎᒪᔨᖏᑦ 

ᐊᐱᖅᓱᕈᓐᓇᕐᒪᑕ ᑐᒃᓯᕋᕈᓐᓇᖅᑐᑎᒡᓗ ᐊᒻᒪᓗ 

ᖃᐅᔨᑎᑦᑐᓐᓇᕐᒪᑕ ᐱᓕᕆᕝᕕᒋᔭᕋ ᐊᖅᑯᑎᒋᓗᒍ 

ᑕᒪᒃᑯᓂᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᖅᑐᒍ ᒥᓂᔅᑕ ᑭᐅᔾᔪᑎᖓ. ᐄᓛᒃ, ᑕᒪᒃᑯᐊ 

ᑲᒪᒋᔭᖏᑦ ᐊᒥᓱᑦ ᓄᑕᐅᓐᖏᑦᑐᓪᓚᕆᐅᓕᖅᑐᑎᓪᓗ 

ᐱᕈᖅᐸᓪᓕᐊᓪᓗᑎᓪᓗ ᑕᒪᒃᑯᐊ ᓄᓇᓖᑦ, 

ᑕᒪᕐᒥᓗᒃᑖᖅ ᓄᓇᕗᒻᒦᑦᑐᓗᒃᑖᑦ ᓈᒻᒪᒍᓐᓃᓲᖑᒻᒪᑕ. 

ᑕᐃᒪᓕ ᑕᐃᒪᓐᓇᐃᑦᑑᑎᓪᓗᒍ ᓇᒧᑦ 

ᑐᓴᕆᐊᕋᔭᖅᐸᑦ ᐃᑲᔪᖅᑕᐅᔪᒪᓂᕋᕐᓗᑎᒃ 

ᑕᐃᒪᓐᓇᐃᑦᑐᒧᑦ ᕿᓂᕈᑕᐅᓂᐊᖅᑎᓪᓗᒋᑦ 

ᑕᒪᒃᑯᓂᖓ ᐋᖅᑭᒋᐊᕈᑎᒃᓴᓄᑦ 

ᑐᒃᓯᕋᐅᑎᒋᔭᖏᓐᓂᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᓐᓚᓕᕆᔨᒃᑯᓐᓄᑦ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᐃᒪ ᐱᓕᕆᔾᔪᑎᖃᖅᑲᐅᒐᑦᑕ 

ᑲᖏᖅᖠᓂᕐᒥᓗ ᐊᒻᒪᓗ ᑕᕝᕙᓃᓛᒃ ᐃᖃᓗᖕᓂ, 

ᑕᐃᒃᑯᐊ ᑲᖏᖅᖠᓂᕐᒥ ᐊᑭᑐᔪᓄᑦ ᐸᕐᓇᐅᑏᑦ 

ᑕᒪᒃᑯᓂᖓ ᑲᒪᕙᒃᑐᑦ 

ᐅᖃᕐᕕᒋᔭᐅᑐᐃᓐᓇᕆᐊᖃᖅᑐᒍᑦ ᑕᐃᑲᓂ 

ᐱᓕᕆᕝᕕᒋᔭᑦᑎᓐᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪᓗ 

ᑭᖑᓪᓕᖅᐹᖅ, ᒥᔅᑕ ᒪᑉᓴᓚᒃ.  

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ 

ᑭᐅᔪᓐᓇᕋᔭᖅᐹᖓᖃᐃ ᑕᐃᒪᐃᓐᓇᐃᑦᑐᓂᒃ 

ᑮᓇᐅᔭᕐᓂᒃ ᐊᑐᐃᓐᓇᐅᔪᖃᓲᖑᕙ ᑕᒪᒃᑯᓄᖓ 

ᐋᖅᑭᒋᐊᕈᑎᒃᓴᐅᔪᓐᓇᕋᔭᖅᑐᓂᑦ ᐅᕝᕙᓘᓐᓃᑦ 

ᐃᓚᒋᐊᕈᑎᒃᓴᐅᔪᓐᓇᕋᔭᖅᑐᓂᒃ ᑕᒪᒃᑯᓇᓐᖓᑦ 

ᐊᑭᑐᔫᑎᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᕼᐋᒻᓚᓕᕆᔨᒃᑯᓐᓄᑦ, ᒥᔅᑕ ᓴᒻᒧᖅᑐᖅ. 

 

ᐊᖓᔪᖅᑳᖅ ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᒃᑯᓇᓂ ᑮᓇᐅᔭᖁᑎᒋᔭᑦᑎᓐᓂ 

ᐋᖅᑭᐅᒪᔭᖃᓲᖑᒐᑦᑕ ᖃᓪᓗᓈᑎᑐᑦ ᐊᑎᖃᖅᑐᖅ 

small minor capital projects ᒥᑭᓐᓂᖅᓴᐃᑦ 

ᐊᑭᑐᒨᑎᓄᑦ ᐱᓕᕆᐊᑦ. ᑕᐃᒃᑯᐊ ᑐᒃᓯᕋᖅᑕᐅᔪᑦ 

ᐱᓯᒪᓕᕈᑦᑎᒍ ᑕᐃᑯᖓ ᑮᓇᐅᔭᕐᓂᒃ ᑐᕌᕈᑎᒃᓴᓂᒃ 

ᐋᖅᑮᒍᓐᓇᖅᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑐ ᕼᐃᒃᔅ. 



ᐅᓪᓗᑐᐃᓐᓇᖅ, ᐅᑐᐱᕆ 31, 2014 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 274 - 4(2): ᒐᕙᒪᑐᖃᒃᑯᓐᓄᑦ 

ᐊᕕᑦᑐᖅᓯᒪᔪᓄᓪᓗ ᒥᓂᔅᑕᐃᑦ 

ᐃᖅᑲᓇᐃᔭᖅᑐᓕᕆᓂᖏᑦ (ᕼᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᑕᐅᓯᐅᓐᖏᑦᑐᒥᑦ ᐊᐱᖅᑯᑎᒃᓴᖃᕋᒪ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐃᓄᓕᕆᔨᒃᑯᑦ 

ᒥᓂᔅᑕᖓᓐᓄᑦ. 

 

ᐃᑉᐸᒃᓴᖅ ᒥᓂᔅᑕᐅᑉ ᐅᓂᒃᑳᖏᓐᓂᑦ 

ᓴᖅᑭᑦᑎᓚᐅᖅᓯᒪᖕᒪᑦ ᐊᔾᔨᒌᓐᖏᑦᑐᓂᒃ 

ᐅᖃᐅᓯᖃᖅᑐᑎᒃ ᑕᐃᑲᓂ ᓵᓚᑕᐅᓐᒥ 

ᑲᑎᒪᓚᐅᖅᑎᓪᓗᒋᑦ. ᐊᐱᖅᑯᑎᒋᔪᒪᔭᒃᑲ ᐅᑯᐊ 

ᐅᓂᒃᑳᑦ ᐃᓗᓕᖏᓐᓃᑦᑐᓅᖓᔪᑦ. 

 

ᑐᑭᓯᒋᐊᒃᑲᓐᓂᕈᒪᔪᖓ ᑕᐃᒃᑯᐊ 

ᑲᑎᒪᔾᔪᑎᒋᔭᐅᖃᑦᑕᓚᐅᖅᓯᒪᔪᑦ ᒥᒃᓵᓄᑦ ᑕᐃᑲᓂ 

ᓵᓚᑕᐅᓐᒥ. ᐅᑯᐊ ᑎᑎᕋᖅᓯᒪᔪᑦ ᐊᐳᖅᑕᐅᑎᓂᒡᒎᖅ  

ᐲᔭᐃᔪᒪᔪᑦ ᐊᑐᐃᓐᓇᐅᓂᖅᓴᐅᓂᐊᕐᖓᑕ, 

ᓄᓇᕗᓪᓕ ᐱᔾᔪᑎᒋᓪᓗᒍ ᖃᓄᐃᓕᖓᓕᓚᐅᖅᐸ 

ᑕᒪᓐᓇ ᐊᒻᒪᓗ ᑭᓱᒥᒃ ᓂᓪᓕᐅᑎᖃᓚᐅᖅᐱᑦ 

ᑕᐃᑲᓂ ᑲᑎᒪᑎᓪᓗᓯ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᒪᓕᒐᓕᐅᖅᑎᐅᖃᑎᒐ. ᐃᑉᐸᒃᓴᖅ 

ᑲᑎᒪᑎᒋᔭᕋᓗᐊᑉᑕ ᐊᐅᔭᖅ ᒥᒃᕼᐋᓄᑦ 

ᐃᑉᐸᖕᒨᖓᑦᓯᒐᒪ. ᑕᐃᒫᒃ ᑲᑎᒪᑎᓪᓗᒋᑦ ᑖᐊᒃᕼᐅᒪ 

ᐃᖏᓪᕋᕙᓪᓕᐊᓂᐅᑉ ᒥᒃᕼᐋᓄᑦ. ᑕᐃᒃᑯᐊ 

ᕼᐊᓇᐅᒐᒃᓴᒧᑦ ᐃᓕᕼᐊᖅᑐᑦ ᐃᑳᕐᓃᑦ ᐊᔾᔨᒌᖏᒻᒪᑕ 

ᑲᓇᑕᒥ ᐅᕙᒍᓪᓗ ᐃᑳᕐᓂᑦᑕ ᐊᔾᔨᒋᔭᐅᓐᖏᒻᒪᑕ. 

ᑖᒃᑯᐊ ᑲᑎᒻᒪᑕᐅᕙᓪᓕᐊᔪᑦ, 

ᐊᑕᐅᕼᐃᓐᖑᖅᑕᐅᕙᓪᓕᐊᓇᓱᐊᖅᑐᑦ.  

ᑕᐃᒃᑯᐊ ᕼᐊᓇᐅᒐᒃᓴᓄᑦ ᐃᓕᕼᐊᖃᑦᑕᖅᑐᑦ 

ᑲᑎᒪᔨᖃᕐᒥᖕᒪᑕ ᑲᓇᑕᒥ ᖃᓄᖅ 

ᐊᑕᐅᕼᐃᓐᖑᖅᐸᓪᓕᐊᔪᓐᓇᕆᐊᔅᓴᖅ 

ᑲᑎᒪᖃᑎᖃᑉᐸᓪᓕᐊᓪᓗᑎᒃ. ᑕᐃᒪᓐᓇ 

ᑭᐅᔪᓐᓇᖅᑕᕋ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᕼᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᑖᓐᓇ ᐊᐱᖅᑯᑎᒐ ᑐᑭᓯᒐᓗᐊᕐᒪᖔᒍ 

ᖃᐅᔨᒪᑦᑎᐊᖏᓐᓇᒃᑯᑦ. 

 

ᑕᒫᓂ ᓄᓇᕗᑦᒥ ᐊᖏᖃᑎᒌᒍᑦ 23 ᐱᑉᔪᑎᒋᓪᓗᒍ 

ᑕᒪᒃᑯᐊ ᐃᓄᐃᑦ 

ᐃᖅᑲᓇᐃᔭᖅᑎᑕᐅᖃᑕᐅᖃᑦᑕᕈᑎᒃᓴᖏᓐᓂᒃ 

ᐱᔾᔪᑎᖃᕐᒪᑦ. ᑕᐃᒪ ᑕᒫᓂ ᑲᓇᑕᒥ, ᑕᐃᒪ 

ᑲᓇᑕᒥᐅᓗᒃᑖᑦ ᑕᐃᒃᑯᐊ ᐱᔾᔪᑎᖃᕐᒪᑕ 

ᐃᖅᑲᓇᐃᔭᕈᓐᓇᖅᑐᑦ 

ᐃᖅᑲᓇᐃᔭᕈᓐᓇᕐᓂᐊᕐᓂᖏᓐᓂᒃ ᓇᒥᓕᒫᖅ. ᑕᐃᒪ 

ᑖᓐᓇ ᒥᓂᔅᑕ ᑲᑎᒪᔭᖅᑐᖃᑕᐅᓚᐅᕋᒥ ᑕᐃᑲᓂ 

ᐅᖃᐅᓯᕆᓚᐅᖅᑕᒃᓴᕆᕚ ᑕᐃᒃᑯᓄᖓ 

ᒥᓂᔅᑕᐅᖃᑎᒥᓄᑦ ᖃᓪᓗᓈᓂ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᒋᕙᕋᓗ ᑕᐃᒪᓐᓇ ᐊᐱᕆᒻᒪᑦ. ᑕᐃᒪ 

ᑖᓐᓇ ᐱᔾᔪᑎᒋᓪᓗᒍ ᓇᓂᑐᐃᓐᓇᖅ 

ᐃᖅᑲᓇᐃᔭᕈᓐᓇᕐᓂᖅ ᐱᔾᔪᑎᒋᓪᓗᒍ ᑕᐃᒪ 

ᕿᒥᕐᕈᒋᐊᖃᖅᑐᒍᑦ ᑖᒃᓱᒥᖓ 

ᐃᓕᓐᓂᐊᕈᑕᐅᖃᑦᑕᖅᑐᓂᒃ ᑕᒪᒃᑯᓄᖓ 

ᐃᖅᑲᓇᐃᔭᕈᓐᓇᖅᓯᕙᓪᓕᐊᔪᓄᑦ. ᑕᐃᒪ ᑕᒫᓂ 

ᑐᕌᒐᓕᐅᖅᓯᒪᖏᓇᑦᑕ ᑕᒪᒃᑯᐊ ᐱᓕᒻᒪᔅᓴᕐᓂᕐᒧᑦ 

ᐃᖅᑲᓇᐃᔭᕐᓂᕐᒧᑦ ᐊᔪᕈᓐᓃᓴᖅᑐᓂᒃ. ᑕᐃᒃᑯᐊ 

ᑕᐃᑲᓂ ᐅᖃᓪᓚᐅᓯᕆᔭᐅᓚᐅᕐᒪᑕ 

ᑲᑎᒪᔾᔪᑕᐅᓚᐅᕐᒪᑕ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑦ ᐊᒻᒪ 

ᑭᖑᓪᓕᖅᐹᖅ, ᕼᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᒫᓐᓇ ᖁᔭᓈᑲᓚᐅᕐᓂᐊᓕᖅᐸᕋ. 

 

ᑕᐃᒪ ᑖᒃᑯᓇᓂ ᑕᐃᑲᓂ ᐅᖃᐅᓯᕆᔭᐅᑎᓪᓗᒍ 

ᐊᔪᓐᖏᓐᓂᕆᔭᐅᖃᑦᑕᕆᐊᖃᖅᑐᓂ. ᑕᐃᑲᓂ 

ᖁᓕᐅᔪᓂ ᐱᑕᖃᕐᒪᑦ ᓄᑖᓂᒃ ᓴᓇᔭᐅᓚᐅᖅᑐᓂᒃ 

ᓱᓇᓂᒃ ᐊᔪᓐᖏᓐᓂᖃᕆᐊᖃᕐᒪᖔᑕ. ᑕᒪᒃᑯᐊᓗ  

ᓯᓚᕐᔪᐊᕐᒥ ᓇᓂᑐᐃᓐᓇᖅ ᐃᖅᑲᓇᐃᔭᕈᓐᓇᖅᑐᑦ 

ᖃᓄᐃᑦᑐᒥᒃ ᐊᔪᓐᖏᓐᓂᖃᕆᐊᖃᖃᑦᑕᕐᒪᖔᑕ. 

 

ᑕᐃᒪ ᑕᒫᓂ ᓄᓇᕘᒻᒥ ᓇᑭᑐᐃᓐᓇᖅ 

ᖃᓪᓗᓈᖑᖏᑐᓪᓗ ᑎᑭᑉᐸᓪᓕᐊᔪᑦ 

ᐃᖅᑲᓇᐃᔭᕆᐊᖃᑦᑕᖅᑐᑦ ᑕᒪᐅᖓ 

ᑎᑭᖃᑦᑕᓲᖑᓕᕐᒪᑕ ᑲᓇᑕᐅᑉ ᓯᓚᑖᓂᕐᒦᖔᖅᑐᐃᑦ. 

ᐅᕙᓂ ᐃᒪᐃᓕᒻᒪᑦ ᓄᓇᕗᒻᒥ 

ᐱᔭᒃᓴᖅᑕᖃᖅᐸᖏᒻᒪᑕ ᑲᓇᑕᐅᑉ ᓯᓚᑖᓂᒥᐅᑦ 

ᐱᔪᓐᓇᕐᓂᖏᑕ ᐃᓕᓴᕆᔭᐅᓂᒃᓴᖏᓐᓂᒃ. 

 

ᑐᑭᓯᔪᒪᑐᐃᓐᓇᖅᑐᖓ ᒥᓂᔅᑕ 

ᐅᓂᒃᑳᒃᑲᓐᓂᕈᓐᓇᕐᒪᖔᖅ ᖃᓄᐃᒻᒪᑦ 

ᐱᔭᒃᓴᖅᑕᖃᖃᑕᐅᓐᖏᒻᒪᖔᑦᑕ ᑕᒪᑐᒪᓂ ᐃᒻᒪᖃᓗ 

ᖃᓄᖅ ᐱᓕᕆᖃᑕᐅᔪᓐᓇᕋᔭᕐᒪᖔᑦᑕ ᓯᕗᓂᒃᓴᒥ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓄᓕᕆᔨᒃᑯᓐᓄᑦ ᒥᓂᔅᑕ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᑉᓱᒥᖓ 

ᐊᐱᖅᑯᑎᖃᕐᒪᑦ. ᐄ, ᑖᑉᑯᐊ ᐃᓄᓕᕆᔨᒃᑯᑦ 

ᑐᑭᕼᐃᐅᒪᔪᑦ ᖃᐅᔨᒪᒻᒪᕆᖏᓐᓇᑦᑕ ᑖᑉᑯᐊ 

ᓄᓇᕐᔪᐊᑦ ᐊᕼᐃᐊᓃᓐᖔᖅᑐᑦ ᖃᓄᕆᑦᑐᓂᒃ 

ᐱᔪᓐᓇᐅᑎᖃᕆᐊᒃᓴᖏᓐᓂᒃ. ᑎᑎᕋᖅᓯᒪᔪᖃᖏᒻᒪᑦ 

ᑕᕝᕗᓇ ᓇᓗᓇᐃᖅᓯᔪᓐᓇᖅᑐᖓ. 

 

ᑖᓐᓇ ᖃᓄᖅᑑᕈᑎᒋᕚᓪᓕᕈᓐᓇᕆᐊᒃᓴᑉᑎᒍᑦ 

ᓄᓇᕗᑦᒧᑦ ᓄᓇᕗᑦᒥᐅᑕᐅᓗᑕ ᖃᓄᖅ ᑖᑉᓇ 

ᐃᓱᒪᒋᔪᓐᓇᖅᐱᑎᒍ ᑕᒪᓐᓇ ᑲᑎᒪᐅᑎᒋᕙᓪᓕᐊᒐᒃᑯ 

ᑖᑉᑯᓄᖓ ᑲᑎᒪᑎᓪᓗᑕ ᔫᓚᐃᒥ ᑕᕝᕙᓂ ᐊᐅᕋᒥ 

ᓴᓇᐅᒐᒃᓴᖅᑖᖅᑎᑦᑎᓕᓵᕋᑦᑕ ᑕᒪᒃᑯᓂᖓ 

ᑲᒪᕼᐅᒃᑐᒃᓴᓂᒃ. Labour market information-

ᕈᑕᐅᔪᓂᒃ ᑲᒪᕼᐅᖅᐸᓪᓕᐊᓂᐊᖅᑐᓂᒃ ᐊᐅᔭᖅ 

ᓴᓇᓕᓵᖅᐸᓪᓕᐊᓵᖅᑐᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓪᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑏᑦ ᖃᒪᓂᑦᑐᐊᕐᒧᑦ, ᒥᔅᑐ ᒥᑭᓐᖑᐊᖅ. 

 

ᐊᐱᖅᑯᑦ 275 - 4(2): ᑮᓇᐅᔭᐃᑦ ᖃᒪᓂᑦᑐᐊᕐᒥ 

ᐃᓐᓇᕐᓄᑦ ᑐᑦᑕᕐᕕᖓᓄᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. ᑖᒻᓇᓕ 

ᐊᐱᖅᑯᑎᒋᓂᐊᓕᕐᒥᔭᕋ ᐊᖓᔪᖅᑳᖑᔪᒧᑦ 

ᐃᓄᓕᕆᔨᒃᑯᓐᓄᑦ. 

 

ᑕᐃᒪ ᐅᐱᕐᖓᒃᓵᖅ ᐊᐱᕆᓚᐅᖅᓯᒪᒐᒪ ᑖᒻᓇ 

ᐃᓱᒫᓘᑎᒋᑉᓗᒍ ᐃᓐᓇᐃᓯᕕᒃᐳᑦ ᖃᒪᓂᑦᑐᐊᕐᒥ ᒫᑕ 

ᑕᓚᕈᖅ ᐃᓐᓇᒃᑯᕕᒃ. ᑮᓇᐅᔭᖅᑑᑎᖏᑦ 

ᐊᒡᓕᒋᐊᓚᐅᖅᓯᒪᓐᖏᑎᓪᓗᒋᑦ ᐊᓪᓕᒪᓄᑦ ᐊᕐᕌᒍᓄᑦ 

ᖄᖏᖅᑐᓄᑦ, ᐊᒡᓕᒋᐊᓚᐅᖅᓯᒪᓐᖏᑎᓪᓗᒍ ᑕᒪᓐᓇ 

ᐱᓕᕆᐊᕆᓂᐊᕐᓂᕋᓚᐅᕐᒪᒍ, ᑐᑭᓯᒍᐊᖅᑐᖓ 

ᐅᑉᓗᒥ ᖃᓄᐃᓕᕐᒪᖔᑦ, ᑕᒪᓐᓇ 

ᖃᐅᔨᓴᖅᑕᐅᓂᐊᓚᐅᖅᑎᓪᓗᒍ ᑮᓇᐅᔭᖅᑑᑎᒃᓴᖏᑦ. 

ᒪ’ᓇ ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐃᓄᓕᕆᔨᒃᑯᓐᓄᑦ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᑖᒻᓇ ᒪᓕᒐᓕᐅᖅᑎᐅᖃᑎᒐ ᑖᑉᓱᒥᖓ 

ᐊᐱᖅᓲᑎᖃᕐᒪᑦ. ᑖᒃᑯᐊ ᕿᒥᕐᕈᐊᖅᑕᐅᖃᑦᑕᖅᑐᑦ 

ᑕᐃᑲᓐᖔᖅᑐᑦ ᑎᒥᐅᖕᒪᑕ ᑐᑭᓯᕋᕈᑎᓂᒃ 

ᑐᑭᓯᕋᖃᑦᑕᕐᒪᑕ ᑮᓇᐅᔭᓂᒃ. ᑖᒻᓇ ᐊᔾᔨᒌᖏᓐᓇᕐᒪᑦ 

ᑐᒃᓯᕋᕈᑕᐅᔪᖅ ᑕᐃᒪᓐᓇ ᑐᑭᓯᓯᒪᔭᕋ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ. 

ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᑎᔩ. ᑖᓐᓇ 

ᐊᐱᕆᓂᓗᒃᑲᒪ ᑖᒃᑯᐊ ᑲᑎᒪᖃᒋᔭᐅᓂᐊᓐᖏᒻᒪᖔᑕ 

ᑲᑎᒪᔨᐅᔪᑦ ᐅᕝᕙᓗᓐᓃᑦ ᖃᓄᖅ ᑖᒻᓇ 

ᑮᓇᐅᔭᖅᑑᑎᖏᑦ ᐊᒡᓕᒋᐊᓚᖅᓯᒪᓐᖏᑎᓪᓗᒍ 

ᐊᕐᕌᒍᓂ ᖄᖏᖅᑐᓂ 

ᑲᑎᒪᖃᑎᖃᖅᑑᓪᓗᐊᕋᔭᓐᖏᒻᒪᖔᑦ ᐊᖓᔪᖅᑳᖑᔪᖅ 

ᑕᐃᑉᑯᓂᖓ ᑲᑎᒪᔨᐅᔪᓂᒃ ᑖᑉᑯᓂᖓ ᑲᒪᕙᒃᑐᓂᒃ, 

ᒫᑕ ᑕᓕᕈᖅ ᐃᓐᓇᒃᑯᕕᖕᒥ. ᑮᓇᐅᔭᖅᑑᑎᖏᓪᓗ 

ᑐᑭᓯᔭᐅᕚᓪᓕᖁᑉᓗᒋᑦ ᐊᒡᓕᒋᐊᓚᐅᓯᓐᖏᑎᓪᓗᒋᑦ 

ᑲᑎᒪᖃᑎᒋᔭᐅᔫᓪᓗᐊᓐᖏᒻᒪᖔᑕ 

ᐱᓕᕆᕝᕕᒋᔭᖓᓂᑦ. ᒪ’ᓇ ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐃᓄᓕᕆᔨᒃᑯᓐᓄᑦ, ᒥᔅ ᐅᒡᔪᒃ. 

 

ᐊᖓᔪᖅᑳᖅ ᔩᓂ ᐅᒡᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᑖᒃᑯᐊ ᐃᓄᓕᕆᔨᒃᑯᑦ ᑖᑉᓱᒥᖓ 

ᐊᐱᖅᑯᑕᐅᔫᒐᓗᐊᕐᒧᑦ ᑲᒪᓯᖕᒪᑕ ᑕᒡᕙᐅᕘᑦᑕᕆᕗᖅ. 

ᕿᒥᕐᕈᖅᖢᑎᒃ ᑐᒃᓯᖅᑑᑕᐅᖃᑦᑕᖅᑐᓂᒃ ᑕᐃᒻᓇ 

ᐊᐅᓚᑕᐅᖁᑉᓗᒍ ᒫᑕ ᑕᓕᕈᖅ center. ᑕᐃᒪ 

ᕿᒥᕐᕉᖅᑕᐅᖕᒪᑦ ᑭᐅᓂᐊᖅᐸᑕ ᑖᒻᓇ 

ᖃᐅᔨᑎᑦᑐᓐᓇᖅᑕᕋ ᒪᓕᒐᓕᐅᖅᑎᐅᖃᑎᒐ, 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ 

ᐃᓱᓕᒻᒪᑕ. ᐱᕕᖃᕈᓐᓃᕋᑦᑕ ᑕᒡᕗᖓ. 7. 

ᑎᑎᖅᓯᒪᔪᒃᑯᑦ ᐊᐱᖅᑯᓰᖅ, 8, ᑭᐅᔾᔪᑏᑦ 

ᑎᑎᕋᖅᓯᒪᔪᓄᑦ. 9. ᑭᐅᔾᔪᑏᑦ 

ᐅᖃᕆᐊᕐᖓᐅᑕᐅᓯᒪᔪᓄᑦ, 10. ᐊᑎᓕᐅᖅᓯᒪJᑦ. 

11 ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ ᐊᒥᓱᓄᑦ. 12.  

ᑲᑎᒪᔨᕋᓛᖑᔪᐃᑦ ᓇᓗᓇᐃᖅᓯᒍᑎᖏᑦ ᐊᒻᒪ 

ᒪᓕᒐᓕᐅᕈᑎᓂᒃ ᓇᓗᓇᐃᖅᓯᒍᑏᑦ. 13. ᐸᐃᑉᐹᓂᒃ 

ᓴᖅᑭᑎᕆᓂᖅ. ᖁᐊᓴ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 048 - 4(2): ᓄᓇᕗᑦ 

ᓯᓚᑦᑐᓴᕐᕕᒃᑯᑦ ᐊᕐᕌᒍᑕᒫᑦ ᐅᓂᒃᑳᖓ 

2013-2014 (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᑕᐃᒪ 2013-2014 

ᐊᕐᕌᒍᑕᒫᖅᓯᐅᑎᖓᓂᒃ ᑖᒻᓇ ᓯᓚᑦᑐᖅᓴᕐᕕᖕᒧᑦ 

ᓴᖅᑭᑎᑦᑐᓐᓇᕋᑉᑯ ᖁᕕᐊᓱᒃᑐᖓ. ᖁᔭᓐᓇᒦᒃ 

ᐅᖃᖅᑎᑦᑎᔩ. ᐊᒻᒪ ᓴᖅᑭᑎᕆᓂᖅ ᓴᕕᑲᑖᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 049 - 4(2): ᓄᓇᑦᑎᐊᑉ 

ᒪᓕᒐᓕᐅᕐᕕᖓᓐᓂᒃ 

ᑲᑎᒪᐅᑎᒥᓂᕐᓃᖔᖅᑐᖅ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᑕᐃᒪ ᐅᑉᓗᒥ ᓴᖅᑭᑦᑎᒍᒪᔭᒥᓂᒃ ᑕᒫᓂ ᐃᑉᐸᒃᓴᖅ 

ᐅᖃᐅᓯᐅᓚᐅᐱᓪᓚᒃᑐᓂᒃ ᑕᒫᓂ ᓄᓇᑦᑎᐊᒥ  

ᐅᖃᐅᓯᐅᓚᐅᖅᑐᑦ, ᑎᑎᕋᖅᑕᐅᓯᒪᓂᕆᔭᖏᓐᓂᒃ 

ᑕᐃᒪ ᑕᐃᑲᓂ ᒐᕙᒪᖏᓐᓂ, ᐊᖏᓚᐅᖅᓯᒪᖕᒪᑕ 

ᓅᑕᐅᒋᐊᖅᑐᒥᒃ.  

 

ᑕᒫᓂ ᐅᖃᐅᓯᖃᒃᑲᓐᓂᖃᑕᐅᓂᐊᖅᖢᑎᒃ 

ᑕᐃᒃᓱᒥᖓ ᒪᓕᒐᐅᔪᒥᒃ 12, ᐱᔾᔪᑎᖃᑦᑐᒥᒃ 

ᐅᑭᐅᖅᑕᖅᑐᒥᐅᑦ ᐃᖅᑲᓇᐃᔭᖅᑐᓕᕆᔨᒃᑯᖏᑕ 

ᐃᖅᑲᓇᐃᔭᖅᑐᐃᑦ ᐃᑦᑐᖅᓯᐅᑎᒋᕙᒃᑕᖏᓐᓂᒃ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 13. 

ᓴᖅᑭᑎᑦᑎᓂᖅ ᐸᐃᑉᐹᓂᒃ. ᒥᔅᑕ ᐅᑲᓕᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 050 - 4(2): 2010-

2011-ᒥ ᐊᕐᕌᒍᑕᒫᑦ ᐅᓂᒃᑳᖓᑦ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ 

(ᐅᑲᓕᖅ) 

ᐊᖓᔪᖅᑳᖅ ᐹᓪ ᐅᑲᓕᖅ: ᖁᕕᐊᓱᑉᐳᖓ ᑖᓐᓇ 

ᐊᓚᒃᑲᕈᓐᓇᖅᓯᒻᒥᒐᒃᑯ ᒪᓕᒐᖅ ᒪᓕᒃᑐᒍ ᐃᓄᐃᑦ 

ᐅᖃᐅᓯᖏᓐᓂᒃ ᓴᐳᒻᒥᔾᔪᑎᖏᑕ ᑐᕌᖓᔪᒧᑦ. ᑖᒃᑯᐊ 

ᐊᕐᕌᒍᑕᒫᖅᓯᐅᑎᖏᑦ 2010-2011-ᒧᑦ ᐃᓄᐃᑦ 

ᐅᖃᐅᓯᖏᑦ ᑕᐃᒎᓯᓕᐅᖅᑎᓃᓐᖔᖅᑐᑦ. ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑎᑦᑎᓂᖅ 

ᐸᐃᑉᐹᓂᒃ. ᓯᕗᓕᖅᑎ ᑕᑉᑑᓇ. 

 

ᓴᖅᑭᑕᐅᔪᖅ ᑎᑎᖅᑲᒃ 051 - 4(2): 

ᐅᑭᐅᖅᑕᖅᑐᒧᑦ ᑕᐅᑐᒐᖃᕐᓂᖅ: 

ᐱᐅᓂᖅᓴᓕᐅᕐᓂᖅ ᐅᑭᐅᖅᑕᖅᑐᒧᑦ 

(ᑕᑉᑑᓇ) 

ᓯᕗᓕᖅᑎ ᐲᑕ ᑕᑉᑑᓇ (ᑑᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᑕᐃᒪ ᑖᒃᑯᐊ ᐅᑭᐅᖅᑕᖅᑐᕐᒥᐅᑦ 

ᓯᕗᓕᖅᑎᒋᔭᖏᑦ ᐊᖏᖃᑎᒌᒃᓯᒪᒻᒪᑕ ᑕᒫᓂ 

ᐅᑭᐅᖅᑕᖅᑐᕐᒥᐅᓂᒃ ᐱᐅᓂᖅᓴᓂᒃ 

ᓴᓇᓂᐊᕐᓂᕋᖅᖣᑎᒃ. ᑎᑎᖅᑲᐃᑦ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐸᐃᐹᓂᒃ 

ᓴᖅᑭᑎᕆᓂᖅ. ᐱᑕᖃᖅᑐᖓᑦᑕᐅᖅ. 

ᓴᖅᑭᑕᐅᔪᖅ ᑎᑎᖅᑲᒃ 052 - 4(2): 

ᑎᑎᖅᑲᐅᓯᐊᑦ ᕿᑭᖅᑕᕐᔪᐊᑉ ᒪᐃᔭᖓᓐᓂᒃ 

(ᐅᖃᖅᑎ) 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᑲᑎᒪᔨᐅᖃᑎᒃᑳ. 

ᑕᐃᒪ ᐅᑉᓗᒥ ᑎᑎᖅᑲᖅᑖᓚᐅᖅᓯᒪᒐᒪ 

ᒪᐃᔭᒋᔭᐅᔪᒧᑦ ᕿᑭᖅᑕᕐᔪᐊᕐᒥ. ᑖᑉᓇ ᓴᖅᑭᑎᒍᒪᔭᕋ 

ᐃᓕᔅᓯᓐᓄᑦ. ᖁᔭᓐᓇᒦᒃ ᑲᑎᒪᔨᐅᖃᑎᒃᑳ. 

 

14. ᐱᖁᔨᕗᖔᕈᑎᒃᓴᓂᒃ ᖃᐅᔨᒃᑲᐃᓂᖅ. ᒥᔅᑕ 

ᕋᒻᐴᑦ. 

 

ᐱᒋᐊᖅᑎᑕᖅ 013 - 4(2): ᑲᑎᒪᓂᕐᒥᒃ 

ᓄᖅᑲᕐᓂᖅ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐃᓕᖅᑯᓯᑦᑕ ᒪᓕᒐᖅ 46 ᒪᓕᓪᓗᒍ, 

ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᑐᓄᓂᕐᒧᑦ 

ᒪᓕᒐᓕᐅᖅᑎ ᑲᑎᒪᓂᕗᑦ ᓄᖅᑲᖁᓪᓗᒍ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ ᓈᒻᒪᒃᑐᖅ 

ᐊᐃᕙᔾᔪᑕᐅᒍᓐᓇᕋᓂᓗ. ᓈᒻᒪᓴᖅᑐᓕᒫᑦ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ. (ᑐᓵᔨᑎᒍᑦ) 

ᓈᒻᒪᓴᓐᖏᑦᑐᑦ. ᑲᔪᓯᕗᖅ ᑲᔪᓯᑦᑕᐅᑎᒋᓂᐊᖅᑐᑕᓗ 

ᑲᑎᒪᔾᔪᑎᒃᓴᑎᓐᓄᑦ 22-ᒧᑦ. 

 

22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 

 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐃᖅᑲᐃᑎᔪᒪᓪᓗᓯ ᐅᓪᓘᒃ ᒪᕐᕉᓂᐊᖅᑑᓐᓂ. 

ᐊᐅᓚᑦᑎᔾᔪᑎᓄᑦ ᑲᑎᒪᔨᕋᓛᑦ ᑲᑎᒪᓂᐊᖅᑐᑦ 

ᐅᓐᓄᓴᒥ 1:30-ᒧᐊᖅᐸᑦ ᑐᒃᑐ ᑲᑎᒪᕕᐊᓂ. 

ᖃᐅᑉᐸᑦ ᒪᓕᒐᓕᐅᖅᑎᓕᒫᑦ ᑲᑎᒪᓛᖅᑐᑦ ᓇᓄᒃ 

ᑲᑎᒪᕕᐊᓂ 1:00-ᒧᐊᖅᐸᑦ ᐊᒻᒪᓗ ᓇᒃᑲᔾᔭᐅᔪ 

ᐅᓪᓛᖓᓂ 9:00-ᒧᐊᖅᐸᑦ ᒪᓕᒐᓕᐅᖅᑎᑐᐃᓐᓇᐃᑦ 

ᑲᑎᒪᔪᒫᖅᐳᑦ ᑐᒃᑐ ᑲᑎᒪᕕᐊᓂ. 

 

22. ᑲᑎᒪᔾᔪᑎᒃᓴᐃᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 4 

 ᒪᓕᒐᒃᓴᖅ 5 

 ᒪᓕᒐᒃᓴᖅ 6 

 ᒪᓕᒐᒃᓴᖅ 7 

 ᒪᓕᒐᒃᓴᖅ 8 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᖁᔭᓕᔪᒪᔪᖓ ᑖᒃᑯᓄᖓ 

ᐱᔨᑦᑎᕋᖅᑲᐅᔪᓄᑦ. ᑯᕆᔅᑕᕗ ᐃᑦᑐᖅ,  

ᓴᓪᓕᕐᒥᐅᑕᖅ, ᐊᒻᒪᑦᑕᐅᖅ ᐳᓇᑦ ᐃᓄᒃᓱᒃ, 

ᓇᐅᔮᕐᒥᐅᑕᖅ, ᖁᔭᓐᓇᒦᑦᑎᐊᖅᐸᔅᓯ ᐅᓪᓗᒥ 

ᐱᓕᕆᑦᑎᐊᖅᑐᒻᒪᕆᐅᒐᔅᓯ ᐊᒻᒪᓗᑦᑕᐅᖅ ᐅᓪᓗᒥ 

ᐊᐅᓪᓚᕐᓂᐊᕐᒥᒐᔅᓯ. ᖁᔭᓐᓇᒦᑦᑎᐊᖅᐸᔅᓯ. 

 

>>ᐸᑦᑕᑐᖅᑐᑦ 

 

(ᑐᓵᔨᑎᒍᑦ) ᓄᖅᑲᖓᓂᐊᓕᕐᒥᔪᒍᑦ 

ᓇᒃᑲᔾᔭᐅᓐᖑᕋᓱᓐᓂᖓᓂ, ᓄᕕᐱᕆ 3, 2014-

ᖑᕋᓱᓐᓂᖓᓂ 1:30-ᒧᐊᖅᐸᑦ ᐅᓐᓄᓴᒥ. 

 

(ᑐᓵᔨᒃᑰᖏᑦᑐᖅ) ᐃᖅᓱᒃᑏ. 

 

>>ᑲᑎᒪᓂᖅ ᓄᖅᑲᖅᑐᖅ 10:34ᒧᐊᖅᑎᓪᓗ



 

 

 

 


